
   Кăнна курăкĕн чăнкă çыранĕнче хĕрлĕ тăм яп-яка. Иван çав çырана лекрĕ те, нимĕнте ярса тытаймасăр, аннăçемĕн шуса анать, ниепле те чарăнаймасть. Пулăшу ыйтма никам та çук, кăшкăрма сассии тухмасть. Аялта шыв шавлать, пĕтеренсе тăрать, варинккери пек. Акă Иванăн урисем сивĕ шыва кĕрсе кайрĕç. «Атте» — аран-аран пăшăлтатрĕ вăл. «Пĕтрĕм!» — шухăшларĕ ăшĕнче. «Ха-ха-ха» — ахăлтатни илтĕнсе кайрĕ шыв тĕпĕнчен. Шыври! Çав сĕтĕрет иккен Ивана шыв тĕпнелле. Иван хăранипе çавăнтах вăранса кайрĕ.

— Иван, Иван, тăр часрах! — чĕнет ăна Матви Иванĕ, хăй ăна сивĕ аллипе уринчен тытнă та сентре çинчен сĕтерет. — Вăран, шăнкăрчсем килнĕ!

Иван сентре çинчен сиксе анчĕ, питне çумасăрах таканлă çăпатине сырма ларчĕ, урине сырнă май хăй текех ыйтса пĕлет: ăçта ларать шăнкăрчи, юрлать-и, йăвине йышăннă çерçие хăваласа кăларнă-и.

Ырă сăн-сăпатлă асламăш, вучаха хуран çанкă май, как куçĕпе ачашшăн пăхса, ачасене кăмăллăн ятлать:

— Пăх-ха, кă чухнехи ачасем епле наян, питне çума та ӳркенеççĕ, çиме кăна харсăр вĕсем. Ав, пысăк Иванăн та пичĕ хура, шыв тивертме хăранă пулĕ, хăй ирхи апат тума манман-тăр.

— Пит çума та, çăкăр сăмси чăмлама та ĕлкĕрнĕ, Алтатти аппа! — хуравларĕ яштак пӳллĕ Матви Иванĕ, тулли тутипе кăна кулкаласа. Хура куçĕ йăлтăртатса илчĕ — çунатлă хăрăм пек. Питне вăл кунта, Ивана сентре çинчен сĕтĕрнĕ чухне, хуратнă. Авă, пĕренесене те, мачча хăмисене те пырса перĕнме çук, пĕтĕмпех хăрăмпа витĕннĕ.

Иван асламăшĕ сăмахĕпе, икĕ Иван та хура чикан пек, вĕсен куçĕсем те хăрăмпа хуралнă.

— Ман куç сĕлтĕпе çусан та шупкаланмасть, Алтатти аппа! — ахăлтатать Матви Иванĕ, сăмсине сăхман çаннипе шăлса.

Ивансем урама тухрĕç, пĕри пысăкки, асли, тепри пĕчĕкки, кĕçĕнни, имшеркки.

Çурхи хитре те сулхăн шавлă ир. Шăнтнă. Унта-кунта тан тапнă. Хуралтăсене, йăмрасене пас тытнă. Хĕвел-тухăçĕнче пĕлĕт хĕрелнĕ — хĕвел тухать. Хĕвел урисем Таяпапа Чураппана çутатнă ĕнтĕ, ту айĕнчи Кушкă ялне тивеймеççĕ-ха.

Икĕ Иван, йăлăхтарса çитернĕ хĕл хыççăн килнĕ хитре çур кунĕпе киленсе, пĕр-пĕрне пӳле-пӳле, шăкăлтатса калаçаççĕ. Вĕсен сăмахĕпе, Кушкăри пек хитре çуркунне ниçта та çук.

Хĕвеллĕ кунсенче Тӳпепе Салмалав хирĕсем ялтăртатса куçа йăмăхтарма тытăнаççĕ, вара саплăкăн-саплăкăн çĕр тухать, унтан саплăксем пĕр-пĕринпе пĕрлешеççĕ, ешерме тытăнаççĕ.

Юр кайса пĕтичченех хăмăрланнă йăмрасем çинче кураксем шанкăлтатаççĕ, сывлăшра тăри сасси илтĕнет, шăнкăрчăсем васкаса çитеççĕ те хитре юррисене шăрантарма тытăнаççĕ.

Кушкă таврашĕнче çырмасем питĕ нумай. Лапăра ларать ял, ăна икĕ енчен тусем хӳтĕленĕ, тепĕр енчен Кăнна шывĕ çавăрса илнĕ. Ту хушшинчен анакан çырмасем, ял урлă каçса, Кăнна шывне тухаççĕ. Çуркунне çав çырмасем çĕрĕн-кунĕн шавлаççĕ. Ахăрать Кăнна та, çыранĕсенчен тухса, Кушкă тĕлĕнче çухрăма сарăлать. Пăрсем пĕр-пĕрне хăвалаççĕ, пĕр-пĕрин çине хăпараççĕ, чăмаççĕ, сике-сикĕ тухаççĕ, шатăртатаççĕ. Пăр кайнине курма мĕнпур ватти-вĕтти тухать вара.

— Эй, пăр каять, пăр каять, [[I,453]] тĕкĕрлет! — çухăраççĕ вак ачасем.

— Эй, пăр каять, пăр каять, аллă çулхи хĕр каять! — кăшкăраççĕ каччăсем, шыв курма пынă хĕрсене витлес шутпа.

Сăпайлă чăваш хĕрĕсем кăшкăрашмаççĕ, пуçĕнчи шура тутăр вĕçĕсемпе тутисене хупласа, вăрттăн кулаççĕ. Тăпăл-тăпăл çӳреççĕ Кушкă хĕрĕсем, пуканесем пек. Шыв кайнă вăхăтра Кăнна хĕррине хура тăларан çĕлене пĕрмелле сăхманпа тухаççĕ, урисене шап-шурă чăлха тахăнаççĕ, вуникĕ пушăт çăпати сыраççĕ. Ăшă вăхăтра çын çине çухасăр, теветсĕр тухмасть Кушкă хĕрĕ, аллине сулă тăхăнать, пӳрнине —çĕрĕ.

Кăнна тулнă вăхăтра Кушкă хĕрĕсем урама каç пулнă вăхăтра çеç, хăй çутас умĕн, тухаççĕ. Çуркунне кунĕ-кунĕпе пир тĕртеççĕ вĕсем, тĕве çăмĕнчен сурпан пуçĕ çĕклесе тĕртеççĕ: арăм пуласси инçе мар, сурпансăр арăм чăваш арăмĕ мар.

Тĕттĕм пулаççĕ çуркуннехи каçсем, калăм эрнинче тата тĕттĕмрех. Уйăх тухмасть, çутатса выртакан шурă юр юлмасть, ăçта килчĕ унта кушаксем ахăраççĕ. Кам пĕлет, тухатмăшсем маар-ши, калăм каçĕ çывăхарнă вăхăтра тухатмăшсем çӳреççĕ, теççĕ. Çавăнпа-тăр çамрăксем те, ваттисем те тĕттĕмленсенех килĕсене саланаççĕ.

Эрне ытла ахăраççĕ çырмасем, унтан пĕчĕккĕн лăпланаççĕ. Кушкă чăвашĕсем Кăнна урлă кĕпер хывма тухаççĕ вара. Канăçлăх пĕтет кушкăсемшĕн: халĕ ĕнтĕ, çурхи шывсемпе татăлнă çулсем такăрланнă хыççăн, Пăваран та, Пăрăнтăкран та пысăк пуçлăхсем — тӳресем килессе кĕтсех тăр.

Епле васкаса тулать Кăнна, çавăн пекех васкаса хăй çыранне кĕрет. Кушкă чăвашĕсем çуракине тухаççĕ вара.

Асту, чăваш, халăх йăлине ан ман апла тумасан инкек-синкек кĕтетех!

Лашине кӳлет те Кушкă чăвашĕ хапха патне тăратать. Пӳрте кĕреççĕ, турăш умне çурта çутса лартаççĕ, çапла кĕлтăваççĕ: «Ырлăх-сывлăх пар, айвансен пуçне сывлăх пар, ĕçленĕ ĕçĕмĕре ăнтар. Пĕр пĕрчĕ аксан пин пĕрчĕ илмелĕхне пар!» Унтан картишне тухаççĕ, алари вăрлăхне лаши урлă ывăтса: «Çак лаша çӳлли, пултăр», — теççĕ.

Хапхаран тухсан та асăрха: сухаллă çын тĕл пулсан, тырă пулать, сухалсăрри тĕл пулсан, тырри пулмасть.

Ани çине вăрлăхĕпе пĕрле хĕрлĕ çăмарта пăрахаççĕ: тырă пĕрчи çавăн пек тутă пултăр. Ун хыçĕнчен, чи малтан лашине, акапуçне, тĕренне пĕрер кашăк салма парса, çиме лараççĕ, пӳлĕхе апат çиме чĕнеççĕ.

Сухапуçпе сухалама йывăр, аçлăклă кĕпе витĕр тар персе тухать, алăсем сураççĕ, çăпата ăшне тăпра кĕрсе тулать. Епле ырă вара пĕр самантлăха канма выртсан! Ая сарнă сăхман тӳшек пек çемçе. Ывăннă урасем, алăсем лăштăрах каяççĕ. Кăлт-кăлт тăвать чĕре, кăлт тăвать. Ывăннă çын ăна лайăх илтет. Тӳпере акăш тĕкĕ евĕрлĕ шурă пĕлĕтсем чупаççĕ. Таçта вĕсем васкаççĕ, васкаççĕ, васкаççĕ. Ăçта-ши сенкер тӳпен тĕпĕ, ăçта-ши, ăçта-ши? Кураççĕ-ши ăна çӳлте вĕçсе çӳрекен кайăксем, кураççĕ-ши? Кам пĕлет-ши тӳпе тулашĕнче мĕн пуррине, кам пĕлет-ши?

Çав вăхăтра лаши тулхăрса ярать, чăваш ыйхи çухалать, татах суха пуçне тытать вăл. Пилекĕ ыратать, хулĕсем сураççĕ, çуркаланнă пӳрнисем хутланмаççĕ. 

Çак япаласем çинчен икĕ Иван шăкăлтатса калаçаççĕ.

Пысăк Иванпа Пĕчĕк Иван нумайранпа туслă пурăнаççĕ. Пĕр кун та пĕр-пĕринпе тĕл пулмасăр иртмест. Хĕлле вĕсем ăмăртмалла халап яраççĕ. Матви Иванĕ халапа хăйне майлă ярать. Лайăх пĕлсе тăракан халапра паллакан çынсем сике-сике тухаççĕ, вара халапри ĕçсем паянхи кун пулса иртнĕ пекех пулса тухаççĕ. Матви Иванĕ халапĕсенче утелни çĕрĕ те, теçетниксем те, таврари улпутсем те, утелни кантур пуçлăхĕ Глинка та, ял çыннисем те пур.

Çулла икĕ Иван шыва кĕме, акатуйсене, вăййа, çырмана, мăйăра, утара пĕрле çӳреççĕ. Вĕсен пĕр-пĕринчен пытармалли вăрттăнлăх çук. Акă, паян ир Пысăк Иван шăнкăрч курнă та тусĕ патне чупса килнĕ.

Шăнкăрчă йăва çумне çыхнă йывăç турачĕ çине ларнă та çуначĕсене чĕтрете-чĕтрете сăрăлтатать. Нумай çĕршыв урлă хăй йăвине таврăннă вăл, тĕнчене тав тăвать, хĕвеле саламлать, хитре юррипе мăшăрне савăнтарать.

Икĕ Иван шăнкарчă юрри такмакне тахçанах хăйсем майлă ăнланнă.



Липпĕт пăрçине,

Липпĕт пăрçине

ăшала,

ăшала

çупала,

çупала!

Çрр, çрр,

чуста çăрр! —



аллисемпе хăйне икĕ енчен çат-çат тутарса, шăнкăрчла юрлать Пĕчĕк Иван. Урăхларах юрлама тытăннă кайăкпа пĕрле Пысăк Иван такмаклать:



Чакăлтăм чакать,

Чураппан чупать,

Таяпа тарать.

Кушкă — кушак,

Мăян тӳшек.

Çрр! Çрр!

Салма çăрр!



Шăнкăрч мĕнле-мĕнле кăна сасă кăлармасть-ши?! Нумай кайăк сассипе юрлать вăл хăйĕн хитре юррине. Икĕ Иван харăс шăнкăрчла такмаклаççĕ:



Чим-ха, Тимкка,

Пул-ха хăна!

Çрр! Çрр!

Калаçăр!

Эй, йĕкĕт,

Çи чăкăт,

Ĕç сăра

Пĕр чара!

Юрларр!

Ташларр!



Шăнкăрчă тапăртатса тăракан ачасем еннелле пăхрĕ, ши! шăхăрчĕ те Тарас пусă тараси çине кайса ларчĕ.

— Хăратрăмăр, ахалех хăратрăмăр кайăка, — ассăн сывларĕ Пĕчĕк Иван.

— Пĕлтĕрхи шăнкăрчă кивĕ йăвинчен писмест! — йăпатрĕ Матви Ивапĕ тусне.

Çак пăхăтра Урлавсем енчен кăшкăрашни илтĕнчĕ. Унта Вăта касра пурнакан Тиек çуйăхать иккен. Ячĕ Хĕветĕр пулсан та, ял çинче ăна пурте Тиек тесе чĕнеççĕ. Пĕррехинче вăл Чĕмпĕр пасарĕнчен тиекĕн çĕтĕк карттусне тăхăнса килнĕ, тет. Карттуспа пĕрле çĕнĕ ят та хутшăннă. Тиек çуна çине тислĕк тиенĕ, шăнпа хире кайса тăкас тенĕ пулас. Такансăр лаши тан тапнă пăр çинче шăва-шăва ӳкет. «Атя-тя-тя, турт-ха!» — ӳкĕтлет ăна шӳреке сухаллă хуçи, çав вăхăтра хăй те çуна туртинчен туртса пулăшать. Лаши пĕрре урисене чара-чара ярать, тепре чĕркуçленет, анчах кăларса тăкнă кĕл çине лекнĕ çунана вырăнтан хускатаймасть.

Тиек чăтаймарĕ, çилли тулса çитнипе тилхепине турткала пуçларĕ, чăпăрккипе лаши çурăмĕ тăрăх темиçе хут тăсрĕ, унтан янавара пуçĕнчен хĕнеме тытăнчĕ.

Ачасем çавăнта чупрĕç.

— Лашана чипер пăхма кашни пĕлмест, хĕнеме ухмах та пĕлет! — терĕ Матви Иванĕ. — Эсĕ, шӳреке сухал, пуçна ан çухат, лашуна çухатăн!

— Эсĕ, вăрăм чĕлхеллĕ йĕкĕт, пакăлтатас вырăнне лава тĕрт-ха, вара ăслă пулăн! — хуравларĕ Тиек.

Икĕ Иван пулăшнипе çунана кĕллĕ вырăнтан туртса кăларчĕç. Минкенĕ лаши, сивлăшне çавăраймасăр силленсе тăрать. Таса мар витере выртса тăнипе ун аяккйсем тислĕкпе хытнă.

— Лашана нихăçан та тилхепене хутласа ан çап. Тилхепе вăл лашапа калаçмалли чĕлхе! — вĕрентрĕ Пĕчĕк Иван, ашшĕ сăмахне аса илсе.

Хĕрлĕ сухалла Тиек ача çине нумайччен пăхса тăчĕ, унтан тĕлĕннĕ сассипе: «Кам ачи эсĕ?» — тесе ыйтрĕ.

Иван ыйтăва илтеймерĕ: çӳлте-çӳлте кайăк хурсем какăлтатса иртеççĕ.

Ачасем таврăннă çĕре Ивансен пӳртне çĕнĕ улăмна витме тытăннă. Хуралтăшăн — çĕнĕ улăм вăл; выльăхшăн — çинĕ улăм. Улăм витнĕ хуралт çийĕ час çĕрет, çавăнпа улăмне çĕнетсех тăмалла, апла тумасан, ик-виç çултан тислĕкленсе каять вăл, ун çинче вара мăян шăтса тухать, хуçи ял кулли пулса тăрать.

Пӳрт тăрринче Иван ашшĕ, Энтри, кĕреплепе улăм сапалать. Кăтра сухалне пучах тирĕннĕ, хулăн çӳçĕ çине хăлчăк ларнă, тарланă çамкинчен пăс тухать. Пысăк Иван ашшĕ, Матви, сăхманĕпе калпакне хывса пăрахнă, унăн та аçлăклă улача кĕпи витĕр тар тапса тухнă. Вăл виçĕ юплĕ сенĕкпе çĕклем хыççăн çĕклем парать çӳле. Икĕ вăйпитти çын вылянă пек ĕçлеççĕ.

— Эй, йĕкĕтсем, ăçта чупса çӳретĕр? Сурăх çитерме каймалла! — терĕ ачасене Матви.

— Кĕрсе çийĕр те шăн çийĕпе сурăхсене Тĕпек çырмине хуса кайăр, — хушрĕ Энтри. — Çеремлĕхре путмасть, кĕркунне унта курăк вăйлă юлсаччĕ...

Юратаççĕ Кушкă ачисем кĕтӳ тухиччен сурăх çитерсе çӳреме. Çеремлĕхре юр кайсанах сип-симĕс курăк кăшăл шăтса тухать, анасем çинче хир суханĕ ешерме тытăнать, унта-кунта майра хуххи пуçне çĕклет. Сурăхшăн, хĕл иртнĕ хыççăн, хăмăл пĕрчи те, пĕлтĕрхи типнĕ шурути те, йывăçланса кайнă мăян туни те апат.

Иван çурăмĕ çине шурă пир хутаç çакнă. Хутаçа асламăшĕ çăкăр сăмси, чăкăт катăке, икĕ çăмарта, кĕленчепе сĕт чиксе панă. Матви Иванĕн çурăмĕ çинче пушăт кушел, унта кăвайта хывса пĕçермелли çĕрулми. Пĕтĕм хирĕпех тăри сасси. Хĕвел пайтах хăпарчĕ, ăшăтрĕ, анасем çинче пута пуçларĕ. Çăпата çумне пылчăк çыпçăнать, сĕтĕрĕнсе пырать.

Икĕ Иван Тĕпек çырми çеремлĕхне çитрĕç. Лупашкасенче ирĕлсе пĕтмен юр талкăмĕсем выртаççĕ. Маларах çитнĕ Кушкă ачисем Улăп тĕми тăррине вут хунă, кĕрешеççĕ, чикеленеççĕ.

Инçе мар Киштек хирĕ, улпут вăрманĕ. Хура халăх çав вăрмана çырма урлă çеç пăхма пултарать. Мĕн чухлĕ çырла пĕтет унта çулла, мĕн чухлĕ мăйăр тăкăнать кĕркунне, мĕн чухлĕ кăмпа хăрать! Хитре курăнать улпут вăрманĕ, анчах унăн хитрелĕхĕ те, усси те халăхшăн мар çав. Мĕншĕн халăхшăн мар? Çавна ниепле те ăнланаймасть Пĕчĕк Иван.

Ачасем йăваланаççĕ, кĕрешсççĕ, хăвалашаççĕ.

Вăхăт чупать. Уçă сывлăшра ачасен хырăмĕ çиме ыйтсах тăрать. Хăйсемпе илсе килнĕ çимĕçе хăшĕсем тахçанах выляса янă. Пĕчĕк Иван çăкăр сăмсине те, чăкăт катăкне те пайласа валеçрĕ, Матви Иванĕ кăвайт ăшне типĕлле хывса пĕçернĕ çĕрулмине уйăрса пачĕ.

Кăнтăрлаччен хĕвел хĕртсе тăчĕ, унтан сасартăк таçтăн сиксе тухнă пĕлĕт çумăр тăкса хăварчĕ.

Каç еннелле ачасем яла таврăнма тăчĕç. Çумăр хыççăн тавралăх улшăнчĕ, анасем çине пырса кĕме çук: пĕтĕмпе шӳсе кайнă. Тĕлĕ-тĕлĕпе путексем те, амăшĕсем те пута-пута лараççĕ. Çавсене турта-турта кăларса, икĕ Иван халтан кайрĕç, сурăхĕсене аран-аран Тĕпек çулĕ çине кăларчĕç. Имшеркке Пĕчĕк Иванăн урисем аран-аран сĕтĕрĕнеççĕ: çăпати тĕпне пылчăк пăтран кая мар çыпăçнă пулĕ. Сурăхсем, ав, хăйсемех киле васкаççĕ.

Утать-утать Иван, тусĕ аллинчен тытса, ял курăнмасть-ха. Ăçтан курăнтăр вăл? Кушкă ялĕ ту айĕнче. [[I,454]] вăл аякранах курăнать. [[I,455]] енчен килнĕ чух патне çитичченех пытанса ларать. Тӳпе тăррине çитсен, хир енĕ ывăç тупанĕ çинчи пекех курăнать вара. Сулахайра, яла тусем çумне хĕснĕ Кăнна шывĕ леш енче,— Чăваш Таяпи, Кĕçĕн Турхан, Мăкшă Таяпи, Аслă Турхан, Утемĕш, Пăхăрçă; тӳрех пăхсан — Чураппан, Пăрăнтăк, Пӳркел; тата аяккарах, кăвак тĕтрелĕхре, темле ялсем, вĕсене Пĕчĕк Иван пĕлмест-ха.

Утать-утать Иван, ял курăнмасть-ха. Хăята тухса каякан çул енчи армансем авăраççĕ. Çил аванах вĕрет. «Эх, çак çулпа пылчăк çăрса пыриччен арман лаççинче ларас пулсан? — шухăшлать Иван. — Унта черетри çынсем вăхăт ирттермелле халапсем яраççĕ. Хĕлле питĕ лайăх вара унта, паянхи пек мар, сăмса тăрăх тар юхмасть, урасем те сăрлатмаççĕ. Лаçри кăмакара вут ялкăшать, вĕри кĕл ăшне хывнă паранкă шăрши кĕрет. Хывнă паранкă шăрши! Санран ырă шăршă пур-ши тĕнчере?! Ăна кĕл ăшĕнчен чавса кăларатăн та, сĕтел çине хурса, саланса кайичченех лӳчĕркетĕн. Шарт çурăлать паранкă хуппи, шалтан кĕрпеклĕ ашĕ сиксе тухать, пăс хăпарать. Алăк витĕр арман йĕки шакăлтатни, чул шатăртатни илтĕнет. Тулта тулхăрса каяс патне çитнĕ арман çуначĕсем кашлаççĕ, шăхăраççĕ, шат-шат тăваççĕ ывăна пĕлмен ĕçченсем. Йăр-йăр юхать чул айĕнчен ăшă çăнăх, ырă шăрша пула çиес килме пуçлать.

Иван тусĕн аллинчен тытнă, çакăнса пырать, урисем сĕтĕрĕнеççĕ. Сылтăм ури кĕли чĕпĕтет: хăпарса тухнă. «Часрах киле çитесчĕ!» — шухăшлать вăл. Асламăшĕ кĕтет ăна. Вăл паян салма пĕçернĕ-тĕр. Епле аван пулмалла халь салма шӳрпи сыпма.

Аран-аран урине сĕтĕрет Иван. Лăч-лăч тăвать çăпати пылчăк çинче.

Эх, кăшт та пулин кăвак пĕлĕте пăхса канса выртасчĕ! Мĕнле япаларан-ши çав кăвак пĕлĕт? Çĕрле çăлтăрсем тухаççĕ унта. Хăй çулĕпе сивĕ уйăх çӳрет унта, кăнтăрла хĕвел шуса иртет. Хăш чухне хăвăрт анать вăл, хăш чухне, çын ĕçре ывăннă вăхăтра, паянхи пекех васкамасть.

Кăн-кăвак пĕлĕт, кăвак чечек пекех. Асламăшĕ каланă тăрăх, авал пĕлĕт çапла çӳлте пулман, ăна çын пӳрт тăррине хăпарса хыпаласа пăхма пултарнă. Пĕр чăваш арăмĕ ача кипкине типĕтме пĕлĕт çурăкне хĕстерсен, турă çилленнĕ те пĕлĕте çӳле улăхтарнă вара. Халĕ вăл ытла та çӳлте-тĕр: кайăк хурсем, тăрнассм вĕçсе иртеççĕ, тăрисем пăнчă пек пуличченех вĕçсе хăпараççĕ, хĕренсем çаврăнса çӳреççĕ, анчах пĕр кайăк та пĕлĕт çине ларса кăтартман.

Киремет хурамисем куранса кайрĕç. Акă пĕччен хурама та инçе мар. Мăнаçлăн ларать вăл. Миçе çула çитнĕ-ши вăл? Асламăшĕ ача чухнех çак хурама çавăн пысăкăш пулнă, тет. Ял çыннисем çак йывăçăн туратне те тивмеççĕ. Ĕлĕк пĕри хураман типнĕ турачĕсене хуçса вут хунă, тет. Хĕлле çав çын вăрмантан таврăннă чух аташнă та çак хурама патне çитсе шăнса вилнĕ, тет. «Пĕччен хурамана перĕннĕ çын пĕччен юлать», — теççĕ кушкăсем.

Тĕрлĕрен шухăш явăнать Иван пуçĕнче. Кăçал ăна ашшĕ сухапуçĕпе сухалама вĕрентесшĕн. Пĕчĕкçĕ ача мар, саккăрта ĕнтĕ. Авă, Матви Иванĕ тахçанах пĕччен сухалама вĕреннĕ.

Ивансем туран анакан çул патне çитрĕç. Кунта утма çăмăл: çултан пăрăнсанах çерем. Аялта, хӳтлĕхре, ял. Сылтăмра, Шуйттан пуссипе юнашар, Пыллăх вăрманĕсем. Киреметрен тухакан çырма Мăкăлӳк çырмипе пĕрлешнĕ тĕлте, ял çывăхĕнче, шывсикки пур. Кушкă чăвашсене лайăхах аптăратать пĕрлешнĕ шыв: ун урлă ялта икĕ кĕпер хывнă — Çырма касра, Кĕтес касра.

Хӳтĕре ларать Кушкă ялĕ. Çавăнпа-тăр çанталăк кунта йăвашрах тăрать, çавăнпа-тăр Кушкă çыннисем авалтанпах пахча-çимĕç нумай туса илеççĕ. Ăста пахчаçăсен дыньăпа арбуз та пиçсе ĕлкĕреççĕ. Теччĕ пасарне тух-ха. Пахча-çимĕç сутакансем камсем? Кушкăсем.

Ту çинчен хитре курăнать Кăнна шывĕ, çутă чĕн пысăклăх пекех авкаланса выртать. Авă Çĕнĕ Кукăр, Кивĕ Кукăр. Ваттисем ача чух Кивĕ Кукăра шыва кĕме çӳренĕ, халĕ ача-пăча Çĕнĕ Кукăрта шăмпăлтатать. Вăл çывăхрах та, тарăнтарах та. Унта лашасене те иштереççĕ. Ял тепĕр енче Аслă улăх кукăрĕ. Унта çӳреме инçерех, тата шыв хĕррине юшкăн ларнă, путать.

Ывăç тупанĕ çинчи пекех выртаççĕ Кушкă урамĕсем. Тӳрех курăнаканни, чи вăрăмми — Вăта кас. Пĕр енĕ шыва кутăн, тепĕр енĕ — тăва кутăн. Авă, Хрестум, çамрăксен вăйă вырăнĕ. Ту айĕнче çырма тăрăх нумай килĕ ларман, кунталла ял ӳсмест: Киремет кати инçе мар, хăраççĕ чăвашсем çав таса мар вырăнтан. Çак ретре чи хĕрринче Реккейсем пурăнаççĕ. Вĕсен Элекçей ятлă ачи пур, Иван тантăшĕ, питĕ ăста халапçă. Хăш чухне вĕсем пĕрле выляççĕ. Çав килтен ĕнтĕ Иванăн амаçури амăшĕ.

Хрестумран инçе мар — Ивансен килĕ. Тĕнĕрен тĕтĕм тухать: асламăшĕ темĕскер пĕçерет-тĕр. Мĕн чухлĕ нумай ĕçлетĕн, мĕн чухлĕ ывăнатан, çавăн чухлĕ тутлăрах туйăнать асламăшĕ пĕçернĕ апат-çимĕç. Мĕншĕн çапла-ши? Килте ларнă чухне пăтă та, салма та тутлă пиçмест. «Мĕншĕн вăл хăш чухне шăрттан яшки те тутлă мар, тепĕр чухне кантăр вăрри çăвĕ янă паранкă шӳрпи те ытла тутлă?» — тесе ыйтсаччĕ пĕрре Иван. «Яшка вăл ĕçрен таврăннă çынна паллать, эпĕ те ун пек çыншăн тутлăрах пĕçеретĕп», — тесе хуравларĕ асламăшĕ.

Ивансем сурăхĕсене ту çинчен хуса антарчĕç. Вăрам ту çур çухрăма яхăн пулĕ.

Хрестумран инçе мар, çырма урлă хывнă кĕпер çумĕнче, Суеççĕ Хветĕрĕ пурăнать. Ун арăмĕ Ивана час-часах чаркаласа калаçкалать, кучченеçсем те паркалать. Çав хĕрарăм Ивана, çуралсанах икĕ кунтан амăшсăр юлнă тăлăх ачана, кăкăрне ĕмĕртсе вилĕмрен çăлса хăварнă, тет.

Урампа пынă чухне Иванăн ывăнни кăшт иртсе кайрĕ, ури кĕли лăпланчĕ.

Килте Иван пусма çине ларса çăпатине салтрĕ, алли-ури лăштăрах кайрĕ. Питĕ лайăх çав килте. Тăранса килнĕ сурăхсем те киленсе кавлесе выртаççĕ. Каçхи апат тусанах Иван ачасемпе вылямашкăн урама тухма хатĕр.

  
   Çураки хыççăн


   Çураки чипер иртрĕ. Çур тырри тин-тикĕс шăтса тухрĕ, шăрт пек: çурхи çумăрсем вăхăтпă пулчĕç. Савăнтарать кăвак сĕмлĕ пăри, симĕс кăвак хăях евĕрлĕ сĕлĕ, кăтра ясмăк, кĕмĕл çулçăллă пăрçа. Ыраш пуссинче хура курак пытанать. «Çуллахи Микулара ыраш курака пытарсан, тырă лайăх пулать», — теççĕ ваттисем. Пахум кунĕ çитрĕ. «Пахум килчĕ — ăшă шăршă çапрĕ», — теççĕ тата халăх хушшинче. Çум çумлама тытăнман-ха, хыт сухана тухман-ха; çав пусăра выльăх çӳрет. Каç пулсан ваттисем урама калаçса ларма тухаççĕ, çамрăксем кĕвĕ калаççĕ, хĕрсем пир çапаççĕ, ача-пăча хăвалашмалла вылять.

Тĕнче хыпарĕсем сайра-сайра çитеççĕ Кушка, çитсен те пин çын урлă, пин тĕслĕ улшăнса. Кам та пулин Пăваран е Теччĕрен хыпар илсе килсен, кушкăсемшĕн пĕр-ик уйах шавлама сăлтав пулать вара. Хăш чухне Пăрăнтăка качча кайнă Шăхран Малянкки, çамрăк хитре хĕрарăм, Кушкăри тăванĕсем патне хăнана килнĕ май çĕнĕ хыпарсем илсе çитерет: Пăрăнтакра вулăс утелни кантурĕ, чиркӳ пур, ял урлă Хусанпа Чĕмпĕре çыхăнтаракан аслă çул иртет, ку ялта ăмăрткайăклă тӳресем час-часах пулкалаççĕ. Микулай патша вилни çинчен, Крым вăрçи пĕтни çинчен кушкăсем çав хĕрарăм урлă пĕлчĕç.

Сасартăк пĕр çĕнĕ хыпар хăй урипех утса çитрĕ. Ивана ирхи апата вăратрĕç. Çатма çимĕçин ырă шăрши сарăлнă пӳрте анасласа кĕнĕ май сĕтел хушшинче салтак ларнине курах кайрĕ вăл. Салтакĕ пушмакне витсе тăракан шап-шурă шăлаварна, хура мундирĕн кăкăрĕ çинче темсĕкерсем йăлтăр-йăлтăр тăваççĕ. Вăтаннипе Иван тарса пытанасшăнччĕ, ĕлкĕреймерĕ, ăна салтак ыталаса илчĕ те маччана çитичченех çĕклерĕ.

— Пысăк ӳснĕ, пысăк ӳснĕ, мăнукăм! — силлет салтак Ивана. Хăйĕнчен чĕлĕм шăрши кĕрет.

— Кăçал вăл сухапуçпе сухалама вĕренчĕ! — мухтарĕ асламăшĕ.

— Сухапуçпе?! — тĕлĕнчĕ аслашшĕ, мăнукне премĕк тыттарса. — Харсăр мăнук ӳсет, чăн-чăн хресчен пуласси курăнать. Чăн-чăн хресчен вăл ĕмĕр тутăхман, ĕмĕр хакне çухатман ылтăн. Ун пек çынна пурлăхлă пурăнăç

кĕтет.

Салтак пурин валли те парне илсе килнĕ: Иван ашшĕне кивĕ шăлавар, асламăшпе амăшне кĕпе арки валли пусма тавар, Наçтаçа шап-шурă явлăк, Ивана хăмаç кĕпе пачĕ вăл.

Ирхи апатран тухичченех Ивансем патне кӳршесем кĕре-кĕре туха пуçларĕç, кашнин паттăр салтака курас килет, çĕнĕ хыпар ыйтса пĕлес килет. Тахçантанпах вăрттăн пăшăлтатаççĕ: утелни пĕтмелле, теççĕ, улпут хресченĕсем ирĕк кĕтеççĕ...

— А, Пахум киле таврăннă! Аван-и? — алă парать кашни килекен Иван аслашшĕне, унтан сăпайлăн ларать те мĕн калаçнипе тимлĕн итлеме тытăнать.

Ивансене ялта Пахумсем теççĕ, çавăнпа аслашшĕне Пахум тесе чĕннинчен тĕлĕнмелли çук. Ăна хăшĕ-пĕри, çамрăкраххисем, Григорий Пахомчă тесе те чĕнеççĕ. Хисеплĕ çын вăл.

Иван çиме мансах кайрĕ, вăл аслашшĕ çинчен куçне илмест. Ăна аслашшĕпе иккĕшĕ ялта чи чаплă пек туйăнать...



Кĕтӳ яла кĕнĕ чухне çĕкленнĕ тусан пусăрăнчĕ. Хĕвел аннă, анчах уяр каç кун çути нумая тăсăлать.

Каç пулсан, аташнă путексем амăшĕсене шыраççĕ, килĕсене таврăйман ĕнесем макăраççĕ, хур ушкăнĕсем Кăннаран шăкăлтатса таврăнаççĕ, кăнтăрла çывăрса выртнă йытăсем харсăрланса вĕреççĕ. Шăхран çумĕнчи йӳçлĕхе ĕне путнă; шертесемпе, вĕренсемпе пухăннă çынсем пĕр-пĕрне хистесе кăшкăраççĕ; ĕни вилсе каясран хăраса макăракан хĕрарăм сасси илтĕнет.

Ваттисем каçхи апат çинĕ хыççăн урама ларма тухнă. Мĕн-мĕн çинчен калаçмаççĕ вĕсем?! Самана çинчен, пурăнăç çинчен, тискер вăрттăнлăхсем çинчен. Пĕр-пĕр шӳт хыççăн ахăлтатса кулаççĕ: кушкăсем ĕçлеме те юратаççĕ, пушă вăхăтра култарма та пултараççĕ. Куçĕ те, чĕлхи те çивĕч Кушкă çыннисен. Пĕр-пĕр çынна тĕртсе каланă сăмахĕ ухă йĕппи пек пырса тирĕнет, вара çак сăмах хушамат вырăннех çӳре пуçлать, хуçи ăна виличчен ачи-пăчине пиллесе хăварать. Çапла вара Кушкăра паллă хушаматсем тухнă: Чупахха, Суеççĕ, Упал, Тиек, Автан, Ăсан, Тăрна, Шăтăрнак, Шакмак, Шăши, Кашкăр, Купса тата ыттисем те.

Аякра хĕрупраç пир çапни илтĕнет. Каçхине çамрăксем вăйă калама тухиччен чи хитре сасă вăл ялта. Сĕрме купăс ăсти, лайăх купăс тăвас тесе, кирлĕ йывăç суйлать, пир çапакансем те, сасă хытăрах кайтăр тесе, янăракан каска тупма тăрăшаççĕ. Лайăх тăнлакан çыншăн миçе тĕслĕ сасă кăлармаççĕ çав каскасем! Авă, Чечен касри Василкка пĕрени сасси — шĕвĕ сасă, нумай выртса хăрма тытăннă йывăç вăл. Арман касри Çимун пĕрени пичĕке евĕр янăрать, унта каччăсем хĕрупраç валли юриех хăвăл йывăç тупса хунă. Ивансен шăмă пек хытнă чăрăш каски пуринчен хытă янăрать, ун сассине тӳлек каçсенче Чураппанпа Таяпара та илтни çинчен калаçаççĕ.

Паян Иван аппăшĕн пирне çапаççĕ. Наçтаç, тăпăл-тăпăл пӳллĕ сарă хĕрача, Ивантан сакăр çул аслă, вунулттăра пырать. Кăçал вăл икĕ тăрăх пир тĕртнĕ, паян, тусĕсене чĕнсе, пир çапла тухнă. Пир тăрăхне каска çумне хĕстернĕ сӳс кантрине Иван ярса тытнă, урипе пĕренене тĕрелесе, туртса хытарнă. Апла тумасан, пир тăрăхĕ вырăнта тăмасть, тукмаксем тӳнĕ вăхăтра каска çинчен шуса анать. Тăватă енче тăватă хĕр. Малтан хире-хирĕç тăракан икĕ хĕр тытăнаççĕ. Тăп-тан! тăп-тап! тутараççĕ вĕсем çăмăллăн. Унтан тепри хутшăнать. Юлашкинчен тăваттăмĕш тукмакĕ ерипен кĕвве кĕрсе каять. Тăппи-таппи, тăнпи-таппи! чупать вара тукмак кĕвви ял тăрăх. Чăнкăр-чăнкăр, чăнкăр-чăнкăр тăваççĕ теветсемпе çухасем. Мĕн чухлĕ васкаварлă çапаççĕ, çавăн чухлĕ хитре илтĕнет пир çапни. Хĕр харсăрлăхĕ пир тăрăхĕ хисепĕнчен те, пир çапнинчен те курăнать.

Пĕрене янăранине, тукмаксем шакăлтатнине итлеме юратать Иван. Таçтан шалтан пин тĕслĕ сасă тухнă пек, пин тĕслĕ чĕлхе илтĕннĕ пек.

— Тăппи-таппи, тăппи-таппи!— шаккаççĕ тукмаксем. Иван хăлхине çакăн пек такмак илтĕнет:



Таппи-таппи,

Тăппи-таппи—

Тукмак ташши;

Шăкки-шакки,

Шăкки-шакки —

Тукмак юрри!

Тӳнк-тӳнк тăвать,

Ян-ян тăвать

Кас каски.

Инçе чупать.

Таçта васкагь

Ун сасси.

Чăнкăр-чăнкăр

Тăвать тевет,

Епле сенкер

Каçхи пĕлĕт!

Хĕрсем, хĕрсем,

Харсăр хĕрсем,

Çитет сире!

Чарăнмасан,

Пăрахмасан,

Шăтать пирĕ.



Çук, пирĕ шăтмарĕ: хĕрсем хăйсен ĕçне лайăх пĕлеççĕ. Вĕриленнĕ пир тăрăхне салатрĕç икĕ вĕçĕнчен тытса туртма тытăнчĕç. Иван та пулăшрĕ: аппăшĕ пирĕ-çке. Паян аван-ха, каччăсем пир çапнă çĕре пырса ĕлкĕреймен, вĕсем пир тăрăхне туртнă чухне алхасаççĕ — татса пăрахма хатĕр, пирĕ çатартатать, хĕрсем вара макăрас патнех çитеççĕ.

Ялта пир çапнă сасă сӳнчĕ. Арман касран хĕр ушкăнĕ вăйă каласа иртет. Пурте шурă саппун çакнă, явлăкĕсене хĕрле çыхнă, харăс утса пынă майăн тевет кĕмĕлĕсем чăнкăртатаççĕ.

Çамрăксем Хрестума нухăнчĕç, Ивансенчен инçе мар. Акă вĕсем пĕрлешсе ункăланчĕç, Маркуш Якурĕ, паттăр сарă каччă, вăйă калама пуçласа ячĕ:



Чăн тӳпере çич çăлтăр та

Чăн тӳпере çич çăлтăр.



Пурте харăс çĕклесе ячĕç:



Çиччĕшĕ те çут çăлтăр,

Çиччĕшĕ те çут çăлтăр.

Пирĕн ялта çитмĕл хĕр те,

Пирĕн ялта çитмĕл хĕр,

Çитмĕлĕш те сарă хĕр,

Çитмĕлĕш те сарă хĕр.



Юхма тытăнчĕç. Пĕр вырăнта çаврăнса тăракан ункă татăлчĕ, пилĕк хĕр, хулран хула тытăнса, урам тăрăх утрĕç, кăшт кайсан, çул çине тухса чарăнчĕç. Пилĕкшерĕн-пилĕкшерĕн, умлăн-хыçлăн утса пырса тăраççĕ çав рете, пилĕкшерен-пилĕкшерĕн ретĕн пĕр вĕçĕнчен тепĕр вĕçне пыра-пыра тăраççĕ. Епле хитре те уçă сасăсем пур! Ахаль мар тӳлек каçсенче Кушкăра вăйă каланине çичĕ çухрăмри Пăрăнтăкра илтни çинчен калаçаççĕ.

Пур касса та çитеççĕ çамрăксем, пуриншĕн те вăйă калаççĕ. Сахал мар карчăк, хĕр чухнехине асăнса, вăрттăн, çын курман чухне, çамрăксене итлесе куççуль тăкаççĕ.

Иван юратать вăйă каланине итлеме. Паян та вăл, Матви Иванĕпе Хрестума тухса, нумайччен пăхса итлесе тăчĕ. Вăйă салансан, çамрăксем ташлама тытăнчĕç. Иван килне таврăнчĕ: асламăшĕ нумайччен чупса çӳреме хушмасть. Урама тухса ларнă çынсем саланман-ха, шăкалтатса калаçса лараççĕ. Ăçта-ăçта кăна илсе каймасть пулĕ вĕсене чăвашăн сăпайлă сăмах çулĕ?!

Иван аслашшĕ, вăрçăран нумай пулмасть таврăннăскер, Севастопольте французсемпе, турккăсемпе, акăлчансемпе çапăçни çинчен каласа ларать. Унта Нахимов адмиралпа Синопра пулнă Кушкă çынни Чаман матрос пуçне хунă. Вăрçăра пулнă Паркерей Элекçей салтакран таврăнман-ха, çар служби çирĕм пилĕк çул, служба вĕçне çитеймен-ха вăл, ялйыша салам каласа янă. Кĕркунне курма яраççĕ пулĕ.

Çав тери хăрушă пынă вăрçă, çав тери нумай паттăр пĕтнĕ унта, çĕр таттисĕр кисренсе тăнă, çапах хамăр салтаксемпе матроссем паттăррăн çапăçнă. Унта утелни йĕрки те, улпутсемшен ĕçлемелли йĕрке те пĕтмелли çинчен сăмах çӳренĕ, çавăнпа вăрçăра хăвăртрах çĕнтерессишĕн çапăçнă.

Иван аслашшĕне — Пахум Кĕркурине — итлеме пĕтĕм кас пухăннă. Кĕркури — Севастополь геройĕ, ăна патша тăватă хĕреспе наградăланă, паттăррисенчен паттăрри пулнă вăл. Тĕсрен-питрен те, пӳ-сирен те, вăй тĕлĕшĕпе те палăрса тăрать Кĕркури. Çăра çӳçĕ кăвакарнă, вăрăм та хулăн мăйăхĕ çӳлти тутине витнĕ, çăра куç харши айĕнчен çивĕч куçĕ итлекенсене сăнать. Мĕнле-мĕнле кăна çĕршыв курман ватă салтак? Тĕлĕнеççĕ Кушкă çыннисем, ахлата-ахлата итлеççĕ. Вĕсенчен нумайăшĕ Теччĕпе Пăваран инçерех тухса курман. Хăшне-пĕрне Чĕмпĕр те тĕнче хĕрринче пекех туйăнать.

Пахум Кĕркурийĕ службăран таврăннă хыççăн темиçе çул клава пулса ĕçленĕ, вулăсра ăна пĕлмен çын çук, тӳресем те хисеплеççĕ. Вăл Турккă вăрçинче те пулнă, теççĕ. Крым вăрçи вăхăтĕнче çĕнĕрен çарта пулнă, паттăррăн çапăçнă. Тĕнчере нумай çӳренĕ çын вырăсла лайăх пĕлет, анчах чăваш чăвашах çав. Вăл аслă турра та, Пихампара та, ырăсене те, киремете те ĕненет, юмăç та, шыври те, тухатмăш та, ашапатман карчăк та, хĕрт-сурт та, арçури те пур уншăн. Пӳрт лартнă чухне, акана тухас умĕн, чӳксенче калакан кĕлĕсене пĕлет. Ун пуçĕнче халăх ăсталăхĕ, халăх ăсĕ тĕреклĕ йăва çавăрнă. Ахаль мар ăна ялйыш хисеплет, ун сăмахне итлеме юратать. Пăвари тӳресем ăна татах клавана лартасшăн, теççĕ. «Лартсан аван пулĕччĕ», — теççĕ кушкăсем. Кĕркури клавара ĕçленĕ вăхăтра тырă пăхса тăракансем те, теçетниксем те ытла хĕсмен.

Пӳрт ӳмĕнче калаçу пырать. Сулхăн çапрĕ. Кăнна шывĕ енчен нӳрлĕ сывлăш çитрĕ. Иван, ашшĕ кĕрĕкне илсе тухса, асламăш çумне чĕркенсе ларчĕ. Ăшă кĕрек ăшĕнче шăннă урисем вĕриленчĕç.

Тимлĕн итлет Иван ваттисем калаçнине, пуç çинченех чĕркеннĕ кĕрĕкне кăшт уçса, шăтăкран пăхса ларать. Вăрçă çинчен шухăшлать, тискер вăрçă çинчен. Авă, ваттисем вăрçă пĕтнине ĕненмеççĕ, вĕсем шучĕпе, пĕри пĕтет, тепри пуçланать. Кам пĕлет? Чăнах пĕтмен пулсан?

Иван тăнлать: çĕр кисренни туйăнмасть-ши, тупă сассисем илтĕнмеççĕ-ши? Иван шучĕпе, вăрçă кунта çитес пулсан, çĕр кисренмелле, вут ялкăшмалла, суранланнă çынсем йынăшмалла, лашасем кĕçенмелле, вилиисем купи-купипе выртмалла!

Иван чĕтрет, те хăранипе, те шăннипе. Кăнтăр енне пăхать: вăрçă шевли вылямасть-ши? Çук, шевле вылямасть, çĕр кисренмест, мухтав турра! Вăрçă пĕтмен пулсан та аякра-тăр. Аслашшĕ Севастопольте çапăçнă. Миçе кун утмалла унта? Течче каллĕ-маллĕ кайса килме пĕр кун кирлĕ, Чĕмпĕре — виçĕ кун кирлĕ, теççĕ. Севастополе — миçе кун кирлĕ-ши? Аслашшĕ каланă тăрăх, унта темиçе уйăх утмалла. Çук, вăрçă Кушка çитес çук, çитес пулсан, аслашшĕ кунта ларас çук, вăл паттăр салтак...

Çамрăксем килĕсене саланаççĕ, унта-кунта выляса кулни илтĕнет, кăшт тăрсан тавралăх шăпланать. Иванăн çывăрасси килет. Ларакан çынсем аякра-аякра калаçнă пек туйăнать. Лӳпинке карчăк сăмахĕсем хăлхана кĕреççĕ: «Кăнна хĕррипе пырать вăл...» (Кам? Иван илтмен.) «Пырать хайхи Кăнна хĕррипе, мунчасем патне çитет. Асан мунчинче тахăшĕ çапăнать. Пăхать — алăкне хупнă, мунчинче çутă çук. Ăшши чашланă сасă пур. «Эй, кам мунча кĕрет?» — тесе ыйтать хайхи. Никам та хуравламасть. Çав вăхăтра Кăннара шампăлт, шампăлт туни илтĕнет. Пăхать хайхи çав еннелле — шыври çӳçне турахуп шăлĕпе тураса лара парать».

Итлесе ларнă май Иван шухăшлать: çын сăмахĕнче вăрттăнлăх нумай, вĕçне туп-ха. Акă, паян асламăшĕ каласа пани пуçĕнчен тухмасть. Атăл хĕрринче, Кивьял улăхĕнче, авал кĕтӳри лашасене упăте аптăратнă, утланса чăм шыва ӳкеричченех хăваланă. Лашисем начарлана пуçланă. Упăтине ниепле те тытаймаççĕ. Ун чухне пăшал таврашĕ пулман. Çынсене хăй çывăхне те яман упăти, чеескер. Çамрăксем те, шур сухаллă стариксем те шухăшласа ăнтан кайнă, упăтене тытмалли меслет тупайман. Каярахпа çапла тăваççĕ. Виçĕ ял çынни — Юкьелтен, Пухтелтен, Кивьялтан —  пухăнаççĕ те чи лайăх лаша çурăмне сăмала сĕреççĕ. Упăти хайхи лекет. Ăна Юкьелте пушă пурана хупса вут чĕртсе яраççĕ. Упăти çапла каласа макăрнă: «Алялли хăпсан, куялли хăпмасть, кутялли хăпсан, алялли хăпмасть!» Хăйне вут хĕлхеме ăшалама тытăнсан, çапла ылханса хăварать: «Кивьял кивелтĕр, Пухтел пушантăр, Юкьел юхăнтăр!» Те чăн пулнă? Ахаль мар-тăр, çав виçĕ ял чăвашĕсем питĕ начар пурăнаççĕ, теççĕ. Атăл çаранне пысăккисемпе ыхра ути татма çӳренĕ чух Иван хăй те çав ялсем витĕр тухса курнă. Мĕнле чĕрчун çав упăте? Хальхи саманара ăна курни çинчен калаçмаççĕ. Ăçта пурăнаççĕ вĕсем?

Çапла çав, пур тĕлте те çынна шухăшлаттаракан вăрттăнлăх, пур тĕлте те çынна усал тума тăрăшакан, вăйсем пур.

— Эй, хĕрарăмсем, пакăлтатса ларса çитĕ, улпут майрисем мар! — илтĕнчĕ çилĕллĕ сасă. — Ыран ирех утелни хирне çум çумлама каймалла, арçынсен тислĕк салатмалла!

Иван куçне уçса пăхрĕ. Сарлака сухаллă Шакмак Энтрийĕ тăра парать. Кĕреçе сухалĕ кăкăрне хупланă. Теçетник вăл, усал теçетник.

Хĕрарăмсем нимĕн те чĕнмерĕç, чăл-пар саланчĕç: Шакмак Энтрипе калаçса вĕçне тухас çук, халăха вăл хытă тытать, ахаль лартмасть. Шакмак Энтри аллинчи патакне те çăмăллăн ирĕке янине лайăх пĕлеççĕ. Ыран хăйсен анисем çине тислĕк тăкма хатĕрленекен арçынсене калаçма та памарĕ: утелни хирне тухмалла!

«Утелни, утелни, теççĕ ялан, — шухăшлать ашшĕ кĕрĕкĕпе чĕркеннĕ Иван, аслашшĕне палласа илсе йăпăлтатма тытăннă теçетник çине пăхса. «Утелни хирĕ, утелни пусси, утелни тырри!» Утелнишĕн Иван хăй темĕн астăвассах ĕçлет, анчах çав тискере, утелние, курман. Кам вăл утелни, кушкăсене хăратса ĕçлеттерекенни?..» 

Иван утелни пуссипе утать. Пĕчченех. Курах каять: малта пĕлĕт çӳллĕш Улăп пырать. «Утелни, утелни вăл!» — пур енчен те илтĕнеççĕ сасăсем. Çыннисем курăнмаççĕ.

— Иван, Иван, кил-ха кунта! — чĕнет Улăп, пӳрнипе кăчăк туртса. Ун чăмăрĕ пӳртрен пысăк. Иван хăраса каялла чакасшăн, анчах урисем утмаççĕ, шăмми-шакки хытса ларнă, кăшкăрса яма сасси тухмасть.

— Иван, Иван, тенĕ сана! — татах чĕнет Улăп. Иван шартах сикрĕ, çавăнтах вăранса кайрĕ.

Шăналăк уçăлчĕ те, асламăшĕн ырă сăн-пичĕ курăнчĕ. Пуçне сурпан сырнă карчăк, пичĕ çине пурнăç нумай йĕр хывнă пулсан та, Иваншăн вăл чи хитре карчăк.

— Иван, Иван, тенĕ сана! — чĕнет вăл мăнукне. — Тăр, тăр ĕнтĕ, кӳптĕрме пиçрĕ. Паян утелни хирне çум çумлама каймалла! — пуçĕнчен ачашларĕ асламăш Ивана.

  
   Уяр аçи


   Иванпа аслашшĕ Тĕпек çырминчен утăлăх курăк çулса килчĕç. Картишĕнче ырă шăршă сарăлчĕ. Курăк хушшинче пиçме тытăннă хурăн çырли тĕл пулкалать. Урапине тикĕтлерĕç, йăр-йăр тумлакан хура тикĕт те ытарма çук ырă шăршă кăларать. Хăят ярмăнккине кайма хатĕрленеççĕ.

Хăят ярмăнкки, ăна кĕскен ял çыннисем Хăят теççĕ, ыраш шăркана ларнă вăхăтра иртет, вăл Кушкăран çичĕ çухрăмри улпутлă ялта. Çав ял хитре вырăнта ларать. Сĕве хĕрри. Улпут картишĕ çумĕнчех вăрман пуçланать. Хăят улпучĕ хресченсене хăй çывăхне ларма хушман, çавăнпа уничерен кĕрсенех сарлака урам пур — пĕр енче улпут, тепĕр енче пĕр рете ларса тухнă хресченсен кил-çурчĕсем. Варринче чиркӳ. Çак вырăнта çулталăкра пĕрре чаплă ярмăнкка пулса иртет. Кам-кам килмест Хăята?! Чăвашсемшĕн чи пысăк тĕлĕнтермĕш — çаврăнаканни. Мĕлт-мĕлт туса иртеççĕ ярăнакансем, кам ларнине палласа та ĕлкĕрейместĕн. Хуткупăс калать, параппан кĕрĕслетет, шăтăкран вăрăм сăмсаллă, шӳреке калпаклă пукане чăрăлтатакан сасăпа çынсене йыхăрать.

Хăят ярмăнкки — чаплă ярмăнкка. Унта чăваш пĕр пус укçи пулмасан та каять, курни мĕне тăрать, мĕн чухлĕ хыпар пĕлсе килет вăл унтан. Çирĕм пус укçи пулсан, çемйипех ырă курать вара. Чи малтан ачисене пĕрер керечи илсе пырать. Мĕн вăл керечи? Ун тутине пĕлмешкĕн çисе пăхмалла, пĕçернине пăхса тăмалла. Акă, хуçи чĕресрен пӳрнеске пысăкăш чуста татса илет те ăна тăскаласа хут пек çӳхетет, унтан вĕресе тăракан çу çине пăрахать. Çарр! туса каять çăвĕ. Паш! хăпарать чуста татăкĕ, хăмпăсем кăларать, саралса каять. «Горячие, горячие!» — кăшкăрать хуçи. «Керечи!» — теççĕ çав тутлă çимĕçе чăвашсем. «Керечи илсе пар-ха, атте», — тархаслать ашшĕне ачи.

Янăрать Хăят! Чаплă ярмăнкка Хăят! Кам-кам кăна пымасть унта? Мĕнле кăна сасă илтĕнмест? Тĕрлĕ чĕлхе сĕрлет. Çаврăнаканни патĕнче хуткупăс калать, параппан кĕрĕслетет, ăçта килчĕ унта шăхлич те тӳт шăхăрать, тункăрпа перекен пăшалсем пăнклатаççĕ.

Ывăнать чăваш курса çӳресе. Кунта пурте пур: пусма тавар, супăнь, тикĕт, урапа кустăрми, кулач, кĕлентĕр, пĕремĕк, мăйăр. Чăваш кĕсйинче çеç укçи çук. Таврăнать вăл лавĕ патне. Лаши ути-курăкне çисе янă, ĕçесшĕн, хуçине курсанах кĕçенсе ярать. Лавĕ айĕнчен сулхăна лартнă шыв кăкшăмне кăларать чăваш, кушелне уçать, ыраш çăкăрне кивĕ çаваран тунă çĕççипе чĕллĕн-чĕллен касса валеçет ачи-пăчине. Чăкăт пулмасан, шăл тăварĕпе çыртса çиет. Ĕçеççĕ, çиеççĕ чăвашсем тăраничченех, юлнă çакăр татăкĕсене лашине хыптараççĕ, унтан ăна кӳлеççĕ, çул майăн шăвараççĕ, килне таврăнаççĕ. Киле çитсен калаçмалли лăк-тулли.

Ивансем çав чаплă ярмăнккана кайма хатĕрленнĕ. Ут валли çулнă курăкне шăналăкпа витрĕç, кушелĕнче — ăшă çăкăр, пĕр чăкăт. Хăята паян виççĕн каяççĕ: аслашшĕ, Наçтаç, Иван. Асламăшĕ киле юлать, ашшĕпе амăшĕ утă çулма кайнă.

Иван чĕри уйрăмах савăнса тапать: аслашшĕпе Хăята каять; хĕрлĕ кĕпе тăхăннă, урине çĕнĕ çăпата сырнă. Аслашшĕ ăна çаврăнаканни çине лартма, керечи илсе пама, кăмăска ĕçтерме, аçтăрхан мăйри илсе пама сăмах пачĕ. Ивана урăх мĕн кирлĕ? Хуткупăс пулсанччĕ... Ăçтан илĕн ăна? Укçа нумай кирлĕ. Аслашшĕ ăна хăмаран купăс туса парасшăн. Хăма купăс— чаплă купăс, унсăрăн пĕр туй та иртмест. Сăрнай питĕ лайăх, анчах çамрăк ачапа килĕшсех каймасть вăл. Шӳккевре, вырăс ялĕнче, балалайка курнăччĕ, илемлĕ сасăллăскер, хреснашшĕ — улпут музыканчĕ — илсе парасшăн калаçкалать, анчах асламăш кăмăлне каймасть, чăваш япали мар, тет. Мĕншĕн тиркемелле вырăс япалине?

Ахтапан çулĕ. Ку çулпа кайсан, Хăят çывăхрах, теççĕ, анчах пĕр чăрмав пур: Кăннана юхса тухакан Киштек çырми урлă нихăçан та кĕпер хывмаççĕ, çыранĕ чăнкă...

Ыраш пусси. Ыраш вăйлă кăçал, пĕкĕ курăнмасть. Лăнкă çилпе шыв пек хумханать. Хир тăрăх тăман евĕрлĕ ыраш шăрки вĕçет. Икĕ çухрăмран — Кĕçĕн ур, кăшт кайсан — Аслă ур, ун урлă каçсан — Хулаш, ырăсем пурăнакан вырăн. Хула пулнă кунта тахçан авал. Мĕн чухлĕ кирпĕч, мĕн чухлĕ чӳлмек катăкĕ! Урсенче шăмăсем нумай. Çӳллĕ вырăн. Сулахайра—Кăнна чăнкă çыранĕ, шыв тепĕр енче — Ахтапан ялĕ, инçе мар Сĕве курăнать. Унта Иван ашшĕпе пĕрле пулă сĕрме нумай çӳренĕ. Сылтăмра, çырмаллă сарлака лап леш енче, сăртра, — Киштек ялĕ. Улпут картишĕ çумĕнчи парк урлă чиркӳ тăрри курăнать.

Иван лашине хытăрах чуптăр тесе пушăпа хистенĕ вăхăтра Хулашра ыраш хушшинче сасартăк çынсем курăнса кайрĕç. Çул çинче темиçе лав тăрать. Хăята каякансене Щербатов исправник тытса чарнă, темĕскер тĕпчет. Иванпа аслашшĕ урапа çинчен анса çынсем патне çывхарчĕç. Иван çӳçĕ хăранипе вирелле тăчĕ. Ыраш ăшĕнче Кушкă çынни Петĕр выртать. Пичĕ çинче хытса ларнă юн. Шăнасем сырса илнĕ. Кăмăла пăтратакан шăршă сарăлнă. Те çывăрать Петĕр, те ӳсĕр выртать — Иван ăнланмасть-ха.

— Мĕн пулнă Петĕр тетене, асатте? — ыйтрĕ вăл шăппăн.

— Курмастăн-им, çапса пăрахнă?

— Кам çапса пăрахнă?

— Ан шавла, Иван! — хушрĕ аслашшĕ. 

Исправник тытса чарнă çынсене нумайччен ямарĕ.

Хут çине лăк çырса тултарчĕ те кушкăсене пӳрне паллисене ларттарчĕ. Иван аслашшĕне тӳрех палласа илчĕ вăл, калаçма тытăнчĕ, анчах мĕн çинчен сăмах пынине ача ăнланмарĕ: вырăсла пĕлмест-çке. Ăшĕнче Иван çак исправника сиксе ятлать: çынсене Хăята ямасть, Петĕре те хăех çапса пăрахман-и-ха? Хĕçĕпе çапман-ши?! Кĕпĕрленсе тăракан кушкăсем те исправника вăрçаççĕ.

Ун чухне исправник хăй ĕçне тăрăшса тунине ăнлан ман çав çынсем. Çынна вĕлерекеннине, усал тăвакана, тупасах пулать. Исправник чĕрине те пĕлмен çак çынсем. Вăл, пысăк вырăн йышăнса тăрать пулсан та, хăй улпутран тухнă пулсан та, хура халăха вырăна хуракан çын пулнă иккен. Хресченсене улпутсен аллинчен ирĕке ярас тапхăр çитсен, çав исправник хура халăх енне тăрĕ тесе никам та шухăшламан. Тата пилĕк çултан, 1861 çулта, Щербатов исправник Киштекре Покровский хушаматлă пупа манифестра хресчен прависем çинчен калакан статьясене икшер хут вулаттарнă, улпут прависене асăнтарман. Çавăн пекех Шӳккевре, Хăятра, Кӳренте вулаттарнă. Çавăн пирки ăна улпутсем вырăнтан кăларса пăрахнă, нимĕнле ĕç те паман, вара вăл чухăнлăхра вилнĕ.

Питĕ кая юлса çитрĕç Ивансем Хăята, ярмăнкка саланма тытăннă çĕре çеç. Вĕлернĕ Петĕре курнă хыççăн нимĕн те савăнтарма пултараймарĕ-ха Ивана. Аслашшĕ чĕнмест, шухăша кайнă. Хăй ĕнтĕ вăл паян хытсах тăмарĕ: тăкаклăх укçи пур, хĕрессемшĕн патшалăхран кăшт укçа парса тăраççĕ. Наçтаçа явлăк, Ивана тункăр пăкăпа перекен пăшал, мăйăр, хура хутаç, канфет илсе пачĕ.

Калаçмасть аслашшĕ, мĕн ыйтнисене те хăшне-пĕрне илтмест, хăй тĕллĕн мăкăртатать. Çынна вĕлерни йăлхантарса янă ăна. Хăята пынă кушкăсемшĕн çĕнĕ хыпар уяр аçа пек пулса тăчĕ, пурте килĕсене таврăнма васкарĕç. Нуша нушана чĕнет ĕнтĕ. Ялта начальник таврашĕ килнĕ пулĕ. Чăваш кĕсйи чăтса тăр!

Иванпа Наçтаç çаврăнаканни çинче икшер хут ярăнчĕç, анчах савăнни пулмарĕ: кушкăсем кайса пĕтнĕ, çаврăннине паллакансенчен куракан пулмарĕ. Яла пырсан, икĕ хут ярăнтăм тесе кала-ха, кам ĕненĕ!

Керечи çинĕ çĕрте çеç ачасен кăмăлĕ çĕкленчĕ, аслашшĕн те чĕлхи уçăлчĕ. Кунта тата вĕсен куçĕ умĕнче кулмалли мыскара пулса иртрĕ. Керечи пĕçерекенĕ Кушкă чăвашне Ваньккана çирĕм пусла тăраничченех çитерме килĕшнĕ. Çынсем пăхса тăраççĕ, мĕн пуласса кĕтеççĕ. Ваньккана таврари ялсенче нумайăшĕ пĕлет. Пĕрре вăл икĕ кĕрепенкке таякан тăварланă пулла шăммипех çисе яратăп тесе тавлашнă. Çĕнтернĕ вĕт. Кайран вара виçĕ талăк шыв ĕçсе выртнă, тет.

Хуçи Ваньккана чыслать, ыттисем çине пăхмасть те. Вунă керечи çиет Ванькка. «Тăраннă пулсан, вунă пус ытлашши юлать!» — шухăшлать хуçи. Çирĕм керечи çиет Кушкă чăвашĕ — çирĕм пуслăх пулчĕ, татăлнă. Вăтăр керечи çиет Ванькка. Хуçи макăрас патне çитет. Пăхса тăракансем ахăлтатса кулаççĕ, çиекеннине хистеççĕ:

— Çи, çи, Ванькка! — тесе кăшкăраççĕ.

Хĕрĕх керечи çисе ячĕ сарлака çурăмлă Ванькка, сĕтел хушшинчен тухрĕ, пăхса тăракан çынсене сирсе, Григорий Пахомов патне пычĕ те алă пачĕ.

Ванькка Иван аслашшĕне таçта илсе кăйрĕ. Кăшт тăрсан иккĕш те уçă кăмăлпа таврăнчĕç, лаша кӳлме тытăнчĕç.

— Ну, мĕнле пурăнатăн, хурăнташ? — ыйтрĕ Ванькка Ивантан.

— Пурăнатăп майĕпе, — асламăш вĕрентнĕ пек сăпайлă хуравларĕ Иван. Хĕрлĕ кĕпин çаннине туртса тӳрлетрĕ: курман çĕнĕ кĕпене.

— Мĕншĕн майĕпе пурăнмалла? — йăл кулса илчĕ Ванькка. — Паттăр пулас тесен, майĕпен пурăнма юрамасть, ачам. Сăмсана та майĕпе шăлмаççĕ.

Çак çын Иван кăмăлне каять, çывăх тăван пекех туйăнать. Тĕл пулсан, калаçмасăр иртмест, уявсенче кĕрсе тухатех, халăх йăлипе, ачасене пĕрер-икшер пус парса хăваратех. Ял çыннисенчен усал сăмах илтмен ун çинчен. Харсăр чăваш, чаплă сĕрме купăс ăсти. Купăс тума та, купăс калама та пултарать. Пĕр вăйлă туй та Ваньккасăр иртмест. Хир енне те, Вăрман тăршшине те чĕне-чĕне каяççĕ ăна.

Хăятран тухсан, çул улпут вăрманĕ çумĕпе пырать. Малта та, кайра та лав тавраш курăнмасть. Улах вырăн. Ваньккапа Иван аслашшĕ юрласа ячĕç.



Тăваткал та тенкел хырă хăма,

Саваласа тунă иккен пĕр ăсти.



Кайсан-кайсан, пысăккисем юрлама пăрахрĕç, Иван аслашшĕ мăнукне тилхепине тыттарчĕ те, янахĕпе кăкăрне тĕрелесе, тĕлĕре пуçларĕ. Ванька куç хĕсрĕ: аслаçу мĕн хăтланать, эпир, маттурсем, çывăрмăпăр, чăтăпăр. Çавăнтах хăй те тĕлĕре пуçларĕ.

Лаша васкамасăр пуçне сулла-сулла утать. Хистекен çук. Иван тилхепепе лаша çурăмĕ çинчен икĕ пăвана çапса ӳкерчĕ, пĕрне, йĕнерчĕк патĕнче тирĕнсе ларнине, ниепле те тивертеймерĕ, ирĕксĕрех урапи çинчен сиксе ансах хăвалама тиврĕ. Лаша хӳрипе çапкаланса илчĕ, хытăрах ута пуçларĕ, Иван еннелле çаврăнса пăхрĕ: лар, васкарах пар!

Иван, урапа çине улăхса тăрса, тилхепине хытарчĕ: атя-ха юрттарар!

Киштек урамне кĕрсенех хаяр йытă сиксе тухрĕ те анăш-тĕнĕш вĕре пуçларĕ, çывăракансене вăратрĕ. Иван аслашшĕ тилхепене хăй аллине илсе хытарчĕ, лаши хытăрах утма тытăнчĕ.

Урамра çын тавраш курăнмасть: улпут ĕçĕнче пулмалла.

Хыçалта урисене усса ларса пыракан Ванькка улпут пурлăхĕ çинчен сăмах тапратрĕ. Пăхăр-ха, епле пуян пурăнать, тепле хăяматла пуйнă! Унăн çĕрĕ темиçе пин теçеттин хисепленет, вăрманĕ ик-виç çухрăма тăсăлать, ялĕнче икçĕр ятран кая мар. Авă картишĕ хула пек. Пулаççĕ телейлĕ çынсем!

— Иван, улпут пулас пулсан, мĕн тăвăттăн? — сасартăк вăл, ача еннелле çаврăнса.

Чăнах, мĕн тăвĕччĕ-ши Иван, улпут пулас пулсан? Калама йывăр. Чăн малтан, асламăшне сăхманлăх пустав илсе парĕччĕ, Наçтаçа — пĕр арча пасар пирĕ, аслашшĕне... — хăй мĕн ыйтнине, тата çăпата тума лайăх пушăт, çамрăк çăкаран ӳкернине, унсăрăн вăл çăпата хуçма ларсанах ятлаçма тытăнать: ватă пушăт тирнĕ чухне хуçăлсах тăрать. Ашшĕпе амăшне уява тăхăнса тухмалли тум туянса парĕччĕ. Хуçалăхшăн пĕр лаша сахал, тепĕр лаша илмелле, Ивансен тата ĕни ватăлнă, сакăр пăру амăш пулнă, сĕтне сахал парать, çамрăк ĕне туянмаллах. Пӳртне те улăм вырăнне чуспа витмелле. Тата... Паллă ĕнтĕ, хуçалăхра сапламалли вырăн нумай...

— Эпĕ улпут пулас пулсан, хама тăрантармалăх çĕр хăварăттăм та ыттине хресченсене парăттăм, илĕр, пуранăр, тейĕттĕм. Тата ик-виç лаша, ик-виç ĕне, çирĕм-вăтăр сурăх тытсан — мăй таранах... — терĕ Ванькка, Иван хуравласса кĕтмесĕр. Те шӳтлесе каларĕ вăл, те чĕреренех.

— Пуян куçĕ тăранмасть, Ванькка, — ассăн сывларĕ Иван аслашшĕ, — Эсĕ халĕ анчах, хăвăн нимĕн те çук чухне, çапла калатăн. Улпут пулас пулсан...

— Уйăх-хĕвел, Грbгорий Пахомыч, çапла тăвăттăм! — пӳлсе каларĕ Ванькка. — Пуйсан та хресченле пурăнăттăм. Улпутсене пурпĕрех хресченсем пĕтереççĕ-ха...

Хресченсемпе улпутсем авалтанпах тăшманла пурăнни çинчен пĕрре анчах илтмен Иван. Аслашшĕ сăмахĕ тăрăх, ĕлĕк-авал улпутсемпе хресченсем хушшинче вăрçă пулнă, тет, анчах пурнăç çаплах юлнă: улпутсем çĕнтернĕ, тет. Турă мĕскер пăхса тăрать-ши? Мĕншĕн вăл хура халăх хутне кĕмест-ши?!

Яла çитсен, макаçи кĕлечĕ патĕнче кĕтсе тăракан теçетник Ваньккана урапа çинчен антарчĕ те Кушка пынă темле пуçлăх патне ертсе кайрĕ.

Ивансем киле таврăннă çĕре халăх хушшинче шав пырать. Петĕрпе Ванькка Ахтапанра целовальник патĕнче хытă ĕçсе ӳкнĕ пулнă. Кам çапса пăрахнă Петĕре? Мĕншĕн вĕлернĕ? Кам аллисем юнланнă? Кампа пĕрле пулнă вăл? Мĕн тунă вĕсем?

Пур ыйтăва та пĕр хурав: Ванька. Целовальник каланă тăрăх, Петĕрпе Ванькка Ахтапанра пĕр талăк пĕрле ĕçнĕ, унтан иккĕшĕ те пĕр-пĕринпе ыталашса Кушка кайнă. Пăх-ха, килĕсене çитеймен, Хулашĕнче çапăçнă пулас, Ванькка Петĕре вĕлернĕ. Кам пĕлет, ӳсĕрпе пулнă-тăр. Урă чухне Ванькка — йăваш çын, çынна халиччен пӳрнипе тĕртсе курман-тăр. Эрех — шуйттан вăл, çынна темĕн те тутарать.

Тата Петĕрпе Ванькка Киреметре пĕрле çӳренине курнă çынсем тупăнчĕç. Унта, ватă хурамасем айĕнче, авалтанпах выртакан укçа купи иксĕлни çинчен сăмах çӳрет. Çавсен алли мар-ши? Киремет каçармасть вăл: пĕрне вĕлернĕ, теприне, акă, тĕрмене хуптаратех!

Ивансен килĕнче Петĕре Ванькка вĕлернине ĕненмеççĕ, пуринчен ытла Иван пăшăрханать. Çав ырă çын, те хăйĕн ачи-пăчи çуккипе, юрататчĕ ăна, кучченеçсем паркалатчĕ, тата сĕрме купăс калама вĕрентесшĕнччĕ. Мĕн чухлĕ халап ярса панă тата?!

— Асатте, çăл ĕнтĕ Ванькка тетене! — тархаслать Иван аслашшĕне. — Эсĕ патша салтакĕ, айăпсăр çын хутне кĕр ĕнтĕ!

— Тĕрĕс калатăн, мăнукăм, — мухтарĕ аслашшĕ Ивана, пуçĕнчен шăлса. — Ырă чĕреллĕ эсĕ, анчах пурин хутне те кĕме çитейĕ-ши хăвату сан. Асламăш, мундира кӳр-ха кунта!

Каç пулсан тин киле таврăнчĕ Кĕркури, шавламасăр салтăнчĕ, ыттисемпе пĕрле каçхи апăта ларчĕ, анчах аллине кашăк тытмарĕ.

— Аслашшĕ, мĕнле хыпарсем унта? — хăю-хăйми ыйтрĕ Алтатти.

— Кашкăр шăлне лекнĕ путеке хăтараймăн. Пĕтрĕ Ванькка, — ассăн сывларĕ Кĕркури.

Иван канăçлă çывăраймасть, çапкаланса выртать. Пуçне Ваньккана епле çăлмалли меслетсем пыра-пыра кĕреççĕ, тискер тĕлĕксем аптăратаççĕ.

Тепĕр кунне Ваньккана Пăвана илсе кайрĕç. Тата икĕ эрнерен ăна тĕрмене лартни çинчен хыпар çитрĕ, анчах Пахумсен килĕнче, тата ялта та нумайăшĕ Ванькка айăплă тесе шутламаççĕ.

Иван пуçне çак тĕрĕсмарлăх ĕмĕрлĕхе кĕрсе юлать, вара вăл ӳссе çитĕнсен çав айăпсăр Кушкă чăвашне тĕрмене нумай çул укçа ярса пулăшса пурăнать, Пăрăнтăкран Баратынский протоирей ятарласа Чĕмпĕре губернатор патне пырса Ваньккана ирĕке кăларттарнă хыççăн çеç лăпланать. Вилес умĕн Ахтапан целовальникĕ, çылăхне каçарттарнă чухне, Петĕре хăй укçа пирки вĕлерни çинчен каласа хăварать...

Ялта шавлаççĕ: çынна çапса пăрахнă, Киремет укçине вăрлакансем пур; тĕлĕ-тĕлĕпе пăлхавсем çĕкленеççĕ, халăх самана улшăнасса кĕтет.

  
   Ана çинче


   Кушкăсем тырă вырма тухрĕç. Халăха чи малтан утелни хирне хăваласа кăларчĕç. Пуçлăхсен шухăшĕпе, чăваш хăй тыррине каярахпа та вырса илет, васкать пулсан, утелни хирне пухса пĕтерме васкатăр е çĕрле хăйшĕн ĕçлетĕр.

Тырă пăхаканни кашни çемьене уйрăм пай уйăрса панă. Ивансем те паян утелни хирĕнче. Ăна çинче Иван аслашшĕ — Кĕркури, асламăшĕ — Алтатти, ашшĕ — Энтри, амăшĕ — Униç, аппăшĕ — Наçтаç. Шурăмпуçпех тухнă хире, чăхсем кашта çинчен картишне аничченех. Ачашăн çав тери йывăр вăхăт. Тутлă ыйхăран вăранас килмест, хирте сивĕ, хĕвел тухичченех сиксе чĕтретĕн. Кăнтăрла пĕçерет, пилĕк чăтма çук ыратать: кунĕпех авăнса ĕçле-ха. Пуриншĕн те пысăк асап. «Тырă вырма тухнă — канăçлăх çухатнă», — теççĕ ваттисем.

Халăх алли ĕçчен: кукăр çурлапа пĕтĕм хирти тырра вырать, ывçăн-ывçăн пухса кĕлте çыхать. Тĕлĕнмелле мар-и?!

Кăнтăрлахи апат вăхăчĕ. Ивансен çемйи тĕм çине апата ларнă. Лайăх вырăн. Çумрах Махха çырми. Унта çăл тухать, килтен кăкшăмпа шыв йăтса çӳреме кирлĕ мар. Кунтан ял çумĕнчи армансем курăнаççĕ. Хир енчи ялсем те — ывăç тупанĕ çинчи пек. Ку хирте кичем мар: виçĕ çул иртет ун урлă: Арман çулĕ, Ахтапан çулĕ, Майра çулĕ. Вĕсем пушă тăмаççĕ.

Иван асламăш сĕтел çитти сарнă та чарапа тинкĕле лартнă, тепĕр чарара — турăх уйранĕ. Иван паян пысăккисемпе пĕрле вырнă, ывăнни те пур, çиес килни те. Сĕнессе кĕтмест вăл, тинкĕлине çăвар тулли чăмлать. Мăнукне хирĕç ларакан Кĕркури мăйăхĕ айĕпе йăл кулса илчĕ, унтан Иван енне пăхмасăр, армансем паян питĕ лайăх авăраççĕ, терĕ.

Çак сăмахсем Иваншăн ытла шӳтле туйăнчĕç, ахăлтатса кулса ячĕ: хăйне тĕртсе каланине сисмерĕ. Таврари армансене иртенпех сăнанă вăл, çанталăк тӳлек тăнипе вĕсенчен пĕри те авăрмасть. Çил пулсан та, кам тырă пырнă вăхăтра арманта ларма вăхăт тупĕ?

— Мĕнле армансем авăраççĕ вара? — кулма чарăнмасăр ыйтрĕ Иван.

— Çил арманĕсем, — хуравларĕ аслашшĕ.

— Эсĕ, асатте, тĕлĕк куратăн-и вара? — татах кулса илчĕ Иван. — Пĕр лĕм çил çук.

— Авăраççĕ, мăнукăм, епле кăна авăраççĕ, — хăйĕннех перет аслашшĕ, ун сăмахĕпе, пĕр арманĕ ыттисенчен те лайăхрах авăрать. Иван йĕри-тавра пăхрĕ, пурте аран-аран чăтса лараççĕ, халех кулса ярас пек. Хăйне тĕртсе каланине тин сисрĕ.

— Асанне, мăшкăллаççĕ, — терĕ вăл, макăрас патне çитсе.

Асламăшĕ пурин çине те тăрăхласа пăхрĕ, унтан мăнукне йăпатма пуçларĕ.

— Çи, çи, ачам, вĕсене ан пăх. Хытă ĕçлекен çын хытă çиет. Паян лайăх выртăн, Наçтаçран юлмарăн! — мухтарĕ асламăш мăнукне.

Çак сăмахсем Наçтаç кăмăлне каймарĕç пулмалла, чăтаймарĕ, ахăлтатса кулса ячĕ.

— «Лайăх вырчĕ». Вăл çыхлантарнă хăмăл çинче такăнса ӳкĕн! — терĕ вăл, айккинелле пăхса.

Унччен те пулмарĕ, Иван йывăç кашăкĕпе аппăшне çамкинчен шак! тутарчĕ. «Ак сана, сăмсарик!» — терĕ вăл, çĕнтерӳллĕн пăхса.

— Атте, Иван кашăкпа çапать! — ашшĕне каларĕ Наçтаç, ыратнипе мар, намăсланнипе йĕрес патне çитсе. Çитĕнекен хĕре, пир тĕртме вĕреннĕ хĕре, вăйă калама хутшăнакан хĕре, çамкинчен кашăкпа çапнă.

— Сăмсалитти! — мăшкăлларĕ вăл шăллĕне. Ивансен килĕнче çак сăмахсем ялан чĕлхе çинче. Вăрăм сăмсаллă Наçтаçа Иван «сăмсарик» ят панă, ăна хирĕç сарлака сăмса шăтăклă Ивана аппăшĕ «сăмсалитти» тесе

мăшкăллать.

Энтри ывăлне тĕк ларма хушрĕ. Вăл нумай пăхса тăрас çук, наччас тивертсе илĕ.

Сăмаха Алатти хутшăнчĕ. Ырă куçпа пăхса, мăнукне çапла йăпатать вăл:

— Эсĕ, Иван хăлхуна итле, çăварупа чăмла, чĕлхӳпе чăмлакна çавăркала, ун чухне çын шăрпăкланмасть. Çийĕр хăвăртрах, тăраниччен çийĕр. Теçетник тĕрĕслеме килет пулĕ, вăл киличчен каçалăксем патне васкар. Утелни хирĕнче выратпăр, çавна асăрхăр. — Кăшт та пулин канас тесе сăмах тапратнă кинне çапла каларĕ:

— Канса ларма эпир улпутсем мар! 

Пĕр енчен Пахум Кĕркури карчăкĕ хутне кĕчĕ. Пăхаканни çыпçăнма сăлтав ан туптăр. Тепĕр енчен, ун шухăшĕпе, шӳт тунинче сиен çук. Чĕререн кулса илни кăмăла çĕклет, вăл эмел пек сиплĕ.

— Ачаран кулни çылăх! — терĕ упăшкипе килĕшмесĕр Алтатти.

Пахум Кĕркури илтмĕш пулчĕ, тапратнă сăмахне малалла явать.

— Салтакра, походра, тĕшĕрĕлсе анас патне çитетĕн. «Эй, мĕн сăмсăрсене тăснă?!» — илтĕнет çав вăхăтра командир сасси. Пĕр-пĕр шӳте лап! каласа парать. «Ха-ха-ха!» — кулса яраççĕ салтаксем. «Запевай!» — илтĕнет çавăнтах. Салтак сăмсине çӳлелле çĕклет, кăкăрне малалла кăларать, атти кĕлисемпе çаптарма тытăнать. Юрă янăраса чупать вара. Çавăн пек вăл шӳтлесе кулни — вăйсăр çынна вăй парать... Анчах... утелни çыннисемшĕн ахăлтатса ларма вăхăт çук. Асламăш калашле, тăраниччен çимелле те ĕçе тытăнмалла. Тинкĕле вăл вăй парать.

Кĕркури те шӳтлесе, те чăн-чăнах çапла шутласа, сĕлĕ çăнăхĕ сиплĕхĕ çинчен каласа пачĕ. Авă Киштек улпучĕн сунара çӳрекен йыттисене, хытăрах чупчăр тесе, ялан сĕлĕ çăнăхĕ юрса çитереççĕ.

— Ну, Иван, сана сĕлĕ тинкĕли çинĕ хыççăн никам та хуса çитес çук! — йăл кулчĕ чипер туталлă Наçтаç.

— Ăна вырса çитекен те пулмĕ! — мухтарĕ Алтатти. Иванăн кăмăлĕ тулчĕ: асламăшĕ мухтарĕ-çке-ха ăна. Асламăшĕ нихăçан та тĕрĕс мар калаçмасть, халĕ Иван тата хытăрах вырма тăрăшмалла. «Вырма эпĕ чиперех выратăп та-ха, анчах кĕлте çыхма вăй сахалтарах пек», — терĕ вăл.

— Кĕлтине хам çыхăп, ачам, эсĕ вырма тăрăш! — терĕ Энтри, çав вăхăтрах, çарран хăмăл çинче çӳресе чĕркеленнĕ урисене пăхса, ăна çăпата сырма хушрĕ.

Паллă ĕнтĕ, ача-пăча çарран çӳреме юратать, хăмăл чиккеленине те пăхмасть. Вырнă чухне чăлха ăшне ыраш хăлчăкĕ кĕрсе тулать, чиккелесе тарăхтарать, çавăнпа-тăр, Иван илтмĕш пулчĕ. Ивана хистеме кирлĕ маррине ашшĕ пĕлет, çавăнпа вăл çăпата сырасси çинчен урăх асăнмарĕ, ывăлне вĕренленĕ лашине тенĕр тĕле куçарма каларĕ.

Шăна-пăван кăтăкланипе кăвак лашин куçĕнчен куççуль юхать, ăмăрĕ çине пăвансем тирĕнсе ларнă, юн ĕмеççĕ. Иван вĕсене çапа-çапа ӳкерчĕ. Ăслă выльăх тав тăва пĕлет: тулхăрса илчĕ те пуçне ача хулпуççийĕ çине хучĕ...

Вĕрен шалчине тепĕр тĕле куçарнă вăхăтра лаши вырман ыраш еннелле туртăнчĕ, анчах пĕтĕм вăйĕпе тĕреленсе туртакан ачана çĕнтереймерĕ: çын алли — çын аллиех çав.

Йăкăнат чупса çитрĕ, Иван тантăшĕ, тăлăх-турат. Ăна ял тăрантса усрать.

— Эсĕ мĕн туса çӳретĕн, Саран? — ыйтрĕ Энтри. 

— Саран мар, Йăкăнат. Саран вăл ман асатте пулнă, теççĕ, — хуравларĕ хăюллă ача. Ăна пĕтĕм ял пĕлет, хăй пĕлмен çын та çук пулĕ. Калаçма пултарать вара, пуринчен ытла халап яма ăста. Тĕреклĕ шăмшаклă, сарлака çурăмлă. Хура çӳçне çитĕнсе çитнĕ арçынла каснă, тулли питлĕ, хĕсĕкрех куçлă. Яланах çарран çӳреннипе ура лапписем çуркаланнă.

Энтри, ачана хирĕçтерес мар тесе, килĕшрĕ: Йăкăнат пулсан, Йăкăнат, Саран мар, анчах кунта мĕн туса çӳремелле ун?

Йăкăнат Энтрине хуравламарĕ, лаша патĕнчен таврăнакан Ивана хирĕç утрĕ.

— Иван, эпĕ çĕнĕ халап пĕлетĕп! — терĕ вăл хĕпĕртӳллĕ сасăпа.

— Мĕнле халап? — ыйтрĕ Иван, юлташне ĕненмесĕр.

— Имшеркке çинчен! — Иăкăнат тусĕ, пуçне пăрса, çĕнтерӳллĕн пăхрĕ.

— Эпĕ те пĕлетĕп ăна! — парăнмарĕ Иван.

— Пĕлместĕн! — тавлашать Йăкăнат.

— Пĕлетĕп! — çине тăрать Иван. — Çав халапа манна асатте ярса пачĕ. Асатте, кала Йăкăната, эпĕ çав халапа пĕлетĕп вĕт?

— Пĕлетĕн, пĕлетĕн, мăнукăм! — Иван хутне кĕчĕ аслашшĕ.

Сасартăк шăнкăрав сасси илтĕнсе кайрĕ. Пурте Ахтапан çулĕ еннелле çаврăнса пăхрĕç.

— Кам килет-ши çавăнта? — ыйтрĕ Иван аслашшĕ, алă айĕнчен пăхса. — Куç лайăх уйăрса илеймест. Энтри, эсĕ çавăнта куратăн-и?

— Те кантур пуçлăхĕ, — татсах калаймарĕ Энтри. — Куççăмпа. Тĕпри, çӳрен лаши, епле пырать!

— Тĕпри çӳрен лаша тетĕн-и? — шухăша кайса ыйтрĕ ашшĕ. — Апла пулсан, Глинка килет пулĕ, утелни кантур пуçлăхĕ.

Хĕрарăмсем хăраса ӳкрĕç.

— Ах, тур, тур, Глинка вĕт ку! — сехри хăпнине пытараймарĕ Алтатти.— Нумайранпа ялсене тухса çӳренине калаçмастчĕç. Пĕр-пĕр инкек сиксе тухман-ши?

— Салмалава хăй именине каять-тĕр, — лаплантарасшăн пулчĕ Энтри.

— Юриех тырă вырнă вăхăтра тĕлленĕ вăл: чăвашсем утелни тыррине ан вăрлаччăр, чипер пухса илччĕр, — хăйĕн шухăшне каларĕ ашшĕ.

— Пĕтрĕмĕр, кӳми çинчен анать! — хăраса ӳкрĕ Униç.

— Ăна-кăна пăхмасăр, тустарма тытăнать ĕнтĕ! — ассăн сывларĕ Энтри.

Кĕркури ывăлĕпе килĕшрĕ. Глинкăна нумайранпа пĕлет вăл. Усал çын. Хура халăхран йĕрĕнет, пуринчен ытла чăвашсене кураймасть.

— Эсĕ, атте, герой, патша сана паттăрлăхшăн тăватă хĕрес панă, ху çапах çав тискер умĕнче сăмах калама хăратăн, — терĕ Энтри.

— Хăвна тивмен çĕлен-калтана ан тив, вăл хăй çулĕпех çӳретĕр, —хуравларĕ ашшĕ.

Энтрн нимĕн те каламарĕ, çурлине тытрĕ те Униçпе Наçтаçа каçалăксем патне ертсе кайрĕ.

Кĕркури чĕлĕмне çăварне хыпрĕ, çулу çапма тытанчĕ. Аллисем чĕтреççĕ, пăлханни сисĕнет.

Иван кӳме чарăннă енчен куçне илмест, çивĕччĕн сăнать. Темĕскерле çав тери пысăк тĕрĕсмарлăх килнĕ пек туйăнать ăна. Мĕншĕн-ха пурте хăраса ӳкрĕç?! Мĕнле çын çав пуçлăх?

Ана пуçĕпе Глинка çывхарать, выракансем патне пыра-пыра тĕрĕслет. Ылтăн тӳмисем лайăх курăнаççĕ. Икĕ енĕпе тырă пăхаканнипе теçетник лăпчанса утса пыраççĕ, пуçлăхне йăтса илме хатĕр, чикĕсĕр йăпăлтатаççĕ пулас.

— Кам каçалăкĕ? — кĕмсĕртетет Глинка сасси.

— Манăн! — чĕтрет чăваш сасси.

— Эсĕ çурлапа вырман!

— Çурлапа вырнă, çурлапа, ваше превосходительство!

— Пилĕкӳ авăнмасть-и вара? Ытла çӳлтен выратăн-çке! — Глинкăна пулăшать теçетникĕ. Чăваш çемйи чипер вырнине вăл лайăх курать, анчах пысăк пуçлăха çиеле кăларас сăлтавпа темĕнле улталама та хатĕр. Унсăрăн хăйне тивет-çке. Халăхшăн тăрăшакан теçетник хăйĕн вырăнĕнче нумай вăхăт лараймасть.

Чăваш «ваше превосходительство» тесе чĕнни те Глинка чĕрине çемçетмерĕ, çилли тăвăнса çитнĕ. Çак наянсем пирки хире тухнă вăл.

Розга! — хушать Глинка. Теçетник хатĕр. Хул айне пĕр çыхă хуран хулли хĕстернĕ. «Айăплă» чăваш каçару ыйтать, анчах вăл тархаслани Глинкăн чул чун-чĕри патне çитмест, теçетник кăмăлне те çемçетеймест. Хулă вăшлатни илтĕнет. Чăваш ӳпне выртнă, шăлне çыртнă, пĕрре йынăшмарĕ.

— Маттур, маттур, теçетник! — мухтать Глинка, чăвашăн юнланнă çурăмне йĕрĕнчĕклĕн пăхса. — Çапла кирлĕ!

Теçетник малалла илĕртет. Ку чăваш наян çын, вăл хăй çурчĕ таврашне те йывăç лартман, тислĕкне утелни хирне ирĕксĕрленипе çеç тăкать, пăхса ĕлкĕреймесен, Кăннана йăвантарать.

Ку чăваша тата вунă хут тивертрĕç.

Тепĕр çемье патĕнче татах тустару пуçланчĕ. 

— Çак çĕмеле кам купаланă? 

— Эпĕ!

— Ку çĕмел мар, тислĕк купи! Розга! 

Иван асламăш аллинчен тытнă, чĕтресе тăрать. Çынсене мĕн пирки хĕненине ăпланаймасть вăл. Хăраса мар, çилленнипе чĕтрет Иван. Куçĕсем ялкăшаççĕ, сăмси шăтăкĕсем сарăлнă, сăмси çуначĕсем сиккелеççĕ.

— Кунта килеççĕ! — асăрхаттарчĕ аслашшĕ, чĕлĕмне енчĕкне чикрĕ. —Ан хăрăр. Хутлĕхре тăракан япалана нимĕнле çил-тăвăл та аптăратаймасть!

— Тĕрĕс калатăн, аслашшĕ. Иван, кил-ха кунта, çын куçне курăнма ан тăрăш, — чĕнчĕ мăнукне Алтатти.

Глинка Пахомов çемйи патне пĕчченех пычĕ. Вăл аллăран иртнĕ пулсан та, сухалĕнче пĕр шурă пĕрчĕ çук. Кăвак куçĕсем сиввĕн пăхаççĕ. Хĕвелпе ылтăн тӳмисем йăлтăртатаççĕ.

— А, Григорий Пахомов! Здравствуй! — терĕ вăл, çемçелсе.

— Здравия желаю! — терĕ Кĕркури, салтакла тăрса.

— Мĕнле пурăнатăн, клава? — ыйтрĕ Глинка. Тĕм çине ларчĕ.

Асламăш хыçĕнче вăрттăн пăхса тăракан Иванăн чĕри мăнкăмăллăн тапса ячĕ. Куратăн-и, Севастополь паттăрне пуçлăх та хисеплет, унпа чиперех калаçать.

Кĕркури вăрçăран таврăннă хыççăн куçĕ начарланса пыни çинчен пĕлтерчĕ: ыратма ыратмасть, анчах аяккарахри япаласене тĕтре витĕр çеç кура пуçларĕ, ĕçлеме чăрмантарать, терĕ.

Глинка мĕншĕн çапла пулнине ыйтса тĕпчеме тытăнчĕ. Кунта сăлтавсăрах килмен иккен вăл, Кĕркурие тепĕр хут клавана лартасшăн. Ăна халăх пĕлет, хисеплет. Самана тикĕс тăмасть. Патшана парăнса ĕçлекенсем кирлĕ. Вăрçă хыççăн хресченсем тĕк пурăнмаççĕ, улпутсене, тӳресене хирĕç тăра пуçларĕç. Тăнăçлăх пулмасан, этем лайăх пурăнмасть. Акă, вулăсра та тĕреклĕ çын кирлĕ. Кĕркури вăрçăччен клавара лайăх ĕçленине пурте астăваççĕ, хăй вырăнне таврăнасса шанаççĕ. 

Кĕркури ассăн сывласа илчĕ. Темĕн, сывалайĕ-ши?! Аманнă йывăç тăрри ыттисенчен иртеймест, вĕсемпе танлашаймасть.

— Питĕ шел, питĕ шел, Кĕркури, — кăмăлсăрланчĕ Глинка. — Утелни хуçалăхне ертсе пыма пире ăслă çынсем кирлĕ.

Кĕркури килĕшет. Сывă пулнă пулсан, калаçса та тăрас çукчĕ, клавана ларса чĕрине парса ĕçлемеллеччĕ, анчах халĕ мĕн тăвăн, суккăрланса пырать, умĕнчи çынсене те тĕтре витĕр курать.

Глинка чĕререн шелленине кăтартрĕ. Пăрăнтăк вулăсĕнче тăрăшса ĕçлекен кирлĕ. Григорий Пахомыч юрăхлă çынччĕ. Паттăр çын — тĕнче хӳтĕлĕхĕ. Çамрăксене вĕрентмелле, халĕ утелни хуçалăхĕ валли çыру пĕлекен çынсене ниçтан шыраса тупма та çук, нумайăшĕ çавна ăнланмасть.

— Шкулсем çук, Сергей Петрович, — терĕ Кĕркури. — Шкулсем пулсан, ирĕксĕрлемесĕр вĕренекенсем тупăнĕччĕç.

— Пăрăнтăкри утелни шкулне хресченсем мĕншĕн ачисене ямаççĕ? —ыйтрĕ Глинка.

— Хресченсем ачисене ют яла вĕренме яма хăраççĕ, — пĕлтерчĕ Кĕркури. — Тата килте ĕçлекен кирлĕ. Хресчен çемйинче кашни çын терĕш, чăх чĕппи пек, чул катăкĕсене пухать, Сергей Петрович.

Глинка Ивана курчĕ, тинкерсе пăхрĕ, интересленчĕ: «Мăнук-и?»

— Çапла, мăнук. — терĕ Кĕркури, Ивана хăй умне тăратса.

— Эсир пĕр сăнлă мар, — терĕ Глинка. — Вăл Иван ятне ыйтса пĕлчĕ, пĕремĕк пачĕ, аслашшĕне мăнукне Пăрăнтăк шкулне вĕренме яма хушрĕ. Леш килĕшесшĕн мар: суккăрлансан, кам çапăтса çӳрĕ ăна.

— Суккăр пулмăн-ха, Григорий Пахомыч, турă сирсе ярĕ-ха усал чире,— йăпатрĕ Глинка.

— Турра çеç шанатăп, Сергей Петрович, — килĕшрĕ Иван аслашшĕ.

— Чипер юл, Севастополь геройĕ, хăвăртрах сывал, клавана кĕтетпĕр,— сывпуллашрĕ Глинка.

— Сывă пулăр, Сергей Петрович, лайăх çул пултăр! — ăсатрĕ Кĕркури мăн кăмăллă çынна.

Ивансен çемйи пĕр çĕре пухăнчĕ. Сас кăларма хăраса тăнă Алтатти сывлăшне çавăрса ячĕ. Пысăк пуçлăх упăшкипе çапла йĕркеллĕ калаçни тĕлĕнтерчĕ ăна. Епле хисеплеççĕ Кĕркурие! Вăл, пур, ухмах хĕрарăм, хăш чухне упăшкине нимĕн вырăнне хумасăр вăрçать.

— Тăвăл чипер иртсе кайрĕ, шĕкĕр турра! — Глинка кайнă еннелле пăхрĕ Энтри. — Ун пек чухне айккинелле пăрăннинчен ырри çук.

Çак вăхăтра Униç Ивана чышкăлама тытăннă, хĕрсе вăрçать.

— Пăх-ха, пысăккисем калаçнине çăвар карса тăнласа тăрать, çăкăр харамси. Тахçанах çурла тытса каçалăк патне чупасчĕ. Ун пеккисем пысăккисемпе тан пыраççĕ.

— Униç, чипер калаç! — хыттăн пăхрĕ арăмне Энтри. 

Униç лăпланмарĕ: ĕçлемен çынна кам çăкăр çитерет.

— Хĕрхен ачана. Ахаль те... — каласа пĕтермерĕ Алтатти, — чунĕ ăçта тăрать-тĕр.

— Картишне аташса кĕнĕ ют путек! — шăл витĕр сăрхăнтарчĕ Униç, Ивана çилленсе пăхса.

— Çăварна хуп, кин! — кăшкăрса пăрахрĕ Кĕркури. — Пирĕн килте ют çын çук!

Наçтаç Иванпа ялапах тавлашать, хăш чухне витлекелет пулсан та, шăллĕне юратать вăл, амăшĕ умĕнче яланах ун хутне кĕрет. Халĕ те вăл, сăпайлă пулса, пысăккисем умĕнче нимĕн те чĕнмерĕ, хăй Ивана пуçĕнчен сăтăрса ачашлама тытăнчĕ, хăлхинчен темĕскер пăшăлтатрĕ, леш йăл кулса илчĕ, юхса тухнă куççульне çанннипе шăлса типĕтрĕ.

— Кам çинчен калать вăл, асанне? — ыйтрĕ Иван, амăшĕ еннелле пăхса. — Анне, эпĕ тăрăшса вырăп.

Юратнă амăшĕ асне килчĕ. Тахçанах пулса иртнĕ пек. Ачасем кăшкăрашаççĕ, ахăлтатаççĕ, мăшкăллаççĕ. Кăмăлĕ хуçăлчĕ, йĕрсе ячĕ. Пăхать — ачасем çухалчĕç, тĕттĕм. Амăшне чĕнчĕ. «Çывăр, çывăр, ачам», — илтĕнет сасси.

Çук, ун çывăрасси килмест, тавралăха пăхасшăн: ăçта кайса кĕчĕç мăшкăллакан ачасем? Лаша курăнать, ашшĕне палларĕ. Ивансем хире тырă вырма каяççĕ, хăй вăл амăшĕ арки çинче çывăрса пынă иккен. Асламăшĕпе Наçтаç урисене урапа хыçне усса ларса пыраççĕ.

Унтан юратнă амăшĕ çухалнă. Вилнĕ вăл. Тепĕр амăшĕ пынă. Лайăх астăвать. Ашшĕпе çĕнĕ амăшĕ утă çулаççĕ. Иван çырла пухать. Питĕ хитре çĕнĕ амăшĕ, анчах вилнĕ амăшĕ асне килсенех макăрас килет. Çĕнĕ амăшĕ юратмасть ăна, çавна лайăх туять Иван, анчах уншăн çилленмест, мĕн хушнине пĕтĕм вăйран туса пыма тăрăшать, паян та вăл тăрăшса вырать.

— Анне, эпĕ тăрăшса, пĕтĕм халпа выратăп! — терĕ Иван тепĕр хут.

Алтатти хирĕçнĕ çынсене килĕштересшĕн. Çемьере мĕншĕн пĕр-пĕрне çилленмелле? Телей вăл лăпкă çемьене, йăваш çынна кăмăллать.

Асламăшĕ тирĕк-çăпалисене сĕтел çиттипе чĕркерĕ, урапи айне сулхăна лартрĕ, мăнукĕ патне пычĕ, йĕтĕн пир кĕпи çинчен ыраш хăлчăкĕсене тасата пуçларĕ.

— Ыран аслашшĕпе иккĕшне урăх кĕпе тăхăнтарас пулать, —  шухăшлать вăл. — Ытла хуралнă. Çын çинче намăс.

Алтатти авалхи йăласене хисеплет. Çын кĕпи шап-шурă пултăр, шалпар пултăр. Тăвăр кĕпе çĕлекенсене мăшкăллаççĕ, «ку хĕрарам пĕр кĕпе валли те пир тĕртеймен» тесе кулаççĕ. Алтатти вара хăйсен килйышне шурă кĕпепе çӳреттерет, тата тумтир тавраш авалхи çĕвĕпе çĕленнĕ пултăр.

Алтатти Иван çине хĕрхенсе пăхать. Ашĕнче тĕрлĕрен шухăш çаврăнать. Ытла ырхан Иван. Ӳсме аван ӳсет хăй...

— Эсĕ, ывăлăм, апат тунă хыççăн кăшт выртса кан-ха, — терĕ вăл. — Аслашшĕ, эсĕ те выртса кан. Сана пĕшкĕнме юрамасть, куçна та кантарас пулать.

— Тĕлĕнмелле ырă чĕре сан, Алтатти, — терĕ Кĕркури. — Эсĕ çын пек çиллене пĕлместĕн.

— Нумай ан калаç, Кĕркури. Сана килте ларсан та пĕр сивĕ сăмах калакан пулас çукчĕ.

Питĕ çамрăкла мăшăрланнă Кĕркурипе Алтатти. Пĕр-пĕрне юратнă. Часах вĕсен ывăл ача çуралнă. Вилнĕ. Тепĕр ывăл ача çуралнă. Ăна Шӳккевре тĕне кĕртнĕ чухне Якур ятлă хураççĕ. Киле вилĕм кĕрсен, пĕрин хыççăн теприне суйлама пултарать, çавăнпа ывăлне пытарас пулать. Пытарас тесен, ун ятне асăнмалла мар, çавăнпа ывăлне Энтри тесе чĕнеççĕ. Энтрие, чăн та, вилĕм тивмен. Авă, вăл хăй ача-пăча ашшĕ. Пĕр-пĕрне юратнă Кĕркурипе Алтатти. Хăйсене хăйсем телейлĕ шутланă.

Кĕркурие салтака илсен, Алтатти пĕчченех юлать. Çирĕм пилĕк çул кил тытса тăнă вăл, çирĕм пилĕк çул упăшкине кĕтнĕ. Çав хушăра пилĕк хутчен çеç килйышне курма янă Кĕркурие. Чăтăмлă чăваш хĕрарăмĕ. Алтатти вырăнĕнче хăшпĕр çын чăтаяс çук, Керкурие салтакран таврăнсан клава туса лартаççĕ. Чĕлхипе вырăсран уйăрса илес çук ăна. Сăн-питрен, пĕвĕ-сийĕнчен пăхсан — картина çинчи пекех. Клавара ларнă чухне Пăрăнтăкри чиркĕве кайсан, пурте ун еннелле пăхнă: патша салтакне курасшăн пулнă. Уявсенче вăл салтакран илсе таврăннă шурă шăлаварне, хура мундирне тăхăннă, кăкăрĕ çине хĕрессемпе медальсем çакнă, сарă мăйăхне тураса якатнă. Çак пысăк вырăнта Кĕркурин пысăк вăй пулнă. Вăл пуйма та пултарнă. Çук, ку ĕçре те чĕри çĕнтернĕ. Уншăн çын пурлăхĕ кирлĕ пулман. Алатти ырă чĕрине пăхăнса, Кĕркури сахал мар ырă ĕç тунă, çавăнпа ăна утелни хресченĕсем хисепленĕ, мĕн ĕслемеллине вăл ĕçленĕ, çулти пуçлăхсем ăна усал тума пултарайман.

Тепĕр вăрçа та каймалла пулчĕ Кĕркурин — Крым вăрçи текеннине. Унта та паттăрлăхне кăтартнă вăл, уйрăммăнах Севастополе хӳтĕленĕ çĕрте. Алтатти татах пĕччен юлнă, хăй шăпине килĕшрĕ, епле пăшăрханнине çын умĕнче кăтартмарĕ. Минтер кăна пĕлет Алтатти мĕн чухлĕ куççуль тăкнине. Тӳшек анчах пĕлет Алтатти куçне хупмасăр вăрăм çĕрсем ирттернине. Ытла ырă чĕрсллĕ Алатти. Çав ăс панипе Энтри тăлăх Ивана усрава илнĕ те. Çав ăс панипех ачана хăйне усрама илни çинчен халиччен каламан. Иваншăн пурте тăван: аслашшĕ те, Наçтаç аппăшĕ те, ашшĕ те; амăшĕ çеç тăван мар, ăна ашшĕ пирмаях арăмĕ вилсен, Иван пиллĕкре чухне, качча илнĕ.

Халăх чĕри — ырă чĕре. Ялта пурте хура куçла имшеркке ачана кăмăллаççĕ, никам та вăл тăлăххи çинчен сăмах çӳремест.

Кĕркури шăнкăрав сасси илтĕнекен еннелле çаврăнса пăхрĕ. Глинка кӳми çине ларса кайрĕ иккен. Усал улпут çав Глинкка. Чăвашсене ытла кураймасть, чăвашсене кăна мар, пур хура халăха та вырăна хумасть вăл. Хăй хресченсене çут тĕнче кăтартмасть, теççĕ. Именийĕ ун кӳршĕри Салмалавра, ялĕ пысăк мар, хресченĕсем начар пурăнаççĕ… Улпучĕсене укçа нумай кирлĕ çав. Улпучĕсенчен чылайăшĕ килте пурăнмасть. Шӳккев улпучĕ Ухов Питĕрте пурăнать. Киштек улпучĕ Теренин та, Хăят улпучĕ те Питĕрте пурăнаççĕ. Эй, сахал-им ун пеккисем? Хăшĕ-пĕри, тăван çĕршывне вырăна хумасăр, ют патшалăхсене те кая кая пурăнаççĕ. Хура халăх Пăва уесĕнчи Йăвашав улпутне çеç, Андрей Егорович Головинские, ырă ятна асăнать. Клавасене Пăвана пухсан, Кĕркури çав улпута курнăччĕ, килĕшнĕччĕ вăл Кĕркурие. Ăна ытти улпутсем юратсах кайманни çинчен сăмах çӳрет, курайманнипе-тĕр. Иван çуралнă çул выçлăх пулнă. Кушкă çыннисем çав улпутран тырă кивçен илсе вилĕмрен хăтăлса юлнă. Тепĕр çул, тыррине тавăрма пырсан, Головинский чăвашсене хăваланă, юрлă пурăнаканнисенчен тыррине илмен.

Тĕм çине выртса тĕлĕрме тытăннă вăхăтра Кĕркурие Иван сасси вăратрĕ.

— Асатте, асатте, — чĕнчĕ вăл темиçе хут, — мĕншĕн çав Глинка текенни пурне те кăшкăрать, çынсен çӳçĕсене, сухалĕсене çăла-çăла кăларать? Паян, ав, чĕрĕ хулăпа çаптарчĕ. Санпа чиперех калаçрĕ-çке.

Кĕркури мăнукне хăйне Микулай патша тăватă хĕреспе наградăлани çинчен ăнлантарать. Ăна халĕ никам та пӳрнипе тĕкĕнеймест.

Иван тĕлĕнсех кайрĕ.

— Генерал та сана тивме пултараймасть-и, асатте?

— Генерал та, ачам.

— Глинка та-и?

— Глинка та.

— Уес пуçлахĕ пулсан та-и?

— Уес пуçлăхĕ пулсан та, ачам.

— Патша? — Иван хăй ыйтăвĕнчен хăй хăраса ӳкрĕ.

— Патша вăл — патша, ачам, — ассăн сывларĕ аслашшĕ. — Патша вăл — çĕр çинчи турă. Вăл çӳлти турра çеç пăхăнать.

— Йĕрĕхрен хăрать-и патша, асатте? — патша паттăрлăхне пĕлесшĕн Иван.

— Йĕрĕх вăл, ачам, çын мар пулсан та, никама та пăхăнмасть, кăмăлне тупмасан, пурне те тытать, — ăнлантарать мăнукне аслашшĕ. — Патшасем те чирлеççĕ, вилеççĕ.

Аслашшĕпе мăнукĕ тата ытти пăрттăнлăх вăйĕсене асăнаççĕ: хĕртсурта, арçурине, шыврине, киремете, пихампара тата ыттисене те. Патшана та çав вăйсем хăратма пултараççĕ: хĕртсурт — кил хуçи, вăл патша керменĕнче те пур, арçури пуриншĕн те арçури...

— Калăпăр, эпĕ патша, — хĕрӳллĕн хăй шухăшне каласа парать Иван,— ылтăн керменте пурăнатăп. Пур тĕлте те салтак. Кашни салтакăн кăкăрĕ çинче тăватă хĕрес.

— Кашни салтакăн тăватă хĕрес пулаймасть, ачам, — тӳрлетет аслашшĕ.

Пĕр хушă нимĕн те чĕнмерĕç те, Кĕркури татах тĕлĕрме тытăнчĕ.

— Асатте! — аслашшĕне çывăрма памасть Иван. Асламăшĕ тепĕр аякки çине çаврăнса выртрĕ. Пичĕ çине шăнасем ларнине те туймасть вăл. Иван курăк çăлчĕ, шăнасене хăвалама пуçларĕ, ăнсăртран аслашшĕ сăмсинчен тивертрĕ те, лешĕ вăранса кайрĕ.

— Мĕн, ачам? Мĕншĕн çывăрмастăн? — ыйтрĕ старик, анасласа. — Вырт, тенĕ сана!

— Асатте, сана мĕншĕн тăватă хĕрес панă? — канăç памасть мăнукĕ.

Кĕркурин калаçасси килмест, шăмми-шакки сурать, канма хушать, вăрçăра аманнă пуçĕ ыратать, тавралăх тĕтрелĕхре пек туйăнать, çав вăхăтрах мăнукĕ тĕрлĕрен ыйтупа кăларать.

— Эсĕ пирвайхи хĕресне мĕнле илни çинчек анчах каласа пар! — анăратать Иван. Кĕркури тăрса ларчĕ, сарă мăйăхне пĕтерсе илчĕ, хăй халĕ пĕр-пĕр начальник умĕнче тăракан салтак пек курăнса кайрĕ. Вăрçăра пулни-иртнисем куçĕ умне килсе тăчĕç пулас: нумай курнă, вăрăм çулпа утнă çын.

— Офицер манна чĕнчĕ те çапла каларĕ, — пуçларĕ ватă салтак. —Пахомов, хĕрлĕ йĕмлине тытса килмелле тет.

Иван качака сухаллă Тиеке аса илет, яланах хĕрлĕ йĕм тăхăнса çӳрет вăл. Чĕмпĕре кайкаласа, таçтан çĕтĕк-çурăк иле-иле килет. Ĕçлемен чухне йăрăмлă-йăрăмлă пальто тăхăнать Тиек, аллине туя тытать, урине çĕтĕк-çатăк калуш, пырать вара, мăнкăмăллăн утса. Пĕрре çав Тиек Чĕмпĕр пасарĕнчен вунă пусла темле кантур сĕтелĕ çине витсе тăнă, кĕпе шăтарса пĕтернĕ çиттие илсе таврăннă та арăмне хĕрлĕ йĕм çĕлеттернĕ. Вăрçă вăхăтĕнче Тиек ополчение каясшăн пулнă, анчах ăна илмен, ун хыççăн ял кули пулса тăнă вăл. Çав хĕрлĕ йĕмлĕ Тиеке аса илчĕ те кулса ячĕ Иван.

— Мĕн кулатăн, мăнуăм? — тиркесе пăхрĕ Кĕркури. — Кулмалли çук. Хранцуссем пурте хĕрлĕ йĕмпе, кăвак мундирпеччĕ. Пĕлессӳ килсен, итле. «Хĕрлĕ йĕмлине тытса килетĕпех, ваше высокородие!» — терĕм. Вăрçăра тăшман мĕн тунине пĕлсе тăрасах пулать, ăна пĕлмешкĕн чĕлхе кирлĕ.

Иван «чĕлхе» тенине ăнланаймарĕ, татах кулса ячĕ. Кĕркури мăнукне çилленчĕ, ăна хальхи çамрăксем нимĕн ăнланмаççĕ пек туйăнать.

— Тăмсик! — терĕ вăл ăна. — Чĕлхе вăл — тăшман çынни, хăйсем çинчен каласа параканни!

Çакăн хыççăн старик малалла калаçасшăн пулмарĕ, сулхăнта ларакан лакăмран шыв ĕçрĕ.

Иван ăшĕнче хăйне хăй ятлать: «Мĕшнĕн асатте сăмахне пӳлтĕм-ши, халĕ вăл çилли иртсе кайиччен пĕр сăмах та чĕнес çук!»

Аслашшĕ шыв ĕçнĕ хыççăн лакăмне хĕвел айĕнче ăшăнса ларасран сăхманпа витрĕ. Иван улăмран шăхлич туса шăхăра пуçларĕ. Пĕр шăхличи хитре сасă кăларать, иккĕшне те харăс вĕрсен, тата хитререх сасă тухать вара.

Аслашшĕ итлесе ларчĕ-ларчĕ те шăхăртма пăрахма хушрĕ: илтесси килмест. Иваншăн ку лайăх: аслашшĕ калаçма тытăнчĕ, ыйхи вĕçсе кайрĕ пулас, çилли иртсе кайнă ĕнтĕ унăн.

— Асатте, асатте, каласа пĕтер ĕнтĕ, «чĕлхе» тытса килтĕн-и, — анăратать Иван, аслашшĕ куçĕнчен пăхса.

Кĕркурин çилли пулман та, ытла хытă юратать вăл мăнукне, вăл юриех çилленнĕ пек тунă: ача-пăча сăпайлă пулма вĕрентĕр.

— Тытса килтĕм, ачам, хранцус офицерне, нумай пĕлекеннине.

— Асатте, мĕнле тытрăн ăна?

— Куршанак пекех эсĕ, Иван! — йăл кулчĕ Кĕркури. — Эсĕ итле, урăх ан пӳл, ăнлантăн-и?.. Ну, çĕрле хранцуссем патне упаленсе кайрăм. Кушак пек. Çулне кăнтăрлах сăнаса хунăччĕ. Сĕм-тĕттĕм. Ну, ун чух манăн куç çивĕч куратчĕ. Сасăсăр упаленсе пыратăп. Тăнлатăп. Ют чĕлхе илтĕнет. Эхе, хĕрлĕ йĕмлисем инçе мар. Пĕр тĕлте икĕ хранцус пăшăлтатса лараççĕ. Мăйкăч ывăта патăм, карт туртрăм, пĕри кайса та ӳкрĕ, юлташĕ, хăраса, çаврăнса пăхмасăр тарчĕ. Мана çавă кирлĕ те. Мăйкăч лекнине сĕтĕретĕп те килетĕп.

Иванăн нумайрах пĕлес килет.

— Тупă мĕнле перет? — татах канăç памасть ача аслашшĕне.

Аслашшĕ ăнлантарать. Куçĕ умне вутри Севастополь килсе кĕчĕ. Малахов сăрчĕ. Бастион. Тар тĕтĕмĕ сирĕлсе ĕлкĕреймест. Çавăнта Корнилов адмирал пынă. Офицерсем ăна кунтан ăсатасшăн: ытла хатарлă. Адмирал итлемест: вăл таврара мĕн пулнине хăй куçĕпе хăй курасшăн. Сасартăк вут сирпĕнчĕ, тупă патĕнче тăракан Кĕркурие вĕри çил хумĕ пырса çапрĕ. Корнилов кайса ӳкрĕ. Ăна çавăнтах наçилкка çине хурса йăтса кайрĕç. Салтаксем карттусĕсене хывса сăхсăхса илчĕç.

Тата тепĕр асаилӳ. Урса çаврăнакан гранатăсене пĕрре çеç ывăтман Кĕркури. Правурлăх кирлĕ. Телей çынпа яланах çӳремест çав, юлашкинчен ывăтса янă граната сывлăшра çурăлса кайнăччĕ, çавăнтах куçсем хуралса килчĕç Кĕркурин, лазаретра тин тăна кĕнĕччĕ вăл. Çавна аса илнипе халь те çӳçенсе кайрĕ Кĕркури, тавралăх сасартăках сĕм тĕттĕм пулса тăчĕ, çĕрлехи пекех. Куçне темиçе хут йăваласа илчĕ — нимĕнте курăнмасть. «Сыхлан, Пахомов, сыхланмасан, суккăрланма пултаратăн», — тенĕччĕ ăна госнитальте тухтăр. Çакăн хыççăн куçĕ япăхланса пынине туйсах пурăнчĕ Кĕркури, анчах çапла сасартăк курми пуласса шутламан вăл. «Хĕвеле вупăр çимерĕ-ши? — шухашлать ватă салтак. — Мĕншĕн Иван шавламасть-ха? Хараса ӳкмен-ши?»

— Иван, тӳпене пĕлĕт хупларĕ-и вара? Хĕвел çухалмарĕ-и? Ăна вупăр çисен çапла пулаканччĕ, — терĕ вăл.

— Тӳпе тап-тасах! — терĕ Иван, аслашшĕ çине тĕлĕнсе пăхса. «Мĕн пулнă-ха асаттене? — шухăшлать вăл.— Шӳт тумасть-ши? Ун пек тукалать вăл. Ав паян та «армансем лайăх авăраççĕ» тесеччĕ апат тунă чух. Куçĕсем хăйĕн ĕлĕкхи пекех пăхаççĕ, кăшт куççулĕ чух тухнă ĕнтĕ».

— Хĕвел ăçта? — пуçне çавăркаларĕ аслашшĕ. 

— Хĕвел те тӳпере, асатте! — хуравларĕ Иван. Хăй ывçи айĕнчен хĕвел çине ниепле те пăхаймасть.

— Эсĕ ăçта ларатăн, Иван? — аллисемпе хыпаларĕ аслашшĕ.

— Курмастăн-им, асатте? — тĕлĕнчĕ Иван.

— Курмастăп, мăнукăм, ним те курмастăп! — тарăхса каларĕ аслашшĕ. — Курми пултăм, Иван, суккăрлантăм!

— Асаннене чĕнсе килес мар-ши, асатте?

Асламăшĕ выракансене чăрмантарма хушмарĕ. Майĕпе иртсе каясса шанать. Килĕнче госпитальтенех парса янă эмел пур-ха, çавна тумлатсан, иртсе кайĕ-ха. 

— Иван, çавăт-ха мана, — хушрĕ вăл мăнукне. — Яла каяр-ха. Иван аслашшĕнĕ аллинчен тытрĕ. Ăна пуçне тухрĕç. Типнĕ хăмăл çатăрт-çатăрт тăвать. Çумар умĕн çапла пулаканччĕ. Тĕкĕлтурасем, пăвансем сĕрлесе ирте-ирте каяççĕ. Инçе мар, ыраш хушшинче, путене ыткăнса юрлать: «Пĕт-пĕлтĕк, пĕт, Альтук, эс, Альтук, пĕт-пĕлтĕк!»

— Асатте, Киштек енчен тăхлан тĕслĕ пĕлĕт хăпарать! — пĕлтерчĕ Иван.

— Аслатиллĕ çумăра вăл! — терĕ аслашшĕ. — Тырра пăр çапса ан кайтăрччĕ!

«Пĕт-пĕлтĕк, пĕт-пĕлтĕк!» — юрлать путене, суккăр старикпе ачана ăсатса.

  
   Ваттисен ăслăлăхĕ — тĕпсĕр çăл


   Кĕркури суккăрланчĕ. Нимĕнле эмел те пулăшаймарĕ ăна: Пăвара та тӳрлетеймерĕç тухтăрсем, Алтатти юмăçсем патне вăрттăн çӳрени те сыватаймарĕ. Пĕрре Иванпа Наçтаç анкартинчен хăяр пухса таврăнчĕç: ыран ашшĕпе Теччĕ пасарне кайса сутмалла.

— Асанне, пилĕкçĕр хăяр пухрăмăр! — уçă сасăпа кăшкăрать Иван.

— Ан шавла-ха, ачам! — пăшăлтатать асламăш, пӳрнипе юнаса.

Пӳрт алăкне уçнă. Мăйне тăсса пăхрĕ Иван: урлă сак çинче аслашшĕ выртать. Ун патĕнче шурă çитсăна пуçне чĕркенĕ çын ларать, аллинче хулăн кĕнеке, хăй ăнланмалла мар чĕлхепе кĕле вулать. Вулаканни, асламăш ăна мулла терĕ, ларать-ларать те икĕ ывçипе питне шăла-шăла илет.

Иван чĕри тăпăртатса илчĕ: мĕнле вăрттăнлăх пытаннă-ши çав кĕнекене, мĕнле чĕлхепе çырнă-ши ăна?

Кĕлтунăшăн пĕр така илсе кайрĕ мулла, анчах Кĕркуришĕн тĕнче çути уçăлмарĕ...

Кĕркури суккăр пурнăçа пĕчĕккĕн-пĕчĕккĕнех хăнăха пуçларĕ, кил-çурт хушшинче хăех хыпашласа çӳреме вĕренчĕ, ял çине мăнукĕпе пĕрле тухать. Иванпа аслашшĕ хушшинче туслăх тата хытăрах çирĕпленчĕ. Пурăнма вĕрентекен халапсем яра-яра парать нумай пурăнса курнă çын. Кашни халапра халăх ăслăлăхне кăтартса парать халапçă. «Халапсенче ваттисен ăслăлăхĕ», — теме юратать вăл. «Ваттисен ăслăлăхĕ — тĕпсĕр çăл, шывне пĕл!» — вĕрентет Ивана. «Кашни сăмахăн вĕçĕ пур!» — тесе хурать вăл, Иван ăна-кăна сӳпĕлтетме тытăнсан.

Аслашшĕ сăмахĕпе, çын харсăр пулмалла. «Йыварлăхран ан хăра, ахаль ларасран хăра!» «Лайăх лашана вăрăм çул та кĕске, начаррине кĕске çул та йывăр!..»

Чăвашсен йывăр пурнăçĕ çинчен çапла калать вăл: «Пурсăмăр та сăпкара сикнĕ, кӳмепе хире çӳренĕ!» Чăнахах та çапла çав. Çутăлнă-çутăлманах чăваш хĕрарăмĕ хăй çумĕнче ăшăнса выртакан чĕчĕ ачине кипкене чĕркет те чăмлак хыптарать, кӳми ăшне вырттарать, пĕр аллипе туртинчен тытать, тепĕр аллипе кăкшăм йăтать, унтан вара хире. Кӳмене чĕркесе вырттарнă е лартнă ача часах çывăрса каять: йĕрет пулсан, йĕме чарăнать; аслăраххи, лаша пулса, кӳмене кĕçене-кĕçене туртса çӳресен, ăнланакан пулнă ача ахăлтатса кулать. Çавăнпа-тăр, хура халăх ытла хисеплет кӳмене, ăруран ăрăва куçса пырать вăл, аслашшĕ ача чухне ларса çӳренĕ кӳмере мăнукне те çывăрма тивет.

Нумай пулмасть Иван аслашшĕ пĕчĕк Праски вали кӳме майланă чухне çупăрла-çупăрла каларĕ: «Эх, кӳме, кӳме! Ача чухне пурсамăра та упранă эсĕ, хĕвелтен те, çумăртан та сыхланă, шăнасенчен, ӳпресенчен, вăрăмтунасенчен сыхланă, çилтен, сивĕрен хӳтĕленĕ!»

Пĕрре çапла Иван аслашшĕне урама çавăтса тухрĕ. Хĕвел аннă. Кĕтӳ янă. Каçхи апат хыççăн унта-кунта калаçса ларма тухнă çынсем курăнкалаççĕ. Иванпа аслашшĕ патне Тиек пычĕ. Чĕмпĕртен таврăннă вăл. Таçтан тупса килнĕ генерал шăлаварне тăхăннă, çĕтĕк чĕркуççийĕсене улачапа сапланă, пăчă пулсан та, çурăмĕ çине темскерле аркăсăр юлнă плис çухаллă пальто уртнă, пуçне кокарда вырăнĕ палăрса тăракан тарпа сăран пек çуталнă карттус тăхăннă.

Кĕркури суккăрланнине лайăх пĕлет Тиек, çапах та саламланă хыççăн ун умĕнче темиçе хут çаврăнкаларĕ, пуçне унталла-кунталла пăркаласа, хăй çине пăхса илчĕ, тĕлĕнет: Кĕркури Тиек генерал шăлаварне тăхăннине туймасть, генерал шăршине те туймасть.

Тиек хăйле шухăшлать: пăх-ха, мухтанма пултарать ватă салтак, Курнила, Нахима курнă пулать вăрçăра чух, хăй генерал шăршине те уйăрса илеймест. Сăмси шăрша пĕлмест-ши? Тиек самаха аякран тапратрĕ.

— Тахăшĕ салма пĕçернĕ, шăршă тухнă, — терĕ вăл, сăмсипе нăш-нăш сывласа.

— Ухмахсем, салмине пăтратмаççĕ, хуран тĕпĕ çуннă шăршă тухнă, — терĕ Кĕркури.

— Генералсем темскерле ырă шăршă кĕртеççĕ вара тумтирсене? — хăй тĕллĕн калаçнă пек турĕ Тиек, ларсан-ларсан. — Тухи теççĕ-и-ха çавна?

Кĕркурн чĕнмерĕ: те илтрĕ, те илтмерĕ çын калаçнине.

— Чĕмпĕртен таврăнтăм-ха, — терĕ Тиек, старике калаçтарасшăн тăрăшса. — Шăлавар çĕтĕлнĕччĕ, çĕннине илсе килтĕм-ха. Генерал шăлаварĕ лекрĕ, халь те тухи шăрши çапать-ха. Тата сулахай ура пушмакĕн тĕпĕ хăпса ӳксеччĕ, хăрах пушмак сутакан тупăнмарĕ, атă илтĕм, — аллипе çат-çат тутарчĕ Тиек çуркаланнă атти кунчисене. Çĕтĕк атă пуçĕнчен хура чĕрнеллĕ пуç пӳрни курăнса тăрать.

— Пĕр-пĕр салтак сана, генерал тесе, чыс пама та пултарĕ! — тесе илчĕ Кĕркури, анчах Тиек çав сăмахсене мĕнле шухăшпа каланине ăнланмарĕ.

— Ялйыш сухала курсанах палласа илме пултарĕ, ют ялсем генерал тесе хăраса ӳкмелле, — мăнкăмăлланса качака сухалне сăтăркаласа илчĕ Тиек. — Эсе, Кĕркури, темшен сухалне ӳстерместĕн вара, ялан, салтак пек, мăйăхпа çеç çӳретĕн. Сухаллă çын вăл хисеплĕ çын, мăйăх кушакăн та пур.

Кĕркури пĕр самант чĕнмесĕр ларчĕ, унтан çапла каласа хучĕ:

— Качакан сухал пур, çынлăх çук. Сухал-и, курăк-и, — пур-пĕрех: сухала хыраççĕ, курăка çулаççĕ.

Мухтасса кĕтнĕ Тиек, çак сăмахсене илтсен, васканă пек хăтланчĕ, хирĕç тивĕçлĕ хуравлаймарĕ, çĕнĕ шалаварĕн çĕтĕк тĕпне кăтартса урам тăрăх утрĕ.



Вăхăчĕ-вăхăчĕпе Иван Касым ятлă кĕтӳçĕпе сурăх кĕтĕвĕ кĕтет: Пукрава çĕнĕ кĕпелĕх пусма илме укçа пухать. Вăл кантăр сӳсенчен кĕтӳçĕ пушши явнă, вĕçне хĕлĕх янă. Питĕ лайăх шартлатать пушши, пăшал пек кĕрĕслетет, урам янăраса каять. Кушкă ачисен пурин те пушă пур: выльăх-чĕрлĕхе картишне хуса кĕртмелле, хурсене Кăннаран тавăрмалла. Лаша кĕтĕвĕ ялта çук, анчах хирте ĕç çук чухне вĕсене черетпе кĕтеççĕ — татах пушă кирлĕ.

Касым, чăваш евĕрлĕ тутар, Ивансен кассинчи сурăх кĕтĕвпе пĕчченех илет, анчах кашни кун хăйне пулăшма виçĕ пуса пĕр-пĕр ачана тытатех. Ачасем кăмалласа кĕтӳ кĕтеççĕ: Хăят ярмăнккине, тиххăнскине укçа пухаççĕ. Иван вара час-часах Касымпа кĕтӳ кĕтет, анчах юлашки вăхăтра ăна суккăр аслашшĕ чаркала пуçларĕ.

Хăш чухне, екки кайсан, хăй ĕмĕрĕнче курнă çĕршывсем çинчен, салтак пурнăçĕ çинчен, вăрçă çинчен, тĕрлĕ вăрттăнлăхсем çинчен кала-кала парать Кĕркури мăнукне. Йывăр хура халăх пурнăçĕ, пур тĕлте те йывăр, сывлăш çеç хăйĕн унăн. Йывăр хура халăх пурнăçĕ, çапах вăл — хăй килĕнче, хăй таванĕсемпе; вилсен те ял масарĕнчен аякка илсе каймаççĕ ăна, унта вăл ялйышпа выртать, ваттисен кунĕ ăна асăнаççĕ, тăпри çине ăшă çимĕç хурса хăвараççĕ, сăрапа эрех сапаççĕ. Салтак пурнăçĕ тата йывăртарах. Салтакăн чунĕ те хăйĕн мар. Тăнăçлă тапхăрта хĕнесе вĕрентеççĕ ăна, вăрçă вăхăтĕнче салтак ӳпре пек тăкăнать. Кĕркури турккă вăрçинче пулнă, Крымра Алма шывĕ патĕнче, Севастопольте Малахов сăрчĕ çинчи бастионра тăшмансемпе çапăçнă, хура халăх паттăрлăхне курнă, хăй те паттăрсенчен паттăрри пулнă, анчах пурнăçра пĕр япала тĕл пулман вăл — тĕрĕслĕхе. Çавăн пирки мĕн чухлĕ халăх ахалех пĕтет.

Аслашшĕ Ивана çăпата хуçса пачĕ: çиччĕри-саккăрти чăваш ачи хăйшĕн хăй тирет. Час ыраш акма тухмалла, унта сухапуç хыçĕнчен çарран çӳреймĕн.

Иван асламăшĕн пир саппуние çакрĕ, пукан çине ларчĕ, хыççăн çăпатине чĕркуççи çине хурса тирме пуçларĕ. Шывра шӳтернĕ çамрăк пушăт чĕн пек авкаланать, тирме çăмăл. Малтан шĕшлĕ тимĕрне чĕлхепе çуласа сурчăкпа йĕпететĕн, пушăт вĕçĕ валли çул шăтаратăн, ан хуçалтăр тесе пӳрне урлă туртатăн пушăт чĕллине, унтан шĕшлĕ аврипе шаклаттаратăн: лайăх çыпçăн, ан хускал, тĕреклĕ пул.

Çапла шĕшлĕ аврипе шаклаттарса ларнă вăхăтра урамра сасăсем илтĕнчĕç. Ачасем шавлаççĕ. Лапталла выляççĕ. Кушкăра питĕ юратаççĕ çав вăййа, хăш чухне пысăккисем те хутшăнаççĕ. «Хăвала, хăвала, Микка, кăвакал пек ан суллан!» — илтĕнет Матви Иванĕ сасси. Чăтаймарĕ Иван, урама чупса тухрĕ.

Пăхать: пĕр енче Матви Иванĕ, тепĕр енче Тиек. Çĕтĕк аттине хывса пăрахнă Тиек, çарранах, тӳре карттусне куштанла лартнă, пӳске парса тăраканни пулнă. Пӳскене ăна пара пĕлмелле, чее çын сана улталатех, виççĕ çапсан та тивертейместĕн. Чупа та пĕлмелле: хăвна çӳлтен персен, вырт, аялтан персен, сик.

Йăкăнат вăййа кĕмен, юлташ кĕтсе тăрать. Вĕсем Иванпа иккĕш, ыталашса, вылякансем патне пычĕç. «Кам кирлĕ, чĕкĕнтĕр-и, кишĕр-и?» Матви Иванĕ чĕкĕнтĕре йышăнчĕ — Иван лекрĕ ăна. Иккĕшĕ те савăнчĕç: пĕр енче вылямалла. Тепĕр енчисен асли — Тиек. Генерал шăлаварĕн çĕтĕлнĕ вырăнĕсенчен юман хуппипе пĕветнĕ пир йĕм палăрать. Аçлăк тĕлĕнче ситрелнĕ хăмаç кĕпин пĕр çанни симĕс пуставран, ăна пĕр-пĕр кантурти кивĕ сĕтел çивиттайĕнчен çĕлесе лартнă пулас: чернилпа вараланнă вырăнсем палăрсах тăраççĕ. Çав кĕпине пирвайхи хут тăхăнсан, Тиеке мăшкăллама тытăннăччĕ, анчах вăл хирĕç каламаллине çавăнтах тупрĕ. «Ку кĕпе циркри артист кĕпи пулнă», — терĕ вăл. Мĕн вăл «цирк», кам вăл «артист», кушкăсем кайса курман, анчах çавăнтах ялта çĕнĕ ят сиксе тухнă: Тиек-артист.

Вăйă хĕрсе пырать. Пăхса тăракансем хистесе кăшкăрашаççĕ. Мăран Миккана Иван хуса çитсе темиçе хут ыраттармаллах пӳскепе тивертрĕ. Ыраттармаллах пулмасăр: çĕленĕ çипрен çăмхаласа тунă пӳске ăшĕнче чул катăкĕ пур. Хĕп-хĕрлĕ çӳçлĕ Микка макăрас патнех çитрĕ. Кулаççĕ унтан.

— Эй, Микка, хытăрах чуп-ха!

— Эй, Микка, пӳске урлă сик-ха!

Тиеке те тарнă чухне Иван чиперех пӳскепе пачĕ, леш вара çурăмне хыçкаласа илчĕ. Пăхса тăракансем унтан та кула пуçларĕç. Тиек Ивана тавăрма тĕллев тытрĕ. Пӳске хăй аллине лексен, пĕтĕм халĕпе печĕ вăл ачана, леш лап выртрĕ, чупса хăвалакан Тиек чарăнаймарĕ, такăнса чикеленсех кайрĕ. Чарр! туни илтĕнчĕ: генерал шăлаварĕн пĕр пĕççи чĕркуççи тарнах чĕрĕлсе анчĕ.

Вылякансем те, курса тăракансем те ахăлтатса кулса ячĕç. Чăтма çук çилленнĕ Тиек мăран Миккана Ивана хĕнеме вăрттăн йĕкĕлте пуçларĕ. Леш нумай кĕттерсе тăмарĕ, Иван хăйне пӳскепе тивертсен, çаврăнчĕ те янаххинчен пĕрре çапрĕ, унтан тепре çапрĕ. Тиек кăшкăрать: Маттур, Микка!.. Эсĕ, Иван, мĕн пăхса тăратăн? Шăлна çапса катасса кĕтетĕн-им?»

Иван тӳпелешме юратмасть, пăрахĕччĕ те кайĕччĕ вырăнтан, анчах пăхса тăракансем ăна хăравçă тесе шӳтлĕç, кулма тытăнĕç. Малтан Миккана чарăнма хушрĕ вăл, леш ăна, хăравçă вырăнне хурса, тата хытăрах çупкалама пуçларĕ: хирĕç тăман çынна вĕтме хăрушă мар. Иванăн янахĕ çуна пуçларĕ. Хайхи тытăнчĕ Иван та Миккана пама: леш пĕрре çапнă çĕре иккĕ çапать. Çынсем мĕн кăшкарашнине те илтмест вăл. Чăтаймарĕ Микка, кăшкăрса макăрса ячĕ те килне чупа пачĕ. Хĕрсе кайнă Иван ăна картишнех хăваласа кĕртрĕ. Кам пĕлет, Ивана ытларах та тивмен-ши, анчах вăл куççульне те, сассине те кăлармарĕ. Пăхса тăракансемшĕн вăл çиеле тухнă. «Çĕнтерес тесен, каялла ан чак!» — тесе аслашшĕ вĕрентни тĕрĕсе тухрĕ.

Паттăра тухнă Иван аслашшĕне мансах кайнă. Реккейсом патне çавăтса каймаллаччĕ ăна: сăра ĕçме чĕннĕ, тет. Шăпах çак вахăтра аслашшĕ сассине илтрĕ вăл: «Иван, Иван! Ăçта чупса çӳретĕн, мур илесшĕ! Кил-ха халех кунта!» 

Иван аслашшĕ патне хашкаса чупса пычĕ. Хăйне пăхсан, çак имшеркке епле çапла чупма пултарать-ши, тесе тĕлĕнĕн.

— Иван, кил-ха кунта çывăхрах! — патаккине çĕклерĕ аслашшĕ. Çапла çилленсе чикĕрен тухнă çын мăнукне нумайрапа шыраса тарăхни паллă, тивертме те пултарать.

Çак вăхăтра Матви Иванĕ тусне хăтарма пычĕ, Йăкăнат та пулăшма хатĕр.

— Кĕркури тете, Иван Миккана вĕтрĕ! — пĕлтерчĕç вĕсем.

— Мĕн пирки? — хыттăн ыйтрĕ Кĕркури, ятлаçма хатĕрленсе: тепĕр сăлтав тупăнчĕ.

— Микка сăлтавсăрах çăпăçма тытăнчĕ, Тиек вĕслетнипе. Хирĕç тăман пулсан, Ивана хĕнесех пăрахмаллаччĕ.

Кĕркури пĕр самант шухăшласа тăчĕ.

— Апла пулсан, юрĕ! — терĕ вăл мăнукне. — Малтан çынна ан çыпăç, хăвна çыпăçаççĕ пулсан, тивĕçлĕ хирĕçле.

  
   Теччĕре


   Теччĕ хули аслă Атăл хĕрринче, Кушкăран çирĕм пилĕк çухрăмра. Ун çинчен халăх хушшинче çакăн пек легенда çӳрет. Тахçан авал хула вырăнĕнче Аслă Пăлхар патшалăхĕн сыхлавçисем хуралта тăнă. Унта пĕлĕте тĕреленĕ йывăç башня пулнă. Çавăн тăрринче сыхăра тăракансем мĕн курнине-илтнине вуникĕ çухрăмри Аслă Пăлхара Атăл урлă сигналсемпе пĕлтерсе тăнă. Монголсем Аслă Пăлхара çĕмĕрсе тăксан, патшан виçĕ хĕрĕ, тăшман аллине лекес мар тесе, акăш пулса Атăл урлă вĕçсе каçнă, башня тăррине ларса, çунса кайнă тăван хулипе сывпуллашса макăрнă. Вĕсен куççулĕсенчен Теччĕ таврашĕнчи таса шывлă çăлсем пулса тăнă.

— Пулма та пултарнă, — теççĕ кушкăсем. — Теччĕ Атăлăн чи çӳллĕ çыранĕ хĕрринче, ун тăрринчен шыв икĕ ывçă тупанĕ çинчи пек курăнать, хула ячĕ те «Теччĕ», «Тетĕш», «Тетюши» — «Тĕтĕш» сăмахран тухнă пулĕ; паллă, Пăлхар патшалăхĕн тĕтĕшĕ пулнă вăл.

Иван çав легендăна ĕненет. Авă Шăхран старик Пăлхар хули юлашкине кайса пăхнă, патша керменне курнă.

Течче каймассерен, Иван, Атăл хĕррине пырса, кăваккăн курăнакан вăрмансем урлă Пăлхар хули юлашкисене курасшăн тăрмашать; уяр кунсенче кермен тăррисем палăрнăнах туйăнать, хăйпе те дозорта тăнăн туять вăл. 

Кушкăсен уес хули — вунсакăр çухрăмри Пăва, анчах унта вĕсем сахал пулкалаççĕ, Пукрав ярмăнккине çеç кайкалаççĕ. Течче вара, инçерех пулсан та, яланах çӳреççĕ, çуран та, лашапа та, пуринчен ытла тырă сутма каяççĕ: унсăрăн куланай валли укçа ăçтан тупас?

Теччĕре купсасем йышлă. Ăнăçлă вырăн: тырра Атăлпа ăсатаççĕ. Пăваран Течче çитме вăтăр çухрăма яхăн, Чĕмпĕр — çитмĕл çухрăмра, çавăнпа тырăпа суту-илӳ тăвакан купсасемшĕн Пăва — меллĕ вырăн мар. Течче хресчен тыррине хăй илсе пырать, купсана ăна шывпа ăсатасен çеç юлать.

Вăрлăх валли çапсанах Иванпа ашшĕ пĕр лав ыраш тиесе Течче кайрĕç. Ирпе хулана çитес тĕллевпе çула каçах тухрĕç. Туран улăхсанах Пахумсене Якурпа Михеле, Çинахвунпа Шăхран старик хуса çитрĕç: пурте куланай валли укçа тума васкаççĕ. Малта тата пилĕк-ултă лав курăнать, те таяпасем, те чураппансем: Течче вĕсем те çак çулпа çӳреççĕ.

Тĕттĕмленчĕ. Çĕрле Теччĕ çулĕ Иван пуçĕнче тĕрлĕ туйăм тапратать. Киштек вăрманĕпе пыраççĕ. Таса тӳпе çинче йывăç тăррисем е шутсăр пысăк çын кĕлетки евĕр, е çуртсем, керменсем евĕр курăнаççĕ. Авă тата пĕр тĕлте виçĕ пуçлă çĕлене хирĕç пĕр паттăрĕ сăнă тытса вĕçтерсе пырать. Улăп мар-ши вăл?

Иван шăналăк çинче, аллисене лава çыхнă вĕрен айне чиксе, выртса пырать: апла тумасан çывăрса кайсан ӳксе юлма пултаратăн. Ашшĕ Шăхран старикпе пĕрле утса пырать. Иван вĕсем калаçнине итлесе пырĕччĕ, анчах çывăрасси килет.

Теччĕ патĕнче ăна хитре янăракан саса вăратрĕ, ашшĕ сăмахĕпе, мечĕт тăрринчен тутарсене кĕлле чĕнеççĕ. Кăсăклă: тутарсен кашни ялта мечĕт пур; Пăрăнтăкра, Хăятра, Киштекре, Кӳренте, Шӳккевре чиркӳсем пур, Кушкăра мĕншĕн нимĕн те çук? Пĕлме çук, çапла пурăнни авантарах та пулĕ, пупсем чăваш йăли-сăлайĕсене юратмаççĕ, теççĕ, чиркӳллĕ ялсенче чӳксем тума хушмаççĕ, теççĕ...

Писавкка ялĕ тăвĕ çине хăпарсанах шавламан Атăл йăлтăртатни курăнса кайрĕ. Хула çумнех салтаксен казармисем хĕсĕнсе ларнă. Уйрăммăнах икĕ хутлă çуртсем, чиркӳсен хĕресĕсем, мечĕт çурли, икĕ каланча, ирхи лăпкă çилпе тĕлĕнтермĕшле пĕр выранта вĕлкĕшсе тăракан хутçĕлен курăнса кайрĕç. Хулăн сасăллă йытăсем вĕреççĕ, ялти пекех, хула мещенĕсен автанĕсем авăтаççĕ. Çав тери пысăк хула пек туйăнать Ивана Теччĕ. Туррине каласан, хулинче пурĕ икĕ пин ят хисепленет, вĕсенчен нумайăшĕ пулă тытса тăранса пурăнаççĕ; икĕ училище — уес тата прихут училищисем, аран-аран сакăрвунă ача шăнăçтараканнисем; виçĕ арман: кĕрпе арманĕ, çăнăх авăракан арман, тăвар арманĕ; вĕсенчен пуçне купсасен магазинĕсем, лавккаçăсен лавккисем, тырă кĕлечĕсем, тĕрлĕ кантурсен кил-çурчĕсем, казармăсем, чиркӳсем, мечĕтсем.

Хусантан пыракан пуçлăхсемшĕн Теччĕ хула пек те туйăнман, ял çыннисемшĕн вăл тĕлĕнмелле пысăк хула вырăнĕнче хисепленнĕ.

Писавкка çулĕпе хулана кĕнĕ çĕрте шурă тĕрме ларать. Çӳллĕ чул хӳме урлă решеткеллĕ чӳречесем, тĕрме чиркĕвĕн хĕресĕсем курăнаççĕ.

Çак тĕрме Ивана яланах хумхантарать, пуçĕнче пăлхануллă шухăшсем тапратать. Унта çутçанталăкпа тăванĕсене курмасăр, мĕскĕнсем асапланаççĕ. Тĕрме, Çĕпĕр, каторга — хăрушă сăмахсем, вĕсене халăх хушшинче хăра-хăра калаççĕ. «Тĕрме сăмах ăçтан тухса кайнă-ши? — шухăшлать Иван. — «Терт» — тертленеççĕ е «термен» — вăй, хăват, хевте мар-и?»

Чул сарнă урамра урапасем кĕмсĕртетсе ячĕç, чăтма çук чĕтĕретет. Иван лав çинчен сиксе анчĕ: çуран утма авантарах. Çав вăхăтра тĕрме хура хапхи çатăртатса уçăлчĕ, картишĕнчен конвоирсем арестантсен ушкăнне кăларчĕç. Кайри ретре Иван Петĕре вĕлернĕ тесе тĕрмене лартна Кушкă чавашне, Ваньккана, палласа илчĕ. Пĕтсе кайна вăл, курпунланнă.

— Ванькка тете, Ванькка тете! — кăшкăрса ячĕ Иван, арестант патне чупса.

— Кай кунтан, ача! — çилĕллĕн кăшкăрса пăрахрĕ пĕр конвоирĕ. — Юрамасть! Не дозволено!

— Салам кушкăсене, эпĕ сывă! — калама ĕлкĕрчĕ Ванькка.

Иван лавĕ çинчен çăкăрпа чăкăт чикнĕ пир хутаççине илчĕ те, конвоира хуса çитсе, хăвăрт-хавăрт тытăнкăллă каларĕ:

— Дядя Ваняна... Кушкинский...

— Кам кунта Ваня? Кошкинский? — ыйтрĕ конвоир. Хутаçне Ивантан илсе Ваньккана пачĕ.

— Сăпаççипă, нихăçан та манас çук! — тав турĕ куççуль витĕр Ванькка. Иванăн та куççулĕсем шăпăртатса анчĕç, ăшĕнче çак çынна ĕмĕр-ĕмĕрех манас çук тесе сăмах пачĕ.

— Маттур эсĕ, ырă чĕреллĕ! — мухтарĕ ăна ашшĕ, пуçĕнчен шăлса. — Яланах çапла пул!



Теччĕ пасарĕ эрнере пĕрре тунтикун хула варринче хĕрлĕ чиркӳ патĕнче пухăнать. Çав чиркӳ Ивана çав тери çӳллĕ пек туйăнать, тăрринчи хĕресĕсем пĕлĕте шăтарса кĕнĕ пек. Тĕлĕнмелли çук, ялта пурăнакан çыншăн çапла курăнмалла та вăл. Унта çуртсем ытла та лутра, хăшпĕр пӳртре вăрăм çынсем шăнăçаймаççĕ. Акă Кушкăра Полковник ратни пур. Ăруне пуçласа яраканни Мускава поляксенчен хăтаракан ополченире полковник пулнă, тет. Полковниксем пурте вăрăм çынсем, хăлаçран кая мар, теççĕ. Çавсем пеккисем хăшпĕр пӳртре шанăçаймаççĕ. Авă Течче пыракан Çинахвун та вăрăм çын.

Пасар пысăк талккăшра пухăнать. Унта çĕр, пин лав шăнăçма пултарать. Лавккасем, купса магазинĕсем, сĕтелсем пур. Мĕнле-мĕнле çимĕç сутмаççĕ-тĕр унта?!

Авалтанпах Теччĕ кулачне мухтаççĕ. Иваншăн чи тутлă çимĕç вăл. Икĕ тĕслĕ пĕçереççĕ ăна: хăпартулла, тата мăкшă çăпатилле. Кăпăш-кăпăш кулачне чăмăрта — пĕрĕнет, лапчăнать, вĕçерт — сывласа ярать. Пĕр чăваш та, укçа пулсан, Теччĕрен килне кулачсăр таврăнмасть.

— Кулач илсе килтĕн-и? — тӳрех ыйтаççĕ унтан лашине тăваричченех кунĕпе кĕтсе ларнă ачи-пăчисем.

Теччĕ тата сăра-эрехпе те чаплă. Темĕншĕн Теччĕ сăрине «баварский» теççĕ. Пăнк! туса ыткăнать кĕленче савăтĕнчен тункăрĕ, кăпăк сирпĕнсе тухать, хăвăртрах ĕç, атту нимĕн те юлмасть.

Кĕркунне вара арбузсем сутаççĕ. Пасарта та, Атăл хĕрринче те, пристань патĕнче, купи-купипех выртаççĕ вĕсем: суйла илекен, пурте хĕп-хĕрлĕ те питĕ тутлă!

Кушкăсем лавĕсене чиркӳ хӳми çумне тăратрĕç. Иван урапа çинче ашшĕ илсе килнĕ ырă шăршăллă ăша кулач çисе ларать, сăнать.

Шавлать тавралăх, халĕ çеç çитекен лавсем чул сарнă урамра кĕмсĕртетеççĕ. Суту-илӳ пуçланман-ха: патша ялавне мачта тăррине çĕклемен. Пасар пуçланасса кĕтекен хресченсене вăхăт аран-аран шăвать пек туйăнать. Вĕсенчен хăшĕ-пĕри ĕнерех выртмалла çитнĕ, тул çутăласса кĕтсе ăнран кайнă: пăтне мĕн хака парĕç, мĕн чухлĕ укçа илĕç, укçине ăçта хурĕç. Пуçа мĕнле çавăрсан та хăйне нимĕн те юлмасть: куланай, куланай пĕтĕмпех çисе ярать.

Пасар пуçланасса кĕтеççĕ. Юланутпа исправник иртсе кайрĕ, городовойсем курăнса кайрĕç, пурте мачта тăррине виçĕ ярăмлă ялав çĕкленессине кĕтсе тăраççĕ. Лашисене кӳлсе тăратнă, купса приказчикĕпе калаçса килĕшсенех кĕлетсем патне васкамалла. Приказчикĕсем кĕтеççĕ. 

Акă ялав вĕл-вĕл туса çĕкленчĕ. Приказчиксем лав речĕсемпе чупрĕç, шăналăк ăшне аллисене чавса таранах чике-чике кăлараççĕ, тĕшне ывçинче йăвалаççĕ, шăршласа пăхаççĕ, шăлĕсемпе катаççĕ: типĕ-и, чĕрĕ-и, хак сĕнеççĕ. Пĕр-пĕринпе калаçса килĕшнĕ хресченсем те хăйсен хакĕнчен пĕр пус та ӳкесшĕн мар.

Пĕчĕкçĕн хресченсен çурăмĕсем çинче приказчиксем пурăпа çырнă номерсем курăнкала пуçларĕç, анчах пĕр лав та тапранман-ха: паллă парасса кĕтеççĕ.

Акă шыв пĕви татăлса кайнă пекех пулчĕ: пасар талккăшĕ лавсенчен тасалать.

Кушкăсем Василий Серебряков ятлă купса приказчикĕпе калаçса килĕшрĕç. Купсан аслă картишĕнче лавсем капланнă, пĕр-пĕрин тĕнĕлĕсене çаклата-çаклата, кашни маларах кĕресшĕн. Кăшкăрашу, кĕмсĕртетӳ, хăмсару.

Кушкăсем пĕрлешрĕç, мала Çинахвуна ячĕç. Виçе патне малтан Урюм мăкшисем çитрĕç, вĕсен хыçĕнчен кушкăсен черечĕччĕ, анчах çав вăхăтра Турхан тутарĕсем кĕлет патне çĕмĕрсе кĕре пуçларĕç, пĕр лавĕ тахăш вăхăтра виçе патнех çитнĕ. Çинахвун çав лава хыçалтан ярса илчĕ те лашипех каялла туртса кăларчĕ. Кам пуçласа янă, паллă мар, пĕтĕм картишĕпех çапăçу пырать.

— Городовой! Городовой! — тахăшĕ кăшкăрать хапха патĕнче.

Çав вăхăтра Василий Серебряков пусма çине тухрĕ те хапхине питĕрттерсе дворникне сыхлама тăратрĕ. Çапăçу хăй тĕллĕн чарăнчĕ: çак пуян купсаран, хулан хисеплĕ гражданинĕнчен, хресченсем хăраççĕ.

— Мужиксем! — терĕ кĕрнеклĕ, кăкăрне витнĕ кăвакарнă сухаллă Серебряков. — Эпĕ сире йĕркесĕрлĕхшĕн полицие чĕнсе термене те лартма пултаратăп, анчах каçаратăп. Эсир те мана усал ан тăвăр. Çăкăр-тăвар хире-хирĕç. Çапла пултăр: эсир мана пăтне пĕр пус йӳнетерех паратăр, эпĕ сире виçĕ витре эрех лартатăп.

Хресченсем килĕшрĕç: пăхăр-ха, купса епле ырă çын, полицие чĕнмерĕ, хапхине питĕрсе хурса никама та кĕртмерĕ, тата виçĕ витре эрех лартать.

Купсашăн кунта хресченсем ĕçлеççĕ: виçе касмăкпе тырă тултараççĕ, пушатаçсĕ. Приказчикĕ пуканĕсене шутласа мĕн чухлĕ туртнине, хуçи номерне çырса пырать. Ятсем, хушаматсем çук. Ун хыçĕнчен номерсем тăрăх укçине илеççĕ.

Виçнĕ чухне хресченсене улталама нимĕн те мар. Касмăкне вунă пăт кĕрет. Вакрах пуканĕсене нумайтарах лартсан, хресчен шутласа та ĕлкĕреймест, ăна приказ пилĕк кĕрепенкке те пулин лартма пултарать. Купсан пара пăтсем, четвериксем, тоннăсем пухăнаççĕ. Хыснана е ытти хуçасене тупăшсăр сутмасть вăл. Авă епле пуйса кайнă хуçи. Пĕр хутлă, мезонинлă, питĕ хитре шурă чул пӳртĕнче Ивансен ретĕнчи килсен çыннисем пĕтĕмпех шăнăçмалла, картишĕ тавра чул кĕлетсем, складсем, аслă талккăшĕнче кĕрпе арманĕ, икĕ йывăç флигель.

Иван ашшĕ патне паллакан Турхан тутарĕ, Каюм ятлăскер, пычĕ.

— Ухмахсем эпир, Энтри, — терĕ вăл. — Мĕн пиркерен çапăçрăмăр? Эсĕ манăнне нимĕн те илмен, эпĕ санăнне нимĕн те илмен. Эсĕ мана тивертрĕн, эпĕ сана тивертрĕм. Тупата, ухмахсем! Купсине хăйне лайăхрах памаллаччĕ, пĕр пус та пулин ӳстернĕ пулĕччĕ.

— Тĕрĕс калатăн, Каюм тус, — килĕшрĕ Энтри.

— Каюм тете тӳпелешмен, атте те тӳпелешмен, хам куртăм! — терĕ Иван.

— Çапăçакансене чармасăр пăхса тăни те тӳпелешниех пулать, — терĕ Катом. — Сывă пулăр. «Пуян пулăр», — тесе каланă пулăттăм тутарла, анчах ахалех пулĕ.

Теччĕре мĕн курни Ивана пăлхантарса ячĕ: епле пăтварлă пурнăç!

  
   Картишĕнче


   Лайăх вырăнта лараççĕ Ивансем, Вăта кас варринче, хĕвеле хирĕç. Урама тухсан, касс тăршшĕпех курăнать; Тӳпе, Самаракав çулĕ, Пĕччен хурама, Салмалав арманĕ. Чăваш Таяпи, айккарахри тутар ялĕсем ывăç тупанĕ çинчи пекех. Атăл вăрманĕ лайăх палăрать. Çывăхра, Кăнна леш енче, Таяпа хирĕнче, Ырсем тĕми пур. Кукăль евĕрлĕ вăл, çумĕнче — шурлăх, ватă йăмрасем лараççĕ. Çав йывăçсене никам та пырса пернеймест, турачĕсене хуçма та хушмаççĕ: пĕлекен çынсем каланă тăрăх, юн юхать, тивекенни пилет е чирлесе ӳкет. Пĕр енчен, хăрушă тĕме; тепĕр енчен, çав тери илемлĕ тĕме. Çăва тухсан, Таяпа каччисемпе хĕрĕсем кашни вырсарникун вăйă калаççĕ çавăнта, уяв тумĕсемпе чечексем пек курăнаççĕ. Кушкă çамрăкĕсем те. Кăнна урлă каçса, таяпасемпе хутшăнса, вăйă калаççĕ. Çав тĕм çинче каччăсемпе хĕрсем пĕр-пĕринпе паллашаççĕ, евчĕсене ĕç тупса параççĕ.

Ешĕл курăнать ял Ивансен умĕнчен: хутлăхсенче авăссем, хурамасем ӳсеççĕ, çырма тăрăх йăмрасем кашласа лараççĕ. Вĕсене авал кам лартса хăварнине никам та астумасть.

Ивансен пысăк картиш. Пĕчĕк картишне выльăх-чĕрлĕх çумăрта наччас çăрать, уярта та типĕ вырăн сахал пулать. Ĕне аякĕ тислĕк çинче выртса хытса кайнă пулсан, хуçинчен кулаççĕ, ăна наян теççĕ. Ивансен картишĕ выльăх-чĕрлĕхшĕн, чăх-чĕпшĕн, хур-кăвакалшăн çителĕкле вара. Тата ăна шăлсах тăраççĕ.

Паян картиш варрине Алтатти пӳртрен сĕтел илсе тухса лартрĕ, сĕтелне çиттипе витрĕ, хăпарту хучĕ, пĕр тирĕк юсман лартрĕ, чарапа пăс кăларакан пăри пăтти йăтса тухрĕ, хăпарту çумне шăнăçтарчĕ, лартнă япаласене тепĕр сĕтел çиттипе витрĕ те шухăша кайрĕ. Хăй тĕллĕн мăкăртатать: «Тата мĕн тумаллаччĕ-ха? Эх, ватă пуçăм, мĕн шухăшланине мансах пырать. Аçа çаптăр, уйран тума турăх илсе тухмаллаччĕ вĕт, çавна манса кайнă. Кин, Наçтаç!»

Картишĕнче никам та çук, пӳртрен тухакан пулмарĕ. Алтатти, хăй тĕллĕн мăкăртата-мăкăртата, тирĕк тытса анкарти еннелле тухса кайрĕ. Çав вăхăтра Хура Караçка картишĕ енчен çатан çине чăпар автан вĕçсе хăпарчĕ, пĕр аяккипе те тепĕр аяккипе çаврăнкаласа пăхрĕ Ивансен картишне, унтан çуначĕсемпе лап-лап тутарчĕ те авăтса ячĕ. Ăна хирĕç анкарти енчен Ивансен автанĕ хуравларĕ. Çавна илтсенех пĕтĕм кас автанĕсем пĕр-пĕринпе ăмăртса авăтма тытăнчĕç. Кӳршĕ автанĕ Ивансен картишĕнче хуçи çуккине курчĕ те тӳрех сĕтел патне пычĕ. «Кăăк, кăăк», — калаçса илчĕ вăл хăй тĕллĕн. «Аван, аван», — терĕ-тĕр. Шанчăклă пултăр тесе, тепĕр хут йĕри-тавра пăхса илчĕ, татах авăтса ячĕ. Анкартинчен Ивансен автанĕ сассине илтсен, сĕтел çине сиксе улăхрĕ те сăмсипе сĕтел çиттине лӳчĕрке пуçларĕ.

Çав пăхăтра калинккерен Униç кĕчĕ, пăхкаларĕ-пăхкаларĕ те, картишĕнче çын çуккине курсан, урамран Пăрккана чĕнсе кĕртрĕ. Пăшăлтатса калаçаççĕ, Паркка çамрăк хĕрарăма васкатать: «Пăравуртарах çаврăнкала хăшпĕр ĕçре мĕн чухлĕ хатарлăх ӳсет».

— Халех, халсех, Пăркка аппа. Ах, мур илесшĕ! — автанне сăсăрлантарчĕ хăй. — Сана мар, сан мар, Пăркка аппа!

Икĕ хĕрарăм унталла-кунталла пăхса илчĕç те кĕлет питне васкарĕç.

— Кăмăла тупнă пултăр! — терĕ Пăркка.

— Тумаллине тусан, кăмăлсăр юлмăн, Пăркка аппа! — хуравларĕ Униç, кĕлет алăкĕнчен кĕрсе.

— Тумаллине тăвăнăр, авăрсан çăнăх пулать! — ĕнентерет Пăркка Униçе.

Униç пир тăрăхĕ илсе тухрĕ, Пăрккана тыттарчĕ. Леш çавăркала-çавăркала пăхрĕ, лӳчĕркесе сăнарĕ, хулăнăшне пĕлчĕ, пир витĕр хĕвеле пăхрĕ, унтан тиркесе каялла тыттарчĕ.

— Йĕтĕн пирĕ мар ку, — терĕ вăл. — Эсĕ мана мĕн хыт кукарла тӳлетĕн вара?

Униç тепĕр хут кĕлете кĕрсе урăх пир тăрăхĕ йăтса тухрĕ.

— Эсĕ вĕрент ĕнтĕ, тархасшăн, вĕрент, Пăркка аппа, — йăлăнать çамрăк хĕрарăм.

— Вĕрентĕп, вĕрентĕп, Униç, — йăпатать Пăркка. — Ачасăрри хуйхăрать, ачалли макăрать. — Пир тăрăхне саппунĕ айнĕ чикрĕ, йĕри-тавра пăхкаларĕ: кам та пулсан курасран хăрарĕ пулĕ.

Униç пăшăлтатать: «Мĕншĕн çав асапа тӳсме тивнĕ-ши? Ухмаха тухас патне çитнĕ: ют юна тăрантар-ха. Çитменнине, ваттисем юратаççĕ çав ачана, Энтри те питĕ юратать».

Пăркка кашни кун çав ачана йывăр ĕçлеттерме канаш парать, чăваш килĕнче темĕнле ĕç тупма май пур.

— Ахаль те йывăр ĕçсĕр лартмастăп шуйттана, вăл, пур, имшеркке пулсан та, чирлесе выртман, хырă пек тăсăлса ӳсет, мур илесшĕ, — тарăхать Униç.

— Хĕненĕ чухне çурăм шăмминчен тӳнккемелле, асатпа пĕтсе лартăр, — канаш парать Пăркка.

— Сан, Пăркка аппа, пĕр-пĕр курăк çук-и? — ыйтрĕ сассине чĕтретсе Униç.

Пăркка унталла-кунталла пăхкаларĕ, хăранă сасăпа пăшăлтатрĕ:

— Кай-ка-кай, тĕрмене ларас килмест! Шикленмелли çук, тухатнипех пĕтет-ха вăл.

— Çук, эпĕ ун çинчен мар, — тарăхать Униç. — Пĕр-пĕрне юраттаракан, пĕр-пĕрне курайми тăвакан курăксем пур тенине илтнĕччĕ. Çав вăрăм тăсланкăна аслашшĕпе асламăшĕ малашне ан юраттăрччĕç. Энтри те ан юраттăрччĕ. Çапла тума май пур-ши? Кам пĕлет, тен, Иван Энтриренех. Ун амăшĕ — Наçтиç çинчен халăх хушшинче тĕрлĕ сăмах...

— Çылăха ан, кĕр! — пӳлчĕ Паркка Униçе. Сăмах çулне пăрса ячĕ. Ивăна Пăркка хăй патне илме хатĕр, ача-пăча çук унăн, ят çĕрĕ пулĕччĕ, Энтрипе калаçса пăхсан аванччĕ те.

— Çук, вăл килĕшес çук, — чĕтрет Униç. — Хăй кăкăрĕ сĕчĕпе Ивана ӳстернĕ Суеççĕ Хветĕрĕ арăмне те паман вĕсем! Эсĕ, Пăркка аппа, çав Энтри пуçне çавăр-ха, — йăлăнать çамрăк хĕрарăм. — Вăл мана кăна юраттăр, эпĕ уншăн хĕр пуçăма шеллемерĕм, тăван ачи-пăчине кăна юратмалла ту, çав ют çын ачине курайми ту.

Пăркка ун пек япаласене çăмăллăн çĕнтерет, анчах вăл ахалех пулмасть, çăкăр-тăварсăр калаçни чĕрене пымасть çав.

Униç паянах мĕн ыйтниие пама хатĕр, нимĕн те шеллесе тăрас çук. Калаçса татăлчĕç икĕ хĕрарăм.

— Алтатти ăçта? — ыйтрĕ Пăркка.

— Чӳклеме хатĕрленет пулмалла, паян ыраш акма тухасшăнччĕ, — терĕ Униç.

Пăркка сĕтел çиттине уçса пăхрĕ, тутине çуласа илчĕ, унтан саппун айĕнчи пир тăрăхне майласа килне васкарĕ. Кунта вăл тепĕр хут кăшт тăрсан килĕ-ха, ăна Алтатти стариккине эмеллеме нумайранпа тархаслать ĕнтĕ. 



Пĕччен юлнă Униç хăй тĕллĕн турра кĕлтăвать: «Эй, турăçăм, хăтарсам мана çав чунтан. Эсĕ ăна ятне каламасăрах пĕлетĕн. Ил ăна хăв патна. Ача чунĕ çылăхсăр, вăл тӳрех сан патна рая пырĕ. Эпĕ ăна усал сунмастăп, каçар мана, эпĕ ăна рая йышăнмашкăн тархаслатăп. Илтсем ман мĕскĕн кĕллине! Апла тумасан, хуса кăларччăр, эпĕ килĕшетĕп».

Униç тăп чарăнчĕ: сасăсем илтĕнсе кайрĕç. Хапхаран Матви Иванĕпе Иван курăнсанах, вăл пӳрте кĕрсе кайрĕ. Иван хăй тунă урапапа шыв витри туртса килет. Кушкăра чаплă çăл пур. Кашкăр лапне çитеспе çыран айĕнчен шыв тапса тухать. Çавăнта валак лартнă. Çав çăла шыв ăсма пĕтĕм ял çӳрет: ытла тутлă шыв, инçе çӳремеллине те пăхмаççĕ. Иван хăш чухне унта кунне темиçе хутлать. Саккăрти ачана тулли шывпа витре йăтса килме çăмăл мар, çавăнпа Иван урапа тунă.

Иван шыв витрине пусма çине лартрĕ те çул çинче пуçланă халапне малалла ярать.

— Хайхи, виçĕ çулхи вăкăрне вăрласан, Имшерккене улпут хăй патне чĕнтерет, — илтĕнет Иванăн уçă сасси. — «Ну, вăрларăн, эппин, вăкăра?» — тесе ыйтать Имшерккерен. «Вăрларăм!» — хуравлать Имшеркке. «Маттур, Имшеркке!» — мухтать улпут, виçĕ тенкĕ укçа парать, çав вăхăтра хăй çак вăрра епле тс пулин тытасчĕ тесе шухăшлать, ăшĕнче чунтан тарăхать: ку ача улпутран ăслăрах курăнать-çке-ха. «Ман чаплă урхамаха вăрлайăн-и тата?» — тесе ыйтать вăл Имшерккерен. «Вăрлатăп!» — хуравлать лешĕ. «Вăрласан, урхамахĕ хăвăн, лексен тĕрме, Çĕпĕр», — хăратать улпут.

— Имшерккене нимĕн те мар вăл. — пӳлчĕ Матви Иванĕ.

— Эсĕ ан чăрмантар-ха, итле! — тарăхрĕ Иван.

— Итлетĕп. Эсĕ хитререх кала, итлеме кичем ан пултăр. Улпучĕ Глинка пулман-ши?

Матви Иванĕн халапĕсенче яланах паллакан çынсем тĕл пулаççĕ, пĕрисене хурлать вăл, тепĕрисене мухтать, хăшĕнчен кулать те. Иван тусĕ йăлине пĕлет, çавăнпа ун юлашки сăмахĕсене хăлхине те чикмест, халапа малалла ярать:

— Хайхи Имшеркке шап-шурă кĕпе йĕм тăхăнать те кăнтăрлах витене кĕрсе кункăра айне пытанать. Каç пулать. Тĕттĕмленет. Пурте çывăрма выртаççĕ, хуралçăсем кăна сыхăра тăраççĕ; улпут çывăрма хушман. Çур çĕр çитет. Сасартăк вите алăкĕ уçăлать те шап-шурăскер картишне урхамаха çавăтса тухать. Хуралçисем шарламасăр пăхса тăраççĕ. «Тăрр, тăрр, сана уçăлма илсе тухас-ха!» — тет Шурри, урхамахне мăйĕнчен çупăрласа. «Хĕртсурт, хĕртсурт!» — пăшăлтатаççĕ хуралçисем, хăйсен вырăнĕнчен сикме хăраса. «Тăрр, тăрр, картишĕнче чуптаркаласа çӳрем-ха, уçăлтарам-ха сана!» — ачашлать урхамахне Шурри. Унччен те пулмасть, урхамах çине уталаса ларать те хӳме урлă сиктере парать...

— Имшеркке вăл аслă çын пулнă курăнать, — тет Матви Иванĕ, чаплă халапçă.

— Эсĕ малалла итле, — кăшкăрать хĕрсе кайпа Иван. — Вăл улпут тӳшекне, укçине вăрлать.

— Вăрă пулнă-и вара вăл? — юриех ыйтать çак халапа питĕ лайăх пĕлекен Матви Иванĕ.

Иван Имшерккене вăрă тесе хисеплемест: вăл улпута куçкĕрет тавлашса ĕçне тунă, пуяс тесе тăрăшман. Улпутпа Имшеркке хушшинче тавлашу пынă: кам çĕнтерет, кам ăслăрах?

Матви Иванĕшĕн кам ăслăраххи паллă. Вăл çав Имшерккене Глинкăпа тавлаштарĕччĕ. Çав патвар пысăк хырăмлă Глинкăна асăнсан, иккĕшĕ те ахăлтатса кулса ячĕç. Вут çилхеллĕ çӳрен лашине витинчен Имшеркке илсе тухас пулсан, мĕн тăвеччĕ-ши Глинка!

Ачасем хĕрсе калаçнă вахăтра Алтатти нӳхрепрен турăх илсе таврăнчĕ, тирĕкне сĕтел çине лартрĕ, автан хускатнă сĕтел çиттине тӳрлетрĕ те ачасене Наçтаçа чĕнсе тухма хушрĕ.

Матви Иванĕ хатĕр, вăл çатма çинчи пулă пек йăшаланса илчĕ те çавăнтах пӳрте чăмрĕ.

Алтатти мăнукĕ çине тăрăхласа пăхрĕ: ача авалхи йăлана пăснă. Халапа ăна çулла мар, хĕлле, хĕрарăмсем кĕнчеле авăрланă вăхăтра, яраççĕ. Шĕвĕ пуçлă çав Иван, çавна та пĕлмест халиччен. Эх-хе-хе, ваттисем асăрхаттарнисене хăлхине те чикмест. Çулла халап яракансене упа çиет, тет.

— Кушкă таврашĕнче упасене курнисене калаçмаççĕ, асанне, — хуравларĕ Иван.

— Пихампар хушсан килет вăл, ялах кĕрет! — терĕ асламăшĕ.

Çук, ăна Иван ĕненсех каймасть. Акă вăл миç çул çулла халап ярать, нимĕн те курман. Выртмара тата ачасем ялан халап яраççĕ.

Матви Иванĕпе Наçтаç тухрĕç. Пӳртре вĕсем хушшинче тавлашу пуçланни паллă: йĕкĕт пуçне уснă, Наçтаç куçĕсем çиçĕмле çиçеççĕ. Алтатти курмăш пулчĕ пулас, хĕре кашăксем илсе тухма хушрĕ.

— Ăçта кашăксем? — ыйтрĕ Наçтаç.

— Самсу айĕнче! — хуравларĕ Алтатти. Çамрăк хĕр пӳртри япаласем ăçта тăнине пĕлменни ăна кӳрентерет. Хĕрарăм пулмалли çын-çке. Эх, хальхи хĕрупраç! Кашăк ăçта пулмалла — пĕрмере.

— Лайăхрах пăх. Наçтаç, хăй çутса пăх, тĕттем вĕт, — кулать Матви Иванĕ.

— Ан мăшкăлла, Иван — хура чикан! — хуравларĕ Наçтаç.

— Наçта — таçта, йӳçĕ чуста! — терĕ те Матви Иванĕ кулса ячĕ.

Ачасем калаçса ларнă вăхăтра пусма çине Униç тухрĕ те Ивана кĕлетрен çăнăх йăтса кĕме хушрĕ. Матви Йванĕ тусне пулăшма хатĕр, анчах ăна Униç çилĕллĕ асăпа чарчĕ: çăнăхĕ унта пĕр пăтавккаран ытла мар, асат хуçас çук. Пысăк Ивана килне кайсан та пымалла. Çăкăр вăл çăвара кăпăклантарса ларнипе пулмасть.

— Эсĕ хăш аякки çинче выртнă, Униç инке? — кулкаласа ыйтрĕ Матви Иванĕ.

— Сана пĕрех! — шăл витĕр каларĕ Униç.

— Пĕрех мар, Униç инке, — килĕшмест Матви Иванĕ. — Эсĕ сылтăм аякку çинче çывăрнă.

— Çывăрнă пулсан?..

— Сылтам хул айĕнче пурăнакан ангелсене пусарнă эсĕ, сулахай хул айĕнче пурăнакан шуйттансене ирĕк панă, çавăнпа çавсене итлетĕн те, — ăнлантарать Матви Иванĕ.

Шавламасăр итлесе тăракан Алтатти вăрттăн лăх-лăх кулать, кинне çиллентерес мар тесе, чĕлхеллĕ йĕкĕте ятлама хăтланчĕ: «Эсĕ, Пысăк Иван, пĕтĕмпех йĕререн тухнă!» — терĕ вăл.

Униç нимĕн те каламарĕ, лач сурчĕ те пӳрте кĕрсе кайрĕ. Кĕлетрен Иван тухрĕ, çăнăх миххине аран-аран йăтса пырать, унталла-кунталла тайкаланать.

— Пысăк Иван, мĕн пăхса тăратăн, пулăш тусна! — мăнукне хĕрхенсе каларĕ Алтатти.

Матви Иванĕ тусĕнчен миххине ирĕксĕр туртса илсе пӳрте йăтса кĕрсе кайрĕ.

— Хамăр Иван, аслаçуна ертсе тух! — хыçалтан кăшкăрать Алтатти. — Наçтаçа васкат тата, темскер кĕçеленсе тăрать çавăнта. — Хăйпе хăй калаçать: — Харсăр ача пирĕн Иван. Мĕн-мĕн кăна тумасть вара! Ытлашши те ĕçлеттеретпĕр пулĕ, шеллесе куççуль тухать хăш чухне.

Алтатти саппунĕпе куçне шăлса илчĕ. Наçтаç кашăксем илсе тухрĕ. Асламăш ăна кĕçеленсе тăнăшăн вăрçасшăнччĕ ĕнтĕ, анчах кашăкĕсене çуман пулнă иккен, чăрманса тăмалла пулнă. Вара Алтатти хĕрачапа çинче вăрлăх савăракан ашшĕне чĕнсе килме хушрĕ.

— Пысăк Иван, сирĕн пыл касман-и-ха? — ыйтрĕ Алтатти Матви Иванĕнчен.

— Касман-ха, — хуравларĕ лешĕ.

— Аçуна кала-ха, пыл касма каяс умĕн систертĕр. Эпир Иванпа пырса курăпăр, — терĕ Алтатти.

Матви Иванĕ хăй килсе систерме пулчĕ.

Ивансен хăйсен те вуникĕ тунката вĕлле пур, хурт пахчи те Матвисеннипе юнашар, анчах халĕ, Кĕркури суккăрланнă хыççăн, Алтатти хăй хурт пăхма вĕренесшĕн.

Иван аслашшĕне çавăтса тухрĕ. Энтрипе Наçтаç та анкартинчен таврăнчĕç. Кĕркури сĕтел патне пычĕ. Вăл ывăлне сывлăшĕнченех палларĕ.

— Вăрлăх тиерĕн-и, Энтри? — ыйтрĕ вăл.

— Тиерĕм! — хуравларĕ Энтри кĕскен. Пуçĕнчен ун темскерле шухăш пурри паллă.

— Миçе пăтавкка? — ыйтрĕ Кĕркури.

Энтри вунпилĕк кунтă шутланă иккен, сăвăрнă чухне çил çуккипе тарăхса çитнĕ. Икĕ хуçа хушшинче хăш анаран акма пуçламалли çинчен сăмах пырать. Кĕркури лаптакран пуçлама канашлать, çав ана маларах акнине юратать. Кĕтӳ кăлариччен калчи кĕççеленсе çиттĕр, унта выльăх-чĕрлĕх ытла нумай çӳрет кĕркунне. Энтри хăй те çапла шухăшлать.

— Иван, ăçтарах-ха сĕтел? — çепĕççĕн хыпалать Кĕркури.

— Ак кунта, асатте! — аллинчен тытса çавăтса пычĕ Иван.

— Пурте пухăннă-и?

— Кин тухман-ха, — пĕлтерчĕ Алтатти.

Кĕркури ывăлĕ сывланă еннелле пăхрĕ те: «Ăс лайăх алăра çеç якалать, ачам!» — терĕ. Ывăлĕ килĕшрĕ. Ашшĕ калас сăмахне малалла калать: «Пирĕншĕн шăнкăрчă йăвинчен тухса ӳкнĕ чĕпе ан пултăр!»

Çак сăмахсем Ивана питĕ кулăшла туйăнчĕç: шăнкăрчă чĕпписем тахçанах ӳссе çитĕнсе йăвисенчен вĕçсе тухса кайнă. Мĕн çуйланать аслашшĕ?

Ашшĕ тимлĕн итлссе тăракан Ивана ыталаса илчĕ, мухтарĕ:

— Хытă ӳсетĕн, Иван, маттур эсĕ!

Пӳртрен тухнă Униç, упăшки Ивана ыталанине курса, шăлне çыртрĕ, çӳхе тути курăнми пулчĕ, хитре хĕрарăм тĕссĕрленсе кайрĕ. Сĕтел патне пырса упăшки çумне ларнă чух, те юриех, те ăнсăртран, Ивана чавсипе аванах тивертрĕ. Энтри арăмĕ çине тăрăхласа пăхрĕ, çилленнине кăтартмарĕ: чӳк умĕн-çке.

— Кĕттерни аван мар! — терĕ вăл арăмĕ кăна илтмелле.

— Ĕçсĕр ларман, — мăртлатрĕ Униç. — Кăвас хутăм. Хăвăрах çăкăр ыйтăр!

Хирĕç чĕнекен пулмарĕ: нӳрлĕ юр çинче муклашкана ан йăвалантар, вăл ӳссе пыратех.

Алтатти Матви Иванне сĕтел хушшине чĕнчĕ. Леш йăлăнтарса тăмарĕ, тав турĕ те тусĕ çумне пырса ларчĕ. Кĕркури ура çине тăчĕ. Ыттисем те тачĕç. Сасă кăларакан çук. Пурте авалтанах ĕмĕртен ĕмĕре куçса пыракан йăласене чĕререн хисеплеççĕ. Ан хисепле-ха! Ун чухне телейлĕ пулас çук: çын чирлеме пултарать, выльăх-чĕрлĕх вилме пултарать, тырра-пулла ăрша ĕнтсе ярать е пăр çапса каять.

Кĕркури мăйăхне сăтăркаласа илчĕ, çемçен ӳсĕрсе пырне тасатрĕ, кĕлтума пуçларĕ:

— Аслă турă! Сана паян пăтăпа, пуçламан çăкăрпа, тирĕклĕ пашалупа асăнатпăр, витĕнетпĕр, килем-тăванпа, ачам-пăчампа лайăх усра. Çĕр çине çичĕ тĕслĕ тырă сапса салататăп, тырра-пулла лайăх ăнтар, пĕр пĕрчĕ акса, пин пĕрчĕ илме пар, хăмăлне хăмăш пек, тăррине чакан пек пар, тĕпне питлĕх пар, тăррине тутăлăх пар, тĕшне пăрçа пек ту, акнă тырра пухса илме пар, сутмалăх, памалăх, илмелĕх пар, выçса килекенсене тăрантармалăх пар, çилĕнчен, пăрĕнчен, тăвăлĕнчен, шăшисенчен, шăрчăксенчен сыхла. Чӳк çырлах! Айванкĕллине хапăл ил. Малтан каласси кайран ан пултăр, виçĕ сăмахран хапăл ил. Эпĕ астивиччен эсĕ астив, чӳк çырлах. Аминь!

— Аминь! — терĕç пурте. Çиме тытăнчĕç. Юсманпа хупланă пăтă çав тери тутлă, анчах ăна чипер тыткаламалла: юсманĕ уçăлсанах пăтти тăккаланать. Тусĕ енне пăхнă Иван çавна сисмерĕ те, ăна амăшĕн сăмахĕ шартах сиктерчĕ. «Чипер çи, ан тăккала!» — терĕ вăл.

— Çăкăр тĕпренчĕкне, тăвара çĕре тăксан, çылăх, эрешмен çавăнтах турра каласа парать! — терĕ Кĕркури.

Çавна илтсен, Иван ӳкернĕ тĕпренчĕксене пуха пуçларĕ.

— Эрешмен калаçа пĕлмест вăл, асатте, — терĕ хăй Наçтаç аяккинелле пăхса кулса ячĕ, ашшĕ ăна çавăнтах кашăкпа шаклаттарчĕ. Хĕрача çиме пăрахрĕ, тутине тăсрĕ. Ывăлĕ çапла хăтланни Алтатти кăмăлне каймăрĕ, тăрăхласа пăхса илчĕ, Наçтаçа тек ларса çиме ӳкĕтлерĕ. Кĕркури карчăкĕ майлă пулчĕ: турра кĕлтунă хыççăн ырă кăмăлпа лармалла.

— Вăрçни, çапни — пысăк вăй мар, алă çĕкленнине ăслăлăх тесе шутламаççĕ, — терĕ вăл Энтрие.

— Чĕппи чăххине итлетĕр! — Наçтаç еннелле пăхрĕ Энтри. — Пире калаçмашкăн пĕр çăвар панă, итлеме — икĕ хăлха.

— Ăсла çын сăмахпа ӳкĕтлет, ухмаххи чăмăрпа, — тĕртсе хучĕ ашшĕ ывăлне.

— Çи-çи, Наçтаç, качча кайиччен çамку тӳрленĕ-ха, — терĕ шутлесе Алтатти. Пурте ахăлтатса кулса ячĕç. Наçтаçăн кăмăлĕ уçăлчĕ.

— Çамка ыратма чарăнчĕ, асанне, — терĕ вăл, кашăкпа çапнă тĕле хыпаласа.

— Сан çамку ăслă çамка, ыратсан та ыратмасть, тет, — мухтарĕ Алтатти.

Кĕçĕн хапхаран Пăркка кĕчĕ, икĕ аркăллă кĕпе тăхăннă, шурă пиртен çĕленĕ саппун çакнă, сурпан çинчен сап-сарă явлăк çыхнă, хăнана кайма тумланнă, тейĕн.

— Аван пурăнаççĕ-и? — ыйтрĕ вал, çак картишне паян килсе кайман пек.

— Чиперех-ха, ирт, Пăркка, çиме лар, — терĕ Алтатти, вырăн хатĕрлесе. Ыттисенчен чĕнекен пулмарĕ. Пăркка вĕсем çине пăхса илчĕ те юриех сассине шӳтлесе кăларса çапла каларĕ:

— Çиме ларасси — шăлламан çурлапа тыра вырасси мар.

Унтан ларчĕ те сăпайлăн çиме тытăнчĕ.

— Кĕркури, эсĕ кăшт та пулин куратăн-и? — тесе ыйтрĕ вăл, юсманне çисе ярсан.

Иван аслашшĕ еннелле пăхрĕ. Ăна вăл куракан тăвасшăн, паллах, кашни кун «куракан пултăм» тесе калассине кĕтет. Ун чухне вĕсем иккĕшĕ мĕн-мĕн кăна тумĕччĕç-ши?! Чи малтан, хурт пахчине çĕнĕ вĕллесем лартмалла, вĕсен утарĕ ялта пуринчен тĕ чапли пултăр. Эх, çавăнта пӳрт пулсан, çăвĕпех пурăнăччĕç хуртсем патĕнче. Унтан Хулашри çĕр айĕнчен тухакан çула тасатсан?! Тата çĕр айĕнче пӳлĕм тупсан?! Унта тахçан авал пурăннă çынсен япалисем сыхланса выртаççĕ пулсан?! Мĕн-мĕн çинчен пĕлмĕç-ши вара?!

Кĕркури Пăрккана нумайччен хуравламарĕ, унтан, ларакан тăванĕсем кĕтнине туйса, ассăн сывларĕ, шап-шурă тĕтре витĕр мĕлкесем çеç мĕкĕлтетни çинчен пĕлтерчĕ.

— Эсĕ, Пăркка, эмеллеме пултаракан çын, теççĕ, — юмăç кăмăлне тупасшăн пулчĕ Алтатти. — Пулăшаймăн-ши?

— Манран килмест, хăвăртан, — хуравларĕ Пăркка.

Алтатти хавасланчĕ.

— Ӳпкелемелле пулмĕ, пире пĕлетĕн ĕнтĕ эсĕ, — терĕ вăл.

Пăркка шăкăлтатса калаçать, сăмахĕсем çăл пек юхаççĕ.

— Кĕркурие куçлă тумаллах, — тет вăл. — Унсăрăн юрамасть. Меслетсене пĕлекен çыншăн çав йывăрлăх йывăрах мар, çăмăлах та мар. Çапла вăл, — тĕртсе калать Пăркка, — ырă çын яланах кирлĕ пулать. «Пусса ан сур, шывне ĕçме тивĕ», — тесе ахаль каламаççĕ çав çынсем.

Кĕркури чĕнмест, нăш-нăш сывласа ларать. Карчăкĕ çавна килĕшӳ вырăнне йышăнчĕ пулĕ, килйышне васкатма тытăнчĕ.

— Çисе тăрантăр-и? — ыйтрĕ вăл ларакансенчен. — Тăраннă пулсан, пире ан чăрмантарăр-ха.

Сĕтел хушшинче Кĕркури, Алтатти, Пăркка юлчĕç. Энтрипе Униç пӳрте кĕчĕç. Ачасем урама тухрĕç. Алтатти Пăрккана сăйлать, васкамасăрах, тăраничченех çиме йăлăнать.

Пăркка сурат кутĕнче пĕсехине тултарнă хур ами пекех хăтланать. Акă вăл юлашки чăмлакне çăтрĕ, саппунĕпе тутисене сăтăрса тасатрĕ, унтан куçне тутăрĕ вĕçĕпе шăлса илчĕ те юмăç пăхма тытăнчĕ. Сĕтел çине икĕ кăр татăкĕ хучĕ вăл, тутăрĕ çумĕнчен çип тирнĕ йĕппине илчĕ, çăкăр татăкĕ тирсе, суллантарма пуçларĕ. Ăшĕнче темĕскер пăшăлтатать.

Юмăç пăхма тытăннă хĕрарăмсем урамран таврăнса лапчăнса итлесе тăракан Ивана асăрхамарĕç. Ивана питĕ кăсăклă: аслашшĕне мĕнле эмеллĕç-ши? Çав Пăрккан чăнахах суккăра куçлă тăвакан эмел пур-ши вара? Çав карчăкăн чире хăваласа кăларакан сăмахсем пур, тенĕччĕ пĕрре асламăшĕ. Мĕнле сăмах-ши? Ырăсем мар-ши? Халĕ сĕтел тавра ларакан çынсем çинче вĕçсе çӳремеççĕ-ши вĕсем? Аякран та пулин курасчĕ...

— Тухатнă сана, Кĕркури, курайман çын тухатнă! — хатарлăх кĕтнине пĕлтерекен сасăпа каларĕ Пăркка. Хăй пӳрленнĕ куçне тутрипе тасатса илчĕ: курăр, юмăç пăхса куçĕ вăйсăрланнă, çапах çынна ырă тăвасшăн хăйне хĕрхенмест.

Алтатти Пăркка сăмахне илтсенех хăраса ӳкрĕ:

— Çаплах-ши? Кай-кай, аçа çаптăр, мĕнле тухатнă-ши?

Тухатмăшран питĕ хăрать çав чăваш хĕрарăмĕ. Хăрамасăр тата?! Тухатмăш вăл пурне те пултарать: çын на пăсать, вĕлерет, хĕре каччинчен сивĕтет, упăшкине арăмне курайми тăвать, туссене пĕр-пĕринпе хирĕçтерет, ял çине, выльăх-чĕрлĕх çине чир-чĕр ярать. Хăйне тытма çук. Тухатнă чухне çынла çӳремест вăл, пĕр-пĕр кайăк тĕсне илет, пуринчен ытла кушак пулса çӳреме юратать. Калăм каç кушаксем макăраççĕ пулсан, тӳрех кала — тухатмăшсем.

Тухатмăшĕнчен хăраман çынсем те пур. Кушак пулса тăнă тухатмăша тытса хӳрине пуртăпа касса яни çинчен калаçкалаççĕ. Авă, Пăрккан та вăта пӳрни кукăрăлнă. Пĕлтĕр, калăм каç, Тиек хура кушака тытса аванах вĕтнĕ, терĕç. Тепĕр куннех Пăркка вăта пӳрнине сурпан варри татăкĕпе çыхса янине куракан пулнă.

Тухатмăша палласа илсе тытма питĕ хĕн çав, тухатса пăрахнине те тӳрлетме питĕ хĕн тенине тахçанах илтнĕ Алтатти. Тата пăснине тӳрлетме тухатаканнинчен вăйлăрах çын кирлĕ, теççĕ. Пăркка вăйлă юмăç, Кĕркури патне чĕнни лайăх пулчĕ-ха.

Çапла чупаççĕ Алтатти пуçĕнче шухăшсем. Вăл Кĕркурие куçлă тăвас пулсан, Пăрккашăн нимĕн те шеллемелле мар. Чун-чĕререн ĕненет Алтатти çав карчăк пултарулăхне.

Суккăр Кĕркури тĕнчере тухатмăшсем пуррине ĕненет, анчах Пăрккана чĕрне вĕçĕ чухлĕ те хисеплемест. Ача чухне пĕрле выляса ӳснĕ. Тăмсик пулнă вăл хĕрача чухне, виçĕ пуса пилĕк пусран уйăрайман. Авăрлама та вунна кайсан çеç вĕреннĕ. Ӳссе хĕр пулсан та пĕр тутăр пуçĕ те тĕртсе кăларайман, тетчĕç. Халĕ юмăç хисепĕнче çӳрет. Кĕркурие кураймасть вăл, Иван пирки. Тăван хисепленсе, Ивана туртса илесшĕн. Кăкăр ачине амăшĕ вилсен çăлма шухăшламан. Халĕ, ача ĕçе çыпçăнса çитсен, туртса илесшĕн. Хăрушă хĕрарăм. Ĕненмест ăна Кĕркури, çав вăхăтрах шикленет. Вăл «тухатса пăснă» тенĕ хыççăн Кĕркури нумайччен чĕнмесĕр ларчĕ.

Хăраса ӳкнĕ Алтатти епле тухатса пăснине пĕлесшĕн пулчĕ.

— Çĕлен наркăмăшĕ ĕçтернĕ! — пĕлтерчĕ юмăç.

Кĕркури чăтаймарĕ, хĕрарăмсене ятласа тăкрĕ. Çĕлен наркăмăшĕ çынна куçсăр хăварма пултарать-и, çук-и, ăна пĕлмест, хăй мĕн пирки суккăрланнине пĕлет вăл: вăрçăра суранланни пĕтернĕ.

Ăна Алтатти тăрăхласа пăрахрĕ. Пăх-ха, ватă пуç пурăннăçемĕн айванланса пырать. Пăрккана хирĕç шавламалли çук, асамçă мĕн тумаллине пĕлет, айванăн пуçĕ çеç нимĕн те пĕлмест, ĕненмест те. Алтатти Пăрккана ĕненет, упăшкине тӳрлетме чун-чĕререн тархаслать. Чирлĕ çыннăн чĕнмесĕрех лармалла.

Пăркка хирĕç мар. Вăл ырă кăмăллă çын, клава пулнă çыншăн мĕн кирлине пурне те тăвĕ, хăй çине сиввĕн пăхнине те асра тытмĕ, Кĕркурие мар, хăйне усал тăвакансене те тавăрма шут тытмасть.

Кама тĕртсе каланине Кĕркури ăнланчĕ, анчах нимĕн те чĕнмерĕ.

Иван пысăккисем тавлашнине лайăх илтет, анчах кам майлă пулмалла? Аслашшĕ сăмахĕсене лайăх астăвать-ха. Граната саланса амантнă хыççăн тухтăр ăна сыхланма хушнă.

Алтатти йăваш сассипе Пăрккана тархаслать, çĕлен наркăмăшне епле кăлармалли меслетсем пурри çинчен ыйтса пĕлесшĕн.

Пăркка эмеллеме васкамасть-ха, хакĕ пирки калаçса татăлмалла. Çĕлен наркăмăшне тасатса кăларасси çăмăл мар, тата чирлĕ çын хăй ĕненменни йывăрлатать ĕçе, çавăнпа уншăн пĕр кемĕл тенкĕпе пĕр тăрăх йĕтĕн пирĕ кирлех пулать.

Кĕркури сăмаха хутшăнмасăр чăтаймарĕ: «Юмăç сăмахĕ — çилпе çĕкленнĕ ăвăс мамăкĕ, куçа кĕрет, усси çук!» — тесе хучĕ вăл.

— Çăвартине чăмласа çăт, сăмахне шухăшласа кала, — вĕрентрĕ ăна юмăç кутăнланасран хăранă арăмĕ. — Пăркка, ан пăх ăна, — йăлăнса каларĕ çавăнтах Алтатти. — Чирлĕ çын, тарăхса çитсен, хăй мĕн каланине хăй пĕлмест. Эмелле, Пăркка, эмелле, тархасшăн. Старике куçлă тăвасчĕ. Татах клавана чĕнеççĕ ăна.

— И, пĕсмĕлле! — пуçларĕ юмăç, куркари шыва шăтарас пек пăхса. — Пĕр турă, ан пăрах! Тьху! Турăран çырлаху килтĕр, патшаран ырлăх килтĕр, юмăçран, вĕрӳçĕрен сиплĕх тивтĕр. Тьху! Тух, çĕлен сăнни! Сана хуса кăларма пухăнтăмăр: çĕлен патши, çĕлен ашшĕ, çĕлен амăшĕ, ашапатман карчăкĕ, юмăççи, вĕрӳçи килнĕ. Вĕретĕп, суратăп! Тьху!... — Пăркка шыв çине темиçе хут вĕрчĕ, аяккипелле темиçе хут сурчĕ, малалла мăкăртатать: — Тухан çĕлен сăнни, хура çĕлен сăнни, туй çĕлен сăнни, шурă çĕлен сăнни, сарă çĕлен сăнни, чăпар çĕлен сăнни, хурăн пуçлă çĕлен сăнни, хăмăр çĕлен сăнни. Тух! Тьху! Тинĕс урлă ашапатман карчăк килнĕ, çав вĕрет, çав сурать сан çине. Тух, çĕлен сăнни, Кĕркурирен: ӳтĕнчен, тирĕнчен, шăмми-шаккинчен, пĕвĕ-сийĕнчен, пуçĕ-куçĕнчен. Тьху! Тух, çĕлен сăнни! Патша ларать, тӳпе ларать, хĕвел ларать, уйăх, лар вырăнна. Сурансăр пултăр çак Кĕркури, куçĕ уçăлтăр, куракан пултăр! Тьху, тьху, тьху!

Иван аслашшĕ куракан пуласса кĕтет. Ан тив, пытанса тăракана куртăр та çапла калатăр: «Иван, вăрттăн пăхса тăма юрамасть!» Паллă ĕнтĕ, намăс пулĕччĕ, анчах чăтма пултармалла. Çук, аслашшĕ нимĕн те курмасть, эмеллени пулăшмарĕ.

Пăркка шыв куркине Кĕркури пуçĕ йĕри-тавра темиçе хут çавăрчĕ, сыпса пĕрĕхрĕ те ĕçсе пăхма хушрĕ. Леш тутанса пăхма шухăшламарĕ, çапла хуравларĕ:

— Лазаретра выртнă чухне мана тухтăр асăрханма канашларĕ, суккăрланма пултаратăн, терĕ. Тĕрĕс каларĕ. Эпĕ сана, Пăркка, чĕрне вĕçĕ чухлĕ те ĕненместĕн. Витĕрех пĕлетĕп: ултавçă эсĕ!

Ырă чĕреллĕ Алтатти чăтаймарĕ, упăшкине ятласа пăрахрĕ, эмелленĕшĕн юмăçпа татăлма укçа ыйтрĕ. Кĕркури хăлхине те чикмерĕ. Вара Пăркка урсах кайрĕ:

— Лар суккăр. Хĕвеле ан кур! Виличчен патакпа çавăтса çӳреччĕр сана. Тьху! Çавăтса çӳрекен ан пултăр! — çак сăмахсене сурчăкĕсене сирпĕте-сирпĕте каларĕ Пăркка.

— Пăркка, Пăркка, тархасшăн, ан ылхан-ха, — хăраса ӳкрĕ Алтатти. — Кĕркури — патша çынни.

— Эпир пурсăмăр та патша çыннисем! — парăнмарĕ Пăркка.

— Ун кăкăрĕ çинче тăватă хĕреспе медальсем!

— Маншăн пĕрех! — сурчĕ Пăркка. — Пĕр хĕрес-и, тăватă хĕрес-и — пĕрех! Масар çинче пурте пĕр тан, унта кашнине пĕрер хĕрес лартаççĕ.

Çилленнĕ Кĕркури Алтаттие юмăçа хăваласа яма хушрĕ, хăй те темĕн те пĕр каласа пăрахрĕ. Сехрине хăпартнă Алтатти Пăркка кăмăлне тупасшăн, каçарма тархаслать: старик сывă çын мар çав, нуши калаттарать ăна!

Пăркка чĕрине çемçетме хĕн, тархаслани, йăлăнни уншăн нимĕн те мар, çӳпĕ çеç, вĕретĕн те — ыткăнать. Ун кăмăлне тупма урăх япала, пӳрнисемпе хыпаласа нпхмалли кирлĕ ун çинчен илтмен-ха вăл, çавăнпа хирĕç тăраканене хăратса пăрахма та пултарать.

— Эсĕ, Кĕркури, суккăр пул çеç мар, кĕвенте пек авăнса ӳк! — сурчĕ Пăркка. — Э-э, чĕнместĕн-и? Чĕлхӳ çаврăнмасть, ав, тăмланса ларнă. Çапла кирлĕ! Асăнăн-ха мана, упаленсе пырăн! Тьху!

Кĕркури ура çине тăчĕ, хапха юпи пек тӳрленчĕ. Пăркка хăш тĕлте кăшкăрса тăнине уйăрса илчĕ те çав енне туйипе яра пачĕ. Тивертеймерĕ, патакки çатана пырса тирĕнчĕ.

Алтатти юмăç патне чупса пычĕ, айккинелле ертсе кайрĕ, пăшăлтатса тархасла пуçларĕ. «Пăркка, Пăркка, ан тухат, тархасшăн. Тĕттĕм пулсан, вăрттăн кил, икĕ тăрăх пир хатĕрлĕп».

— Хăмач кĕпӳне ан ман, — хушрĕ юмăç.

— Иван, Иван! — чĕнет аслашшĕ мăнукне.

Иван аслашшĕ патне чупса пычĕ. Епле кураймасть вăл Пăрккана, аслашшĕне кӳрентернĕ тухатмăша! Хăрушă карчăк! 

— Иван, Иван, ăçта туя? Тупса пар-ха! — кăшкăрать аслашшĕ.

Иван аслашшĕне туйине тыттарчĕ, мĕн пуласса кĕтет: сасартăк çав туяна Пăркка çĕлен туса ярсан!

— Халĕ тивертетĕпех! — хĕпĕртенĕ сасăпа кăшкăрать Кĕркури, хĕрарăмсем ăçта тăнине пĕлесшĕн тăнласа. — Халĕ лектеретĕпех! Иван, çавăт-ха! — аллине тăсрĕ.

Пăркка хăраса хапха патнелле чакать, Кĕркури çинчен пĕлмест, сывлăшне пытарнă, калинкке патне çитрĕ. Халĕ хăрамасть ентĕ вăл, çĕленле шăхăрать.

— Эсĕ мана мĕн пиркерен курайманнине пĕлетĕп, çынсем те пĕлеççĕ. Ят кирлĕ пулнă сана, çавăнпа çын туртса илтĕн. Час ăна çухатăн. Тăвассине тунă.

Кĕркури, туйине çĕклесе, сасă еннелле утать.

— Ăçта çав тухатмăш?

— Пурпĕрех тавăратăп! — хăратать Пăркка. — Ха-ха-ха, хăвах чĕнĕн-ха, упаленсе пырăн, куççульпех макăрăн! Кайран хăвах ӳкĕнĕн!

Сиссе те ĕлкĕреймерĕ Пăркка — кĕçĕн хапха уçăлчĕ те, чикан майри кĕрсе тăчĕ, çӳлтен чăх чĕппи çине хăлат аннă пекех туйăнса кайрĕ. Çăхан тĕкĕ тĕслĕ çӳçĕ капан пек, хура куçĕ вут кăларать, шап-шурă шăлĕсемпе куç шуррисем хĕвелпе йăлтăртатаççĕ, çурăмĕ çине уртса янă явлăк яраписем пилĕкне витнĕ, çунат вĕçĕсем тейĕн.

— Салам, чăвашсем! — терĕ вăл, малалла иртсе, унтан лăпчăнса чакакан Пăрккана куçĕсемпе тĕллерĕ. — Эсĕ мĕн тăватăн кунта, Пăркка? — шăтарса пăхать чикан майри.

— Эсĕ ăçтан пĕлетĕн мана, чикан майри? — ыйтрĕ хăраса ӳкнĕ Пăркка.

— Пĕлетĕп, Пăркка, лайăх пĕлетĕп, — шăтарас пек пăхрĕ чикан майри. — Эсĕ çынсене хăратса тăпăлтарнине те пĕлетĕп. Витĕр куратăп сана! Пăсас мар-ши сана, Пăркка?

Пăркка чикан майринчен хăрать: темĕн курăн, вĕсен темĕнле пăсакан япаласем те пур-тăр.

— Мана ан пăс, чикан майри, тархасшăн, ан пăс! — чĕркуçленсе пуççапма хатĕр Пăркка.

Чикан майри юмăçа часрах тухса кайма хушрĕ, апла тумасан вăл такăнтарса ӳкерме пултарать, тата сăмсине ӳстерĕ, чукмар пек тăвĕ.

Чĕтрекен Пăркка, сăмсине хупласа, сура-сура тухса тарчĕ. «Ху пуçна пултăр, ху пуçна пултăр!» — илтĕнетун сасси.

— Салам сана, Севастополь геройĕ Григорий Пахомыч! — çывхарчĕ чикан майри. Хăй сĕтел çинчен юсман çавăрса илсе тăпăлтара пуçларĕ, чĕлхи пакăлтатма чарăнмасть. Клава пулса ĕçленĕ çынна чикансем тахçантанпах пĕлеççĕ иккен, ырă çынна вĕсем нихăçан та манмаççĕ. Кĕркури чикансен тапăрне аван йышăннă пулнă. Чикан майри юмăç пăхма та хатĕр.

— Давай погадаю, Григорий Пахомыч! — терĕ вăл, Кĕркури аллине ярса илсе.

Кĕркури нимĕн каласа та ĕлкĕреймерĕ, аллине те каялла туртса илеймерĕ.

— Телейлĕ, паттăр çын пулнă эсĕ! — терĕ чикан майри.

— Телейлĕ çын суккăр пулас çукчĕ, — хуравларĕ Кĕркури.

— Кашни çыннăн хăйĕн шăпи! — нумай пĕлекен çын пек каларĕ чикан майри. — Суккăр çын куçлинчен хисеплĕрех хăш чухне. Пысăк çын пулассин вăрлăхне акнă эсĕ килĕнте! Акă вăл пуласлăх! — кăтартрĕ чикан майри Иван çине, Кĕркури ăнланса çитейменнине туйса.

Иван çурăмĕ тăрăх пăр пĕрчисем чупса иртрĕç, таçта кĕрсе выртса пытанасси килчĕ. Ытла çивĕч куçлă чикан майри, витĕр шăтарать.

Ивăн аслашшĕ хӳттине тăчĕ. Ха, кунтан та курать чикан майри, ача çинчен куçне илмест.

— Пысăк çын пулăн, ачам, инçе утăн эсĕ! — пĕлтерчĕ асамлăн хĕрарăм. Хăй çавăнтах юсман ярса илчĕ. — Пурăнăçра такăнасран ан хăра. Виçĕ утăм ярса пуссанах ӳкĕнекен çын пĕчĕк ту çине те хăпараймасть. Çавна асрах тыт.

Чикан майри тепĕр юсман ярса илчĕ те хапха патнелле утрĕ.

— Ырлăх антăр çак кил çине! — пиллерĕ вăл. Унтан хапха патне çитсен çаврăнчĕ, çапла каларĕ: — Пысăк тăшман пур сан, Григорий Пахомыч! Çĕнĕ хыпар кĕтет сана! Арлан çĕре чавать — тырă тухăçĕ ӳсет! Ан пăшăрхан!

Пӳртрен Энтри тухрĕ. Аллинче кивĕ сăхман, тутăрпа чĕркенĕ çăкăр. Ашшĕ ăна сывлăшĕнченех туйрĕ, ятлама тытăнчĕ.

— Мĕн кĕçеленсе тăратăн? — хыттăн печĕ сăмахĕсене. — Хире васка, — хушрĕ çавăнтах. — Паян лаптăка акса пăрахсан аван пулĕччĕ, — çемçетрĕ сассине. — Ана çинче кĕлтума ан ман. Çапла тархасла: «Эй, турă, халĕ çак акас тырра-пулла çил-тăвăлтан, пăр-çумăртан, хурт-кăпшанкăран сыхла, пĕр пĕрчĕ акса пин пĕрчĕ илме пар пире!» — те. Лашасене авалхи йăлапа пĕрер чĕлĕ касса тăвар сапса пар.

Çапла вĕрентни Энтри кăмăлне каймарĕ: вăл хăй те лайăх пĕлет мĕн тумаллине. Пăркка тухса кайнă хыççăн лăпланса çитеймен Кĕркури çапла каларĕ: «Ваттисем каланине итле. Вĕсен сăмахĕ — тĕпсĕр çăл». Унтан Ивана ашшĕпе пĕрле сухана кайма хушрĕ. Леш хавасланса пусма çине çăпатине сырма ларчĕ. Юратать вăл хире тухма. Унта тĕнче курăнать. Мĕнле-мĕнле кăна курăк ӳсет, мĕнле-мĕнле кăна хурт-кăпшанкă пурăнать.

Хăшĕ-пĕри тырă-пулашăн усăлла, тет асламăшĕ, хăшĕ-пĕри сиенлĕ, тет. Эх, сиенлисене лĕтерме меслет тупсан? Ивансем патне Йăкăнат килсе кĕчĕ. Макăрнипе куçĕсем шыçăннă, сăмсине нăш-нăш турта-турта илет. «Тӳпелешнĕ пулмалла, — шухăшлать Иван. — Микка вĕтнĕ-ши?»

— Йăкăнат, кам хĕнерĕ сана? — ыйтрĕ Энтри

— Никам та хĕнемен мана! — хуравларĕ Иăкăнат. Çав вăхăтра ун куççулĕ шыв пекех шăпăртатса анчĕ.

— Мĕн пулчĕ вара, ачам? Куçу та шыçăннă-çке! — сăмах хушмасăр чăтаймарĕ ырă чĕреллĕ Алтатти. — Ав, кăмкан çакăнса тăрать, питне çу-ха!

— Пăрăнтăк шкулне каймалла тунă, теçетник пырса каларĕ, — ĕсĕкле-ĕсĕкле пĕлтерчĕ Йăкăнат.

— Ан макăр. Вĕренни вăл аван япала, теççĕ, — йăпатрĕ Энтри.

— Вĕренни вăл — кирлĕ япала. Телейлĕ эсĕ, Йăкăнат! — ывăлĕ сăмахне çирĕплетрĕ Кĕркури.

Хăйне ӳкĕтленине Йăкăнат хăлхине те чикмерĕ, тăванĕсем çук пулсан та, ялтан тухса каяс килмест унăн. Кунта ăна, тăлăх-турата, ял тăрантарать, пурте пĕлеççĕ; кунта унăн çывăх тусĕсем пур, кунта чăвашла калаçаççĕ.

— Иванпа иксĕмĕре илсе каймалла, пĕтрĕмĕр, çавна калама килтĕм, — пĕлтерчĕ вăл, ĕсĕкле-ĕсĕкле.

— Матви Иванĕпе пĕрле-и? — ыйтрĕ усал хыпар кĕтмен Кĕркури.

— Çук, сирĕн Иванпа, — хуравларĕ Йăкăнат.

Иван çăпатине сырма пăрахрĕ, пĕр ури çăпатапа, тепĕр урине тăла чăлха тăхăннă. Чĕри алла тытнă кăсăя чĕри пек хăвăрт тапса ячĕ: те хăраса, те тĕлĕнсе, те савăнса — ăнланма çук.

Аслашшĕпе ашшĕ мĕн çинчен хĕрӳллĕн калаçнине ăнланмасть, таçта аякран илтĕнет вĕсен сасси. Асламăш аллине тытнă тăм тирĕкне ӳкерсе çĕмĕрнĕ. Ав, аслашшĕ кăшкăрашма тытăнчĕ, аллинчи туйипе такама юнать.

— Пирĕн Ивана та илсе каясшăн, эппин? — такамран ыйтать вăл. — Кăтартăп вĕсене! Алтатти! Хĕрессемпе медальсене илсе тух!

Алтатти пӳрте васкаса кĕчĕ. Кĕркури чарăна пĕлмест, темĕн те пĕр каласа хăртса пăрахрĕ.

— Кăтартăп вĕсене! — чăмăрĕпе юнать вăл. — Камран ыйтнă? Ивана вĕренме илсе кайсан, кам мана çавăтса çӳрĕ? Кăтартăп вĕсене! Иван, çавăт-ха мана! Йăкăнат, сана та памăпăр! Ял çинче пурăннипе те çитĕ. Хам пата усрама илĕп! Хӳтĕлес вырăнне тытса параççĕ сана!

— Ăçта каятпăр, асатте? — ыйтрĕ Иван, аслашшĕ аллинчен тытса.

— Теçетник патне, теçетник патне, мăнукăм! — хуравларĕ аслашшĕ. — Йăкăнат, эс те ан юл!

— Аслашшĕ, ытла ан шавла унта! — тархаслать Алтатти, упăшки кăкăрĕ çине хĕрессем çакса.

— Санран пуçнех пĕлеççĕ! — татрĕ арăмĕ сăмахне Кĕркури. — Эпĕ Нахимов адмиралпа калаçса курнă! Çавăт, Иван, çавăт, мăнукăм. Сана хамăртан уйăрма ирĕк парас çук. Эсĕ ют çын мар. Çавăт, Иван, çавăт, мăнукăм!

Иван аслашшĕ çинчен куçне илмест. Вăл çапла пăлханса кайнă пулсан, Пăрăнтăкри утелни шкулĕ чăнахах та пысăк тăшман-тăр. Тискер кайăк пекех туйăнса кайрĕ çав шкул. Çăварне карнă та вăл — ачасене кĕтсе ларать, пынине-пĕрне çăтма хатĕр. Аван-ха, вăйлă аслашшĕ пур. Севастополь геройĕ. Ивана çăлатех вăл. Йăкăната та çăлать. Часрах теçетник патне çитесчĕ.

— Атя, асатте, атя! — васкатать Иван аслашшĕне.

Юнашар Йăкăнат сулланать. Нăш-нăш тутарса пырать сăмсипе. Мĕн çинчен шухăшлать-ши тăлăх-турат?

— Ачана ан пар, Кĕркури, ан пар! — тархаслать хыçалтан Алтатти.

  
   Выртмара


   — Эй-эй, кам мала тухать! — кăшкăрать Иван, лашине чĕлпĕр вĕçĕпе хистесе. Юланутпа çӳресе хăпарнă купарчисем шăйăрăлса ыратнине те пăхмасть, айне хунă чаппанĕ ӳксе юлнине те сисмерĕ. Хăлхисем патĕнче çил кашлать, сывлăшра вĕçсе пынă пекех туйăнать. Хыçалта лаша ури сасси çĕтрĕ: Матви Иванĕпе Йăкăнат аякка юлчĕç-тĕр. Мала тухрăм тесе савăннă Иван çавăрăнса пăхрĕ. Юлташĕсем çурпилĕк тăршĕ каярах юлнă, лашисем çинчен аннă та аллисемпе сулкаласа темскер кăшкăрашаççĕ.

Иван лашине чарчĕ. Матви Иванĕпе Йăкăнат персе çитрĕç, Ивантан каçса кайса кулаççĕ: пăх-ха, айĕнчи чаппанне ӳкерсе хăварнине те сисмен. Капла çĕрле лашине вăрласа кайнине те сисес çук. Эй, хăй çапах выртма каять.

Киштек çырмине çитрĕç. Кунта ешĕл çаран. Тĕлĕ-тĕлĕпе йывăçсем лараççĕ, авалхи вăрмантан юлнăскерсем. Çырма леш енче Киштек ялĕ. Пĕр вĕçĕнче Теренин улпут хуралчĕсем, парк, пысăк сад пахчи, вĕсен хыçĕнче чиркӳ хĕресĕсем курăнаççĕ.

Çырма Кăннана тухнă çĕрте, çыран хĕрринче, Хулаш. Ачасем лашисене çавăн çывăхне тăлласа ячĕç. Чăвашсем çак вырăна хисеплеççĕ. Авал кунта вăйлă хула пулнă, халĕ те валсемпе урсем лайăх палăраççĕ, чулсем, кирпĕчсем выртаççĕ. Урсене чăваш сухапуçĕпе шăйăрса пăхман, выртакан шăмăсене аллипе тĕкĕнмен. Ваттисем каланă тăрăх, авал çак вырăнта чăвашсем пурăннă, тата тахçан авал вĕсен аслашшĕсем, пăлхарсем, пурăннă. Вĕсен урлă тĕрлĕ çил-тăвăл иртсе кайнă, тĕрлĕ асап чăтнă паттăрсем. Чăн-чăн паттăрсем пурăннă пулĕ çав. Пĕрре Хулаш çумĕнче сухаланă чух Шакмак Энтрийĕ сухапуçĕпе çын пуç купташки чавса кăларнă. Пĕтĕм ял çынни курма чупнăччĕ ун чух, Иван та юлман. Пăтавкка пысăкăш пулнă пуç купташки. Çынни халиччен курман паттăр пулни паллă. Халĕ ун пек çынсем çук çав..

Монголсем çĕмĕрсе кайсан та çак вырăнта пăлхарсем юлнă, тет, унтан, темĕскерле хăрушă тапхăрта хули тепĕр хут çунса кайсан, çыннисем урăх вырăна, Тĕпек çырми патне, куçса ларнă. Çав вырăна халĕ «Чăвашьел», урăхла каласан, Чăваш ялĕ теççĕ. Пĕр кил çук пулсан та, çапла калаççĕ. Лайăх вырăн пулнă унта: хура çĕр, çăлсем, Тĕпек çырми, çумрах вăрман. Таçтан улпут çитет, чи лайăх çĕрсемпе вăрмансене çавăрса илет те чăвашсене хĕсме тытăнать. Вĕсем вара хăшĕ-пĕри таçта каяççĕ, хăшĕ-пĕри Чăвашьелĕнчен тăватă çухрăмри çырма-чăрмасене, Хулаш çывăхне, Кăнна хĕррине, лараççĕ. Кушкă ялне пуçласа яраççĕ.

Ял ячĕ çинчен те ваттисенчен юлнă сăмах çӳрет. Пĕр енчи тăва (халĕ ăна, арман ларнăран пулĕ, Арман тăвĕ теççĕ) Хушка ту тенĕ авал. Вăрман пулман ун çинче. Ĕне çырмипе юнашарах шурă тăм тухнă. Çав тăма авал таврари çынсем кăмакисене шуратма кăларнă. Аякран Кушкă тăвĕ хушка курăннă. Çавăнтан тухса кайнă пулать ял ячĕ: Хушка. Вырăссем ял ятне кушăкпа çыхăнтарнă, Кошка тенĕ. Ахаль мар, халĕ те кушкăсене таврари чăвăшсем «Кушкă-кушак, мăян тӳшек» тесе мăшкăллаççĕ.

Тĕрлĕ юмах çӳрет Кушкăра. Хулашран Кăнна шывĕ хĕррине çĕр айĕнчен çул тухнă пулать. Ун ăшĕнчен тĕттĕм çĕрсенче мул, тĕрлĕ чĕрчун пек курăнса, тухса çӳрени çинчен халаплаççĕ. Мул вăл путек, качака, йытă, кушак тата ытти чĕрчун сăнлă пулма пултăрать. Курсанах пăшалпа персе ĕлкĕр ăна, вăл çавăнтах ылтăн пулса тăкăнать. Нумай сӳпĕлтетеççĕ кушкăсем çав мул çинчен, анчах халиччен ăна кам та пулин курни е тупни çинчен калаçакан çук. Пĕр черкке çуттине сыпсан, Тиек шăтăкран кушак тухнине куртăм тесе мухтанкалать те, çынсем ун сăмахне вырăна хумаççĕ: ĕненмеççĕ.

Çак вырăна Иванпа Матви Иванĕ сахал çӳремен, хăш чухне Йăкăнат та юлман вĕсенчен. Вăрттăнлăх йĕкĕлтенĕ ачасене, халĕ те йĕкĕлтет, анчах ăна уçма кам пултарĕ? Пĕрре ачасем, çын курман чухне, тĕлĕ-тĕлĕпе чавса пăхнă. Пĕр тĕлте алă арманĕн чулĕ сиксе тухнă, тепĕр тĕлте чул хӳме никĕсĕ, чул пусмасем пулнă.

Мĕнле-мĕнле кăна шухăш пырса кĕмест пулĕ Хулашĕнче Иван пуçне! Тахçан пулса иртнĕ тĕнче! Пăхăрпа тимĕр шăратма пĕлнĕ вĕсем. Кĕмĕл сулăсемпе çĕрĕсем тума пĕлнĕ вĕсем: тупăнкалаççĕ. Хĕрлĕ кирпĕч тума пĕлнĕ... Халĕ те анасем çинче курăнкалаççĕ.

Выртмана ача-пăча пĕр вăхăталла çитет. Сайра хутра ватă стариксем килкелеççĕ. Паян Шăхран старик выртмара. Вут чĕртсе ячĕ вăл. Ача-пăча хăвалăхран тип çатрака тултать. Хăшĕ-пĕри ватă юмансем çине улăхнă та типĕ турачĕсене хуçаççĕ. Вăрман юлашки кунта. Мăнă юмансем нумай пурăнаççĕ-тĕр. Пĕлме çук, Хулашĕнче пурăннă çынсене те астумаççĕ-ши вĕсем?!

Тĕттĕмленчĕ. Киштек ялĕ çывăрма выртнă, çутă тавраш курăнмасть. Улпут çурчĕ енче çеç хăйă çути пур. Йыттисем вĕреççĕ. Кăнна леш енче, Ахтапанра, пĕр йытти уласа ячĕ: кашкăра сиснĕ пулмалла.

Вут хунă тĕлтен инçе мар лаша мĕлкисем. Тĕттĕмре пурте хура курăнаççĕ вĕсем. Тăрсан-тăрсан лаша тулхăрса яни илтĕнет, амăшне çухатнă тиха кĕçенсе ярать, ăна хирĕç амăшĕ сасă парать. Шăнкăлт-шăнкăлт турĕ пĕр тĕлте шăнкăрав сасси: амăшĕ патне чупрĕ пулас тихи.

Вут йĕри-тавра ачасем выртаççĕ. Выляса кулнă, халап итленĕ хыççăн нумайăшĕ çывăрсах кайнă. Тавралăх ытла лăпкă. Çывăхри юмансен вутпа çуталнă çулçисем йăваш вĕрекен çилпе пăшăлтатаççĕ, выртаканнисем çине ыйхă антараççĕ, иртнĕ тапхăрсем çинчен халап яраççĕ. «Тĕнче вилĕмсĕр, вăхăт вĕçĕмсĕр!» — тесе пăшăлтатаççĕ вĕсем.

Иван ниепле те çывăрса каяймасть-ха. Тĕрлĕ шухăш явăнать пуçĕнче. Пĕр енче Матви Иванĕ хăрăлтаттарать, тепĕр енче Йăкăнат йăшăлтатать.

Тулса çитнĕ уйăх хăпарчĕ, пĕлĕте тĕреленĕ йывăçсене çутатрĕ. Иван пуçне тăратса тавралăха пăхса илчĕ. Лашасем курăнаççĕ, ешĕл курăка çивĕч шăлĕсемпе хырни илтĕнет. Çăм шăрши кĕрекен чаппан айĕнче пăхçа выртма аван. Вут ялкăшать-ха, сӳнмен. Шăхран старик чĕлĕмне паклаттарса ларать, чĕркуççийĕсене аллисемпе ыталанă, пĕр тĕле тинкерсе пăхнă. Мĕн кураççĕ-ши шăтарас пек тĕлленĕ хĕсĕк хура куçсем?

Вăрăм ĕмĕр Шăхранăн, вăрăм та кукăр-макăр çулпа утнă вăл. Мăн аслашшĕ Мускава Польша панĕсенчен хăтарнă, хăй вăл çамрăк чухне Мускав патĕнче Наполеонпа çапăçнă, Францире те пулнă, теççĕ. Çартан таврăнсан, хресчен пурăнăçне çăмăллатас тесе калаçнăшăн, кай енче курнă пурăнăç çинчен сăмах сарнăшăн тĕрмере те ларса тухнă, теççĕ. Çавăнпа-ши, старик пакăлтатма юратмасть. Хăйĕн сăмахне пуçлăхсен хăлхисене çитересрен хăрать-ши? Екки кайнă чух ачасемпе çеç шакăлтатма пултарать тĕреклĕ юман тункати пек ларакан Шăхран: юптарусем калать, халап ярать.

Вăрăм ĕмĕр Шăхранăн, вăрăм та кукăр-макăр çулпа утнă вăл, пăрăнчăксемпе çул юпписем сахал пулман, аса илмеллисем нумай.

Вăхăт чупать, анчах илтĕнмест: шăнкăртатакан çырма шывĕ мар. Уйăх та, çăлтăрсем те вырăнĕсенчен нумай куçнă. Каçах хунă вут кăварĕ аран-аран амаланать, ирччен сӳнетех. Старик вырăнĕнчен сикмест: ăна пур-пĕрех-ши?

Тарăн шухăша кайнă Иванăн тапранасси килмест, чаппан айĕнче ăшă. Пĕр енче Матви Иванĕ, тепĕр енче Йăкăнат, вĕсен хушшинче хӳтĕ, çил тивмест. Таса тӳпере çăлтăрсем пăрçа пек сапаланнă. Таçта, питĕ аякка, темле вăрттăнлăха чĕнеççĕ вĕсем Ивана. Мĕнле вăрттăнлăх унта?

Иван тĕлĕрме тытăнчĕ, анчах çав вăхăтра ялан лаша çинче утланса çӳренипе шăйрăлнă купарчи çатăр! чĕпĕтсĕ илчĕ: çаврăнса выртнă Йăкăнат чĕркуççийĕпе аванах тивертрĕ. Иван йăшăлтатса илчĕ, куçне уçрĕ. Старик çаплах ларать-ха. Акă вăл çатрака хуçкаласа амаланакан кăвар çине пăрахрĕ. Кăшт тăрсан вут ялкăшрĕ, кĕлленнĕ çулçăсем çӳлелле хăпарчĕç, старик шăннă аллисене ăшатма тытăнчĕ. Хăй çине ача тинкерсе пăхса выртнине туйрĕ пулас: «Çывăрмастăн-им?» — ыйтрĕ вăл.

— Ыйхă килмест, — терĕ Иван шăппăн.

— Шăппăн калаçни аван! — терĕ Шăхран. — Юлташусем çывăрччăр. Чăваш ачи кунĕпе ĕçлесе ывăнать, ун вăйне çĕрлехи канăçлăх çеç тавăрать. Çынна хисепле, вырăна хур, пулăш, ун нушипе ырă ан кур. Çавăн пек пирĕн чĕре. Çынна телейлĕ тусан çеç ху та телейлĕ пулатăн, ачам, çавна астуса пурăн. Эсĕ çывăр, Иван. Ыран кунĕпех ĕçлемелле-çке сан. Çавăн пек чăваш ачи шăпи, улттăра-çиччĕрех аллине çурла тытать, сухалать, сӳрелет, вăл туман ĕç çук. Вăрманне кура курăкĕ. Çывăр, Иван, лашăрсене хам хураллăп.

Иван юлташĕсем çине пăхрĕ. Пурте канлĕн çывăраççĕ, выртсан-выртсан çил çук чухнехи çулçăсем пекех йăшăлтатаççĕ. Тĕлĕк кураççĕ-тĕр. «Çынна телейлĕ тусан çеç ху та телейлĕ пулатăн», — терĕ Шăхран старик. «Телейлĕ ту!» Иван ун çинчен халиччен шухăшламан. Авă, ĕçленĕ хыççăн хăш чухне урисем сураççĕ. Çук, Иван урăх, алли-ури епле сурсан та, ӳркенмĕ. Суккăр аслашшĕне пăрахмĕ вăл...

— Иван, мĕншĕн çывăрмастăн? — ыйтрĕ Шăхран.

— Çывăрас килмест, — пăшăлтатрĕ Иван.

— Иван, вĕренме илсе каясшăн, теççĕ, сана, тĕрĕс-и? — ыйтрĕ Шăхран.

Иван хăй мĕн пĕлнĕ таран старике каласа пачĕ. Вĕсем аслашшĕпе иккĕшĕ теçетник патне Ивана шкултан хăтарса хăварас шутпа кайнă пулнă, леш хутне кĕме сăмах панă пулнă. Ун хыççăн пĕр эрнерен сасартăк Хакимпа кĕтӳ кĕтнĕ кун Ивана яла чĕнтернĕ. Вăл кĕтӳ пушшипех Хрестума халăх умне пырса тăнă. Унта Пăрăнтăкран килнĕ тӳре хушнипе Питнав старик çăка патакки çине камăн вĕренме юрăхлă ача пуррине картса хунă пулнă, анчах вĕсене укçа-тенкĕпе те пылпа çу парса хăтарса хăварнă. «Ку ача кĕтӳçĕ пулмалли çын маар! — тенĕ тӳре, Иван çине тинкерсе пăхса. — Кăна хăвармастăп. Пăрах, чăваш чĕппи, вăрăм пушшуна. Çыру вĕрентĕпĕр те аллуна патак тыттарăпăр. Вара эсĕ кĕтӳ кĕтес вырăнне çак халăха кĕтĕн», — тенĕ. Халăх вара: «Ивана, Ивана паратпăр!» — тесе кăшкăрнă.

— Итле, Иван, — терĕ юман тункати евĕрлĕ ларакан Шăхран. — Вĕрен! Нимĕнрен те ан хăра, хăраман çынна киреметсем, тухатмăшсем, арçурисем, шыврисем çулăхаймаççĕ. Вĕрен. Тĕнче вăл вĕреннĕ çыншăн уçăлать!

— Асаттене çавăтса çӳрекен çук! — пăшăлтатрĕ Иван.

— Кăмăлу ырă пулни аван, ачам...

Тӳпе шупкаланчĕ, тулса çитнĕ уйăх çути вăйсăрланчĕ. Уйăхăн йывăр ĕç: сĕм-тĕттĕм çĕре çутат-ха. Тăрăшса сыхăра тăнă хыççăн канма васкать вăл, халĕ ун вырăнне аслă хуçи хăпарать, çутă çеç мар, ăшă та парать. Инçе мар вăл, ту хыçĕнче çеç, сасăсăр çывăхарать. Çут тĕнчене тухиччен, йăваланнă лаша пек, силленчĕ пулас, ылтăн тусан çĕкленчĕ те, тĕнче хĕрринчи пĕлĕтсем ялтăртатма пуçларĕç. Сенкер пĕлĕт тĕлĕ-тĕлĕпе саралчĕ, хĕрелчĕ, çăлтăрсем сӳнчĕç, ту хыçĕнчен хĕвел тухрĕ, йывăç тăррисем хитре сăрăсемпе витĕнчĕç.

Ачасем вăранчĕç. Вут хунă тĕлтен кăвак тĕтĕм темшĕн çӳлелле хăпармасть, курăк çине анса, лацпалла шăвать. Шăхран чĕлĕмĕн тĕтĕмĕ те кăн-кăвак. Сывлăм шывĕ ӳкнĕ, кĕмĕл тусанĕ сапнă пекех.

Ялтан лав персе çитрĕ. Урапи çине утă хурса шăналăкпа витнĕ. Пĕр енне теçетник ларнă, тепĕр енне — тĕксĕм, калаçма юратман çамрăк хресчен. Лашисене тытма хатĕрленекен ачасем пĕр çĕре кĕпĕрленчĕç, ял çыннисем мĕнле сăлтавпа килнине пĕлесшĕн пулчĕç. Сарлака сухаллă теçетник урапа çинчен анчĕ, вут кутĕнчен ачасене сирсе, ялкăшакан кăмрăк илчĕ те çăварĕнчи чĕлĕмĕ çине хучĕ.

— Йăкăнат кунта-и? — куçĕпе шыраса ыйтрĕ теçетник.

— Кунта, кунта, — хуравларĕç ачасем, Йăкăната мала тĕртсе кăларса.

— Пĕчĕк Иван ăçта?

Йĕвенне аллине тытнă Иван теçетник куçне курăнчĕ.

— Иван, Йăкăнат, сире халех киле таврăнма хушрĕç! — терĕ теçетник.

— Мĕн пирки? — ыйтрĕ Матви Иванĕ.

— Сана чĕнмеççĕ, шăпах тăр! — каларĕ теçетник.

Нимĕн çинчен шухăшламан Иванпа Йăкăнат лашисем патне чупрĕç: ун пек каласа янисем пулкалаççĕ.

— Ăçта кайма тухнă вара эсир? — ыйтрĕ Шăхран теçетникрен.

— Утелни кантурне чĕнтернĕ, çавăнта васкатпăр, — терĕ теçетник.

— Мĕн вара çултан пăрăнсах ачасене чĕнме кĕнĕ?

— Пăрăнтăка утелни шкулне леçмелле. 

— Шăпа тăрăх-и вара? — ыйтрĕ Шăхран. 

— Мĕн шăпи пултăр унта?! Тăван ачине хăйĕнчен кам уйăрать? Тăлăх-туратшăн ял хирĕç мар. Тепĕр енчен... Çын пулĕç...

  
   Хурт пахчинче


   Пахумсен пысăк хуйхă: Ивана, юратнă ачине, Пăрăнтăка утелни шкулне памалла. Çын пулса çитнĕ вăхăтра! Çăпата тума пĕлет, сухапуçĕпе сухалама вĕренсе çитсеччĕ, лаша çитерме выртмана çӳрекен пулчĕ, вак-тĕвеклĕх кĕтӳ кĕткелесе укçа тукалать хăйшĕн, халĕ — пăх-ха, çемьере ĕçлекен çын пулса тăнă вăхăтра çичĕ юта леçме каймалла!

Шкулта пысăккисем вăйсăррисенчен, кĕçĕнтереххисенчен мăшкăлласа кулаççĕ, тет, хĕнеççĕ, тет, вĕсене. Иван питĕ имшеркке, вăйĕ сахал, ытла чăрсăр тата, ăна кирек кам та çыпçăнма пултарать.

Ырă чĕреллĕ асламăшĕ куççуль тăкать, Наçтаç та пăшăрханать, аслашшĕ хăй тĕллĕн мăкăртатать, туйипе шакка-шакка такама ятлать. Паян вăл ирех Иван ашшĕне Пăрăнтăка шкул пуçлăхĕ Баратынский пуп патне мăнукне киле хăварма тархаслама янă: Севастополь геройне, клава пулса ĕçленĕ çынна, çавăтса çӳрекен кирлĕ. Ивана хăйне те çăмăл мар: килĕнчен тухса кайса, тăванĕсенчен уйрăлма йывăр, çав вăхăтрах ăна темĕскерле кăсăклăх, вăрттăнлăх илĕртет. Унăн çырăва вĕренесси, пуринчен те нумайтарах пĕлесси килет: ашшĕнчен те, аслашшĕнчен те. Çавăнпа вăл хăй ăшĕнче тăванĕсем вĕренме кайма ан чăрмантарччĕр тесе шухăшлать, çав вăхăтрах вĕренме каяймасран та шикленет.

Каçпалан ашшĕ Пăрăнтăкран салху таврăнчĕ. 

— Ыран сана шкула леçетĕп! — терĕ вăл ывăлне. Иван савăнса кайрĕ, анчах, аслашшĕне кӳрентересшĕн мар пулса: «Каймастăп!» — терĕ.

— Ан ухмахлан, ачам! — ӳкĕтлеме тытăнчĕ ашшĕ. — Ыратман пуçа тимĕр тукмак ан пул. Сана шкула яма Глинка хушнă иккен.

— Каймастăп! — хăйĕннех перет Иван, хăй ăшĕнче хĕпĕртенипе халĕ ташласа ярĕччĕ.

— Баратынские Ивана пĕр çула та пулин хăварăр тесе йăлăнмаллаччĕ, вăл ытла çамрăк-ха, имшеркке, сывлăх тĕлĕшĕпе тĕреклĕ мар, темеллеччĕ. Ăна унта пысăккисем вĕте-вĕте чунне кăлараççех ĕнтĕ, мĕскĕн йывăрлăха чăтас çук, — макăрса ярас пек каларĕ ырă асламăшĕ.

Иван хăйне имшеркке вырăнне хунине кăмăлламарĕ, анчах шавламарĕ.

Пахумсен çемйинче хĕрӳллĕ калаçу пынă вăхăтра Матви Иванĕ персе çитрĕ: Ивана хăйсен хурт пахчине çывăрма чĕнме килнĕ.

Нумай пулмасть Кушкă çумĕнче сĕм вăрман пулнă. Çав вăрмана халăх шала кĕрсе çӳреме хăранă: таркăнсем пурăннă, тет, унта. Вĕсене шыракансем те пулман пулас: туп-ха çырмаллă-чăрмаллă чăтлăхсенче пытанса пурăнакансене!

Нумай çухрăма тăсăлнă Атăлпа Сĕве хушшинчи вăрмансем. Сăр вăрман та инçе мар. Кушкă çывăхĕнче, Киштек улпучĕн вăрманĕнчи Айрăклă çырминче, хурахсем пурăннă. Вăхăчĕ-вăхăчĕпе вĕсем ялсене тухса çӳресе çынсене çаратнине калаçаççĕ. Пĕрре çапла Симун Якурĕпе Михели Арман тăвĕ çинчен Кулине карчăкпа Челек хушшинчи тăкăрлăкпа кĕлтепе анаççĕ. Пăхаççĕ: Кулине килĕнчен виçĕ ют çын тухать, виççĕшĕ те хĕрĕнкĕ. Пĕри улăм ури патне пырать те вут тĕртсе ярать. Якурпа Михеле кĕлте лавĕсем çинчен сенĕкĕсене илеççĕ те хурахсене айĕсене яриччен тӳнккеççĕ.

Паттăр çынсем Симунсем: хурахсене хирĕç теветкеллĕ çынсем çеç тăма пултарнă. Асăннă Якурах ял хуралçи пулнă. Пĕрре çав Канна хĕрринчи каспа пынă пулнă. Кăтăрмаç картишĕнче çава янăраса каять. Пăхать Якур: кӳлнĕ лаша тăра парать, тĕрлĕ япала тиенĕ урапи йĕри-тавра пĕр çын мăшăлтатать. Якур, пĕр хăрамасăр, картишне кĕрет, вăрра çапса ӳкерет те Кăннана ывăтать. Пӳрте кĕрет. Унта анăш та тăвăш ĕçкĕ пырать.

— Мĕн тăватăр кунта? — ыйтать Якур.

— Хаклă хăнасем пирĕн! Çавсене сăйлатăп! — тет хуçи.

— «Хаклă хăнасем!» — мăшкăллать Якур, унтан хăнисене пĕрин хыççăн тепĕрне кăлара-кăлара ывăтать Кăннана.

Кашкăрсем те яланах аптăратнă кушкăсене. Ахаль мар ял çумĕнчи пĕр пысăк лапа Кашкăр лапĕ тенĕ.

Утелни ведомстви ял çумĕнчи вăрмана уçмалла тунă. Унăн хăйĕн тĕллевĕ пулнă: йывăç вуллисене таçта турттарнă. Хресченсем те хапăл тунă: ял çумĕнче сĕм вăрман пулмасть, çĕр ӳсет. Ĕçĕ темиçе çула тăсăлнă, çăмăл мар: йывăçсене касса ӳкермелле, турачĕсене тасатмалла, турттармалла, тункатисене чаваласа кăлармалла, çĕрне уçмалла.

Иван астăвасса Пыллăх лапĕсене уçрĕç. Пĕчĕккĕн вăрман икĕ-виçĕ çухрăма чакнă, тĕлĕ-тĕлĕпе — Киремет лапĕнче, Çăкалварта, çырма-чăрмасенче çеç талккăн-талккăн ларса юлнă.

Çăкалварпа [[I,462]] хушшинче Эрешменсен хурт пахчийĕ. Ăна, пĕр-пĕринпе турачĕсемпе ыталанса, ватă хурамасем хӳтĕлеççĕ. Икĕ Иван çакăнта час-часах çӳрекелеççĕ. Вĕсен хурама турачĕсенчен çыхса тунă йăва пур. Çав йăвара вара, сулхăнта, икĕ тус пĕр-пĕринпе шăкăлтатса калаçса выртма юратаççĕ, халапсем, юмахсем яраççĕ, пуçĕсенче хĕлхемлĕ ĕмĕтсем çуралаççĕ вĕсен унта.

Ивансем хурт пахчине çитнĕ тĕле каç пулчĕ, тĕттĕмленчĕ. Матви Иванĕн аслашшĕ, Ехрим, вут кутĕнче каска çинче ларать. Ял çинче ăна Эрешмен тесе чĕнеççĕ. Вут çунать. Хура йытă тĕслĕ чейник пăс кăларса кашта çинче çакăнса тăрать. Матрӳшки курăкĕ шăрши сарăлнă.

Старик ачасене пылпа чей ĕçме лартрĕ, кушелĕнчен типнĕ çăкăр кăларса чĕллĕн-чĕллĕн касса хучĕ. Калаçма юратман Ехримĕн чей ĕçнĕ вăхăтра чĕлхи уçăлкалать, çавна лайăх пĕлсе, мăнукĕ анăратма тытăнчĕ ăна.

— Асатте, халап ярса пар-ха пире! — куршанак пек çыпçăнать вăл. — Ивана ыран Пăрăнтăка леçеççĕ.

— Леçеççĕ, эппин...

— Асатте, халап ярса пар ĕнтĕ, Иваншăн та пулин!

— «Иваншăн та пулин?» — старик, вут çине пăхса, шухăша путрĕ: те халап суйлать, те мăнукĕ тархасланине вырăна хумарĕ, те илтнĕ хыпар чĕрине пырса тиврĕ.

Иван Эрешмен халапĕсене итлеме юратать. Ун кăсăклă халапĕсем пуянсемпе çуккисем, ăслисемпе ухмахсем, хурахсемпе таса çынсем çинчен калаççĕ, тĕрлĕ шухăшсем тапратаççĕ, пурнăç ыйтăвĕсене уçаççĕ.

— Асатте, халап ярса пар ĕнтĕ! — тархаслама пăрахмасть мăнукĕ.

Старик ĕçсе яман сивĕннĕ чейне куркинчен тăкрĕ, пыллă йывăç тирĕкне хупах çулçипе витрĕ те халапне пуçларĕ.

— Пĕр ялта айван хресчен пурăннă, тет...

— Хамăр Тиек мăр-и? — чăтаймарĕ мăнукĕ.

— Эс итле, ан чăрмантар!

— Итлетпĕр, итлетпĕр, асатте! — Матви Иванĕ тусне вăрттăн куç хĕсрĕ.

— То-то, — сухалне силлесе илчĕ Эрешмен. — Ак çапла, пĕр ялта айван хресчен пурăннă, тет. Чухăн çын пулнă вăл. Çав ялтах çичĕ çĕрме пуян пурăннă. Айванни пуянсенчен пулăшу ыйтма шухăш тытать: лаша туянса ярасшăн. Пĕртен-пĕр ĕнине пусать те çичĕ пуяна хăнана чĕнет. Лешсем кӳпĕниччен çиеççĕ те, пĕр пус укçа памасăр, ахăлтатса кулса тухса каяççĕ. Айванни ĕне тирне йăтать те пасара сутма каять.

— Пăвана-ши?

— Юрĕ, Пăвана тейĕпĕр. Хакла сутнă-и, йӳнĕ-и, укçине йĕм кĕсйине чикет те вăл, килне кайма тухать. Çул çинче кутсăр-пуçсăр тăман тухать. Каç пулать. Хайхи пирĕн айван аран-аран пĕр яла çитет. Унта пурте çывăрма выртнă, хĕрринчи килĕре çеç хăй çути мĕкĕлтетет. Шаккать: «Çывăрма ярăр-ха!» — «Юрамасть! — илтĕнет хĕрарăм сасси. — Ман арçын ытла кĕвĕç, час киле таврăнмалла, сана тĕл пулсан пĕтерсех пăрахать». — «Шăнса вилетĕп, ăшăнма çеç яр тархасшăн!» — йăлăнать айван чĕтресе. Хĕрарăм, шеллесе, алăкне уçса кĕртет айвана, чей лартса ĕçтерет. Кăшт ларсан, шăнса кӳтнĕ пупа та ăшăнма кĕртет хĕрарăм. Пуп пăлуштух эрех кăларать. Пӳртре ăшă, урамра шартлама сивĕ, çил улать. Чейпе эрех хыççăн хайхи пирĕн çынсем ăшăра тĕлĕрме тытăнаççĕ. Шак-шак тутараççĕ çав вăхăтра урамран. Хĕрарăм шартах сикет: упăшки çитнĕ! Хайхисем, ниçта пуçне чикеймесĕр, тĕпсакайне чăмаççĕ. Шăнса кӳтнĕ хуçи пӳрте кĕрет, пăс кăларса ларакан сăмаварпа эрехне курах каять. «Кам килнĕ пулнă сан патна?» — кăшкăрса пăрахать. «Никам та килмен!» — хуравлать чĕтрекен арăмĕ. «Сăмăварпа эрех кам-шăн?» — «Сана кĕтсе ларатăп, чунăм», — йăпатать арăмĕ. Упăшки лăпланать, эрех ĕçет, апат тăвать те çывăрма выртать. Çав вăхăтра тĕпсакайĕнче эрех пуçне кайнине айван йăшăлтатма тытăнать: килне кайма хатĕрленет. «Ан йăшăлтат, тархасшăн! — ӳкĕтлет пуп. — Ман пуçа та, хăвăн пуçна та ан çи. Ак сана тăлăп, тĕк çеç лар». Айван пуп тăлăпне илет те пĕр самант шавламасть. Ларсан-ларсан, чăтаймасăр çур сасăпа юрласа ярать. «Лашана паратăп! — пăшăлтатать пуп. — Çавăнта картишĕнче аслăк айне тăратсаттăм». Айван килĕшет, тĕлĕрсе илет, унтан сасартăк вăранса каять те юрласа ярать. «Эй, кам унта?» — кăшкăрать вăраннă хуçи, тĕпсакайне уçса. Айван сиксе тухать: «Эпĕ!» — «Мĕн тăватăн унта?» — «Шуйттансене тытатăп!» — «Ăçтан лекнĕ эсĕ тĕпсакайне?» — «Тĕнĕрен!»

Хуçи ĕненет, тĕлĕнсех каять: епле-ха çын тĕнĕрен кĕме пултарнă? Ахаль мар: юмăç пулмалла е тухатмăш. Унран усă курса юласчĕ: ача-пăча çук, пулмĕ-ши? «Сан килне усал çулăхнă, çавна хуса кăларсан, ача-пăча пулатех!» — тет айван. Хуçи пуян иккен, темĕн те пама хатĕр, усалне часрах хуса кăларма тархаслать. Айван аллине мелке тытать, мелкине кăмака хăрăмĕпе варлать, унтан тĕпсакайне анать. «Сывă юлас тетĕн пулсан, мăраланса ан тăр, тухса тар!» — пăшăлтатать пуп хăлхинчен, пичĕ-куçне хăрăмпа хуратса. Хуçине кăшкăрать. «Асту, часах тухать!»

Упăте пек пулса тăнă пуп сиксе тухать те алăкран вĕçе парать, хуçи сехри хăпнипе каять те ӳкет...

— Ой, ухмах пулнă! — чăтаймарĕ Матви Иванĕ.

— Хайхи пирĕн айван килне лашапа таврăнать, — малалла ярать халапне Эрешмен. — Тилĕ тăлăпĕ тăхăннă, кĕсйинче укçа нумай. Пуянсем тĕлĕнсех каяççĕ: «Ăçтан пуйса килнĕ?» — «Ĕне тирне виççĕр тенке сутрăм!» — тет айван.

Пуянсем çавăнтах килĕсене саланаççĕ те ĕнисене пусса тирĕсене сĕвеççĕ, тепĕр куннех пасара сутма каяççĕ. Паллă ĕнтĕ, ĕне тирĕ мĕн хак тăрать, чухăн хăйсене улталанине ăнланса илеççĕ те хайхине михĕ ăшне тытса чикеççĕ, вакка шыва ямă сĕтĕрсе каяççĕ. Унта пĕр чул катăкĕ тупаймаççĕ: çаплах пăрахсан чее çын сиксе тухасран хăраççĕ. Яла чул илме каяççĕ. Айван михĕре кăшкăрса ларать: «Çырмастăп та вуламастăп та, сехетне çирĕм пилĕкшер тенкĕ ӳкеретĕп!»

Илтет çакна çулпа иртекен улпут, чарăнать: сехетне çирĕм пилĕкшер тенкĕ ӳкерес килет-çке-ха унăн. Айвана михĕрен кăларать, ун вырăнне хăй кĕрсе ларать. Леш айван унччен те пулмасть улпут лашипе вĕçтере парать. Каçпа çеç килне таврăнать вăл. Пуянсем татах чупса пыраççĕ: мĕнле пуйса килнине пĕлесшĕн.

— Тав сире вакка янăшăн! — тет айванĕ. — Шыв тĕпĕнче чăтма çук лайăх урхамахсем çӳреççĕ. Пĕр лашине тытрăм та таврăнтăм. Тарăнтарах аннă пулсан, тата лайăхраххине илсе килнĕ пулăттăм: чул çăмăлтарах пулнă.

Пуянсем чулсемпе çыхăнаççĕ те шыва сикеççĕ. Хапсăнакана хапĕ пĕтерет çав.

Матви Иванĕ халапа хăйле ăнланать: чухăн çынна чее пулмасăр юрамасть, пуянсене çапла кирлĕ.

Эрешмен вут çине чĕрĕ шĕшкĕ туратне пăрахрĕ. Кăшт выртнă хыççăн хĕрӳпе типсе çитнĕ çулçисем ялкăшса çунса кайрĕç те, лĕпĕшсем евĕрлĕ çĕкленсе, сывлăшра ирĕлчĕç.

Иван курăк çинче, çăкăрпа чăкăт шăрши кĕрекен кушел çине пуçне хурса, месерле выртать, тӳпери хура пĕлĕтсен мĕлкисене сăнать. Çав пĕлĕт кумккисем чĕрĕ япаласем пекех туйăнаççĕ. Авă Шакмак Энтрин кăтра хура сухалĕ. Ун хыçĕнче çĕтĕк шăлаварлă Тиек лĕпĕстетсе пырать. Çăмĕ тăкăннипе çуталнă улпут калпакне тăхăннă (ухмах, шăрăх тăрсан та калпак тăхăннă!), шĕвĕр сухалĕ кăвакарнă. Шеллерĕ Иван чухăна. Çак çынна улпута улталаттарĕччĕ вăл, калăпăр, темиçе çухрăма тăсăлакан çĕрлĕ-вăрманлă Киштек улпутне. Хытă улпут. Хресченĕсене хăй вăрманĕнчен турат хуçăкне памасть. Мĕн вăл ялшăн Киштек утруски! Милĕкпе шăпăр валли çеç!

Тиеке ялта наян тесе тăрăхлаççĕ, аякки хăпариччен çывăрма юратать, теççĕ. Тĕрĕссипе каласан, утелни хирĕнче вăл ыттисенчен юлмасть, хăй хуçалăхĕнче çеç ĕçне ăнтараймасть: ят сахал. Чĕмпĕре çӳрет-çӳрет, пĕр улпута та улталаймасть. Пысăк миххе кĕрсе ларасчĕ те кăшкăрасчĕ: «Вуламастăп, çырмастăп, сехетре çирĕм пилĕк тенкĕ илетĕп!» Кăсăкланнă улпут тупăннă пулĕччĕ...

«Çук, çук, çĕр çинче тĕрĕс пурăнмалла, — шухăшлать Иван. — Пурнăç вăл халап мар. Эх, часрах ӳссе çитĕнесчĕ. Ун чухне вăл пурне çапла калĕччĕ: «Пурсăр та тĕрĕс пурăнăр, пĕр-пĕрне усал ан тăвăр, пĕр-пĕрне пулăшса пурăнăр!» Ун чухне вăл çав утелнине шыраса тупĕччĕ те çапла калĕччĕ: «Пирĕн халăха ан тив, пурăнма май пар ăна, ан асаплантар, ăна ахаль те йывăр! Мĕншĕн эсĕ утелни хирĕ текеннине хăв акмастăн, вырмастăн, çапмастăн, ун çинче хăв пурăнмастăн, çапах хуçа вырăнĕнче шутланатăн? Тырра кам акса ӳстерет, çав çимелле ăна».

Вут сӳнес патне çитнĕ. Эрешмен пыллă тирĕкне лаçне илсе кайрĕ те таврăнмарĕ: çывăрма выртрĕ пулмалла. Матви Иванĕ салхуланнă, чĕнмесĕр ларать: чи çывăх тусне ыран Пăрăнтăка утелни шкулне ăсатмалла, пĕчченех юлать. Иванăн та тусĕнчен уйрăласси килмест, анчах нимĕн тума çук. Чăтас пулать. Вулакан-çыракан пулсанах тусне вĕрентме тытăнĕ.

Матви Иванĕ Ивантан сакăр çул аслă, анчах пĕр ятлă икĕ çамрăкăн, çулĕсем пĕр пек мар пулин те, шухăш-кăмăлĕсем пĕрешкел. Икĕ чаплă юмахçă пĕрле выляççĕ, ĕмĕт-шухăшĕсем пĕр евĕрлĕ вĕсен, ваттисем калаçнине, çамрăксем вăйă каланине итлесе киленеççĕ.

Пĕр енĕпе уйрăмлăх пур çамрăксен хушшинче. Матви Иванĕ нимĕнтен хăрамасть: хĕртсуртсенчен те, киреметрен те, шуйттансенчен те, тата усал-тĕселсенчен те, хăй вĕсене ĕненет пулсан та. Иван хăрать. Асламăшне ĕненет. Хĕллехи каçсенче, асламăшĕ явăлсен ĕçĕсем çинчен каласа пама тытăнсан, Иванăн çӳçĕ вирелле тăрать. Çав усалсене лартма май пур иккен, ăслă çеç пул. Авă, Иван ашшĕн икĕ ят: Якур, Энтри. Пĕр ятне Шӳккевре шыва кĕртнĕ чух пуп панă, тепĕрне — ялта: вилĕмрен пытарнă. Шыраса туптăр-ха! Аслашшин те икĕ ят: Кавриле, Кĕркури. Усал-тĕселсене ларта пĕлмесен е кăмăлĕсене тупа пĕлмесен, пĕтетĕнех.

Икĕ Иван хурамасем çине хăйсен йăвине улăхса выртрĕç. Çулçăсем хушшинчен çĕрлехи сенкер тӳпе курăнать. Каçхи пĕлĕтсем тĕнче хĕррине кайса пытаннă. Унта аслатиллĕ çумăр çăвать пулас: шевле вылять. Çăлтăрсем шăваççĕ. Тӳрех пăхсан, паллă мар вăл, пĕр-пĕр йывăç тăррипе танлаштарса сăнасан çеç ăна сисетĕн. Акă, хĕрле сĕмле çăлтăр пăçăр Çăкалвартă ларакан йывăçран сулахай енчеччĕ, халĕ — сылтăм енче. Шурăмпуç çăлтăрĕ питĕ хăвăрт шăвать вара. Мĕнле вăйсем шутараççĕ çăлтăрсене? Тĕнче çилĕ-ши? Тиек Чĕмпĕрте çакăн пек халап илтнĕ. Çĕр çаврака чăмăр, тет, çаврăнса тăрать, тет, çăлтăрсем шунă пек çеç туйăнаççĕ, пулать. Иван, шкулта вĕренме тытăнсан, ун çинчен те пĕлĕ-ха. Кĕнекесем çине çырнă-тăр. Тĕнчере кĕнекесем питĕ нумай, çăлтăрсенчен те йышлă, теççĕ. Кĕнекесене ăслă çынсем çырнă, анчах аслашшĕ сăмахĕпе, ăслă çынсем те тĕрлисем пур: пĕрисем хăйсемшĕн ăслă, теприсем — пуриншĕн т.е.

Нумайччен шавламасăр выртрĕç туссем. Иван калаçма ытла юратмасть, юлташĕ чăтаймарĕ, выртрĕ-выртрĕ те çапла каларĕ:

— Сан пек пулманнипе пăшăрханатăп. Шкула вĕренме каятăн. Çырăва пĕлекен урăх çулпа утать. Каялла таврăнас çук эсĕ. Тĕнче курăн! Эх, хама утелнирен хăтарсан, çĕр тăрăх çуран утнă пулăттăм, чăмăр-ши вăл чăнах, çавна тĕрĕслĕттĕм, ĕмĕр кирлĕ пулсан, ĕмĕр парăттăм çавна пĕлессишĕн!

— Тинĕссем тĕл пулсан?

— Сулăпа каçнă пулăттăм!

— Акă кĕнеке вулама вĕренем-ха, — тăрса ларчĕ Иван. — Ун чухне сана та вĕрентĕп, кĕнекесем пĕрле вулăпăр. Мĕн тума çĕр тăрăх утмалла, кĕнекесем хăйсемех каласа парĕç. Эпĕ сана çеç мар, Çĕмйун шăллуна, Наçтаçа, Салтай Ваçлине те, тата ыттисене те, нумайăшне вĕрентĕп! Пурне те вĕрентес килет!

— Айван эсĕ, Иван, — шеллесе каларĕ Матви Иванĕ. — Яла таврăн-ха. Сана çавăнтах: «Иван, çурла тыт та утелни хирне вырма кай!» е «Иван, утелни хирне сухалама кай, асту, шăйăрăк ан хăвар, хулăпа çаптарĕç!» — тесе хушĕç. Эсĕ вĕренсе тухсан утелнирен аяккарах тар, хулана пурăнма кай. «Нуша кулач çиме вĕрентнĕ», — теççĕ ваттисем. Эх, утелни сăсăллă çăкăрне çийиччен нушара кулач çиесчĕ. Ирĕке тухас килет, Иван! Ирĕке тухас килет. Пăчă мана кунта! Сывлăш çитмест!

Матви Иванĕ ваш çаврăнса выртрĕ, туратран тытса силленчĕ. Уçă сывлăшпа сывласси килет унăн. Тĕнчере çак хурамасем çинчи йăвари пекех пăчă. Тусĕ ялтан тухса кайсан, çак йăва малалла кирлĕ пулĕ-ши? Мĕн тума? Матви Иванĕ тата хытăрах силленчĕ. Йывăç турачĕсем çатăртатрĕç те туссем йăваран тухса ӳкрсç, ахăлтатса ячĕç.

Çывăрассисем килмеççĕ. Вут хунă çĕре пырса, сивĕнмен кĕл ăшне паранкă хыврĕç те типнĕ çатăрка пăрахрĕç. Çап-çутă вут ялкăшса кайрĕ. Икĕ тусăн кăмăлĕсем уçăлчĕç: вут вăл çынна чĕртсе ярать. Сивĕ çанталăкра выртмара кивĕ сăхман ăшăтмасть, шыв витнĕ урасем шăнса кӳтеççĕ, кĕскелнĕ çанăсем кăвакарчăн урисем пек кăвакарнă алă тунисене хуплаймаççĕ, шăлсем шаккаççĕ, сăмсаран юхать, шăлса типĕтме ĕлкĕрейместĕн. Вут хураççĕ, йĕри-тавра тăраççĕ, малтан аллисене ăшăтаççĕ, унтан чĕркуççисемпе хырăма ăшă тивет, ваттисем пĕр вăтанмасăр кĕпи айне аллисене чиксе хыçкаланма тытăнаççĕ, унтан çурăмĕсемпе çаврăнса тăрса киленеççĕ. Çынсен кăмăлĕ уçăлать, кулу, шавлу пуçланать. Ăçта кайса кĕрет нушаланни?! Выртаççĕ вара вут йĕри-тавра, халапсем, юмахсем пуçланаççĕ...

Çутăлать. Сыв пул, хуртсен пахчи. Урăх çакăнта килме тивĕ-ши Ивана? Матви Иванĕ те яланах ачасен шутĕнче тăрас çук: пысăк çынла ĕçлеме вăхăт çитнĕ уншăн. Вунпиллĕкре. Утелни хирĕнче пур ĕçе те туса пымалла унăн. Çапла çав, питĕ ир тытăнать чăваш ачи çитĕннисемпе пĕр тан ĕçлеме. Пурăнăç шăпи çапла...

Туссем хывнă паранка кĕл ăшĕнчен кăларса çиме ларчĕç, старике вăратмасăрах яла кайма шут тытрĕç. Ан тив, çывăртăр.

Старик çывăрма выртман та пулĕ: вăл ав улпут вăрманĕнчен пушăтпа таврăнчĕ, вут кутне ларса çăпатине салтрĕ, шыв юхса тăракан чăлхисене кашта çине çакрĕ, хăй Иван çине куçне илмесĕр тинкерсе пăхать.

— Вилнĕ аннӳ тĕслĕ эсĕ, ачам, — терĕ вăл ăна çупăрласа. — Телейлĕ пул. Чăвашсенчен никам та утман çула тухатăн эсĕ. Тен, ыттисене те çул кăтартăн.

— Сывă пул!

Иванăн куççульсем шăпăртатрĕç, макăрасси килсе кайрĕ: старике шеллерĕ, вилес умĕн пилленĕ пекех туйăнса кайрĕ.

— Сыв пул! — терĕ те Иван чĕтрекен сассипе, сукмакпа чупрĕ.

— Иван, тăхта-ха! — илтет тусĕ сассине. — Асатте сан валли пĕр тирĕк пыл каснă, халех илетĕп те хуса çитетĕп!

  
   Инкек çине синкек


   Пăрăнтăк — пысăк ял, вăл таврари хресченсемшĕн хула пек туйăнать. Унта вырăссемпе чăвашсем чиперех килĕштерсе пурăнаççĕ. Пурте, вĕсем утелни хресченĕсем. Ял варринче чиркӳ ларать, ун çывăхĕнче кирпĕчрен тунă икĕ хутлă приказ çурчĕ, утелни шкулĕ, пуп килкартишĕ, пасар пухăнакан вырăнта вăрăм сĕтелсем, лавккасем, лаша кăкармалли вырăнсем. Çĕрме пуян Крыловсен килкартишĕ уйрăммăнах палăрса ларать.

Пысăк мар шкул çуртне чуспа витнĕ. Шалта икĕ класс, сторож пурăнмалли пӳлĕм. Классенче тапратма йывăр тăватă вырăнлă юман партăсем, учитель валли сĕтелпе пукан. Сылтăм кĕтесре лампада çăвĕ тĕтĕмĕпе хуралса кайнă турăш, стена варринче, ылтăн тĕслĕ рамă ăшĕнче, Александр патша кĕлетки.

Иванпа Йăкăнат шкула пĕрле пычĕç: шанчăклă, пĕр-пĕрин хутне кĕме пултараççĕ. Çĕнĕ ачасене шкул пуçлăхĕ партăсем хушшине хăй вырăнаçтарчĕ, хăй ятне пĕлтерчĕ: Алексей Иванович Баратынский. Унтан вăл шкул йĕркисемпе паллаштарчĕ. Шкул пуçлăхĕнчен ыйтмасăр никам та ниçта та каяймасть. Йĕркелĕхе пăхса тăраканни — сторож. Кĕçĕннисене аслăраххисем вĕрентеççĕ. Вĕсене туторсем теççĕ. Каярахпа çакăн пек вĕрентсе каларĕ:

— Вĕренекенсем чиркĕве çӳремелле, турра юратмалла, кĕлтумалла, мĕншĕн тесен вăл пире пурсăмăра та юратать, пире çăласшăн хăйне парнеленĕ. Турă пиртен нимĕн те ыйтмасть, хăйне ĕненме, юратма çеç хушать.

Шуйттан пире турра ĕнентересшĕн мар, юраттарасшăн та мар, йĕкĕлтесех тăрать: пĕрне вăрлама вĕрентет, тепĕрне наяна, ыттисене çынна курайми тăвать, тепĕрисене, сăмахран каласан, ачасене алхасма, киревсĕр ĕçсем тума вĕрентет...

Иван вырăсла сахал ăнланать, тăнлама пăрахса, юнашар ларакан Йăкăната çапла каларĕ:

— Ку улпутран пулмалла! — куç кĕтессипе пуп еннелле пăхрĕ.

— Ăçтан пĕлетĕн? — хăйсем анчах илтмелле пăшăлтатрĕ Йăкăнат.

— Ба-ра-тын-ский, — сайралатса каларĕ шăппăн Иван. — Асатте çавăн ятлă улпута пĕлнĕ, тет.

Ун чухне туссем пупăн çăв паллă хушамат ăнсăртран тупăннине пĕлмен-ха. Ӳссе çитĕнсен çеç вĕсем Алексей Ивановичăн чăн хушамачĕ Иванов пулнине, ашшĕ унăн, чухăн тияккăн пулнăскер, çамрăклах вилнине пĕлеççĕ. Амăшĕ Алексей Ивановича Чĕмпĕрти духовнăй семинарине вĕренме парать. Вăл вăхăтра семинаристсенчен чылайăшĕ тăрăшса вĕренмен, çапкаланса ĕçсе çӳреме юратнă. Алексей Ивановича çав ашкăнчăк ушкăнпа ермĕшсе кайнăшăн семинаринчен кăларса янă. Çур çултан çеç амăшĕ тăрăшнипе Алексей Ивановича семинарине тавăраççĕ, Ионикий ректор хушнипе хушаматне улăштарма тивет: кăларса янă семинарист хушаматне, Иванова, академи управленинче пĕлнĕ. Алексей Иванович вара, шухăшласа тăмасăр, паллă хушамат йышăнать — Баратынский. Семинаринчен вĕренсе тухсанах авланать, Пăва уесĕнчи Сăкăтра тияккăнта ĕçлет, чăвашсемпе паллашать, унтан ăна пупа Чĕпкассине яраççĕ, чăваш чĕлхине вĕренме ĕмĕтленнĕ вăхăтра Кӳрен ятлă яла пупа куçараççĕ.

Ивана класри ачасем кăсăклантараççĕ. Кунта аслăраххисемпе кĕçĕннисем, пысăккисемпе пĕчĕккисем пĕрле лараççĕ. Хăйĕнчен инçе мар ӳссе çитĕннĕ каччă, пӳсине пытарасшăн, лăпчăннă. Ун хушаматне çав кунах пĕлме тиврĕ: Семен Рубцов, вăйсăррисене, кĕçĕнтереххисене пĕр шеллемесĕр асаплантараканни.

Аслисенчен иккĕшĕ аспиднăй тускасемпе черченкĕ грифельсем валеçрĕç. Кушкăсем çав япаласене пирвайхи хут тытса курчĕç, çавăнтах тĕрлĕ кĕлеткесем тума тытăнчĕç: çуртсем, йывăçсем, йытăсем, кушаксем. Лайăх тухаççĕ. Хура туска çинче шурă кĕлеткесем. Тасатма та аван: лач сур та çанăпа сăтăркала — нимĕн те юлмасть.

Баратынский тухса кайрĕ, аслисем вĕрентме тытăнчĕç. Туска çинче тĕрлĕ патаксем, ункăсем тума суха пуçĕпе сухалассинчен те, çурлапа тырă вырассинчен те йывăртарах иккен. Иван пĕтĕмпех ывăнса çитрĕ, чăм шыва ӳкрĕ, çав вăхăтра сторож алăка уçса йĕс шăнкăравпа шăнкăртаттарчĕ, ачасем чăтайманнипе хăлхисене хупларĕç те класран ыткăнчĕç. Кушкăсем те вĕсен хыçĕнчен урама тухрĕç.

Аслисем хăваламалла выляççĕ, кĕрешеççĕ, пĕр-пĕрин карттусĕсене турта-турта илсе, ăмăртмалла çӳлелле ывăтаççĕ, çын купилле выляççĕ. Кун пек вăйăсене Иван юратмасть, айккйнелле пăрăнса кайрĕ. Лапталла, хуранла выляма юратать Иван, кунта, ав, тусан çинчи йăваланаççĕ, аван мар.

Кушкăсем патне хайхи тăсланкă Рубцов пычĕ.

— Эй, чувашленок, поди сюда! — терĕ вăл.

Иван илтмĕш пулчĕ.

— Чуваш ачи, кил кунта! — терĕ тепĕр хут чăвашла, çавăнтах чăмăрне кăтартрĕ.

— Чăн-чăн кăркка аçи! — йăл кулса илчĕ Иван.

Рубцов çавăнтах пысăк чăмăрĕпе Ивана тӳнклеттерчĕ, Йăкăната тĕртсе ӳкерчĕ.

Иван куçĕ умĕнче тĕнче сӳнчĕ, анчах ура çинчен ӳкмерĕ, çавăнтах тăсланкă çине йĕтĕм чăрсăрлăхĕпе сиксе ларчĕ. Мĕн пулатчĕ-тĕр, анчах çав вăхăтра шăнкăрав янăрарĕ, ачасем çиçĕм пек класа ыткăнчĕç.

— Тавай пĕрле пулар ялан! — терĕ Йăкăнат, юлташĕ çумне тĕршĕнсе...

Паянхи хирĕçӳ пуçламăш пулнă иккен. Пăрăнтăк урамĕсенче Иван каярахпа киревсĕрсемпе, чăваш ачисене хӳтĕлесе, вăйсăррисен хутне кĕрсе, сахал çапăçман, тӳпелешекенсене час-часах лăплантарма тивнĕ.

Иван пĕчĕккĕн çĕнĕ пурнаçа хăнăха пуçларĕ. Ашшĕ ăна Мертле тухса каякан урамра хăйсен тăванĕсем патĕнче вырнаçтарчĕ. Вĕсен хура пӳрчĕ пысăк мар, çапах ачана йышăнчĕç: ăна нумай вырăн кирлĕ мар. Кăнтăрла вăл кунĕпех шкулта пулмалла, çывăрма сентре çинче те çывăрать.

Шăматкун Пăрăнтăкра пасар пухăнать. Хăш чухне Пахумсем кушкăсемпе çул май кучченеçсем пара-пара яраççĕ, хăйсем те час-часах килкелеççĕ: инçе мар, çичĕ çухрăм кăна. Кушкăсемпе нумай вăхăт тĕл пулман чухне Иван Малянкка аккăшĕ патне кайкалать. Вăл кушкăсем, Шăхран хĕрĕ, Пăрăнтăк чăвашне качча кайнă. Малянкка ывăлĕпе Микулайпа Иван кӳлле карас пулă тытма çӳрет, Сĕвере карçинкки-карçинккипе раксем тытаççĕ. Кушкăсем çав япалана çимеççĕ: Кăнна шывĕнче çук вăл. Кунта, тутине пĕлсен, раксене чиперех çие пуçларĕ Иван.

Кăçал кĕркунне ир килчĕ, çанталăк сасартăках сивĕтрĕ. Кушкăран Иван валли сарă сăхман парса ячĕç: вĕренекен ачасем формăпа — сарă сăхманпа çӳремелле. Иван кил хуçисемпе пĕрле кăвак çутăпах тăрать, выльăхсене кĕтĕве кăларсанах картишне шăлса тасатать, унтан чăмăрла пĕçернĕ паранкăпа, типнĕ çăкăрпа ирхи апат тăвать (çăкăр Кушкăран эрнере пĕрре парса яраççĕ).

Хăш чухне аккăшĕ куркапа сĕт ларткалать. Унтан кĕнеке хутаççине, тускапа кĕнекисене, туртмине чикет, хулпуççи урлă çакса шкула чупать. Кăкăрт-шăкăрт туса пыраççĕ вара туртмари япаласем.

Йĕпере, ура пусма типĕ вырăн çук чухне, ачасем шкул умĕнче çăпатисене хырса тасатаççĕ. Пусма çинче дежурнăйсем тĕрĕслесе тăраççĕ, пĕр-пĕрне çӳçрен туртаççĕ, тепĕринне хăлхине йăвалаççĕ: вăй вĕсен енче, сăлтав тупаççех. Сторож та, пысăк мăйăхлă ватă салтак, вĕсен майлă. Хăй вăл ырă чĕреллĕ çын, анчах, мĕн тăвăн, ун шучĕпе çынна вĕтмесĕр ăса кĕртейместĕн. Ăна хăйне те салтакра чиперех тиверткеленĕ, утелни хресченĕсене те, ав, хулăпа ăс параççĕ. Этем йăли çапла. Çынна хытă тытмалла, апла тумасан вăл йĕркерен тухатех, ĕçлеме те пăрахма пултарать. Хăй вăл ачасене тивмест, унтан ахаль те хăраççĕ.

Шкулти йĕркесем кĕçĕнтерех ачасемшĕн майсăр йывăр. Пысăккисем сывлама памаççĕ: хĕнеççĕ, асаплантараççĕ, килтен парса янă кучченеçсене, укçисене тăпăлтараççĕ, мĕн тăвас тенĕ, çавна тăваççĕ.

Çав çул шкулта хурçă перосемпе çырма тытăнчĕç. Çакăн хыççăн киревсĕр ачасем вăйсăртараххисенчен мăшкăлласа кулмалли çĕнĕ меслет тупрĕç: çивĕч перопа чĕрне айне чике-чике кăшкăртаççĕ. Ун хыççăн хăшĕн-пĕрин пӳрнисем шыçăнса пӳрленчĕç, чĕрнисем ӳкни те пулкаларĕ. Киревсĕрсен хăтланчăкĕсем çинчен Баратынский те, шкул хуралçи те пĕлмест, вĕсен умĕнче ачасем хăйсене йĕркеллĕ тытаççĕ, каласа паракансем те çук: хăраççĕ. Вĕрентнин те тĕлĕ-йĕрĕ çук: кĕçĕннисене кăштах пĕлекеннисем, аслăраххисем, вĕрентеççĕ, çавăнпа пĕлӳ илес тесен, ача хăй тăрăшмалла.

Шкул хуралçи, ватă салтак, Пахум Кĕркурине лайăх пĕлет, çавăнпа Ивана хăй хӳтлĕхне илет. Алексей Иванович Баратынский те, Иван Севастополь паттăрĕн мăнукĕ иккенне пĕлсе, ăна хӳтĕлет, тепĕр енчен чăваш ачи пултарулăхне, тăрăшса вĕреннине хăвăрт туйса илет, хăй патне çӳреме хушать.

Пирвайхи вĕренӳ çулĕ Иваншăн çапла ăнăçлă пуçланнăччĕ, анчах çаплипех нумая тăсăлмарĕ. Сивве кĕрсен шатра чирĕ сарăлчĕ, пĕчĕккисене те, пысăккисене те пере-пере ӳкерчĕ вăл. Иван та питĕ йывăр чирлесе ӳкет. Ăна Кушка илсе каяççĕ. Виçĕ уйăх выртать вара вăл вырăнпах.

Тепĕр çулхине килтисем ăна, чир хыççăн вăя кĕрсе çитмен-ха тесе, вĕренме ярасшăн мар пулсан та, вăл ирĕксĕрех тенĕ пек Пăрăнтăка каять, юлташсене хуса çитес тесе, татах тăрăшса вĕренет. Хăйĕн сывлăхĕте çирĕпленсех çитмен-ха: ырханланнă, тĕссĕрленсе кайнă.

Пĕрре çапла Баратынский закон божий урокĕ хыççăн Иван çине тинкерсе пăхса тăчĕ-тăчĕ те çапла ыйтрĕ:

— Ну, сывлăхсем мĕнле, Яковлев?

Тĕлĕнсех кайрĕ Иван: вăл Пахомов-çке, Яковлев мар, урăх ачаран ыйтмарĕ-ши е йăнăшрĕ пулас. Ыйтса пĕлме хăймарĕ.

Баратынский Кушкă çинчен, аслашшĕ çинчен ыйтса тĕпчерĕ, килтисем Пăрăнтăка килес пулсан, хăй патне кĕрсе тухма хушрĕ.

Çак калаçу хыççăн Иван хуйха ӳкрĕ, ниепле те лăпланаймасть. Каçхи апат тума та лармарĕ. Аккăшĕ сисрĕ, анчах, ун шухăшĕпе, ача чĕрĕлсе çитеймен-ха, çавăнпа салху.

Иван лайăх çывăраймарĕ: мĕншĕн-ха вăл Пахомов мар, Яковлев? Алексей Иванович урăх ачапа арпаштармарĕ-ши ăна? Те килĕнчисем, Ивана вилĕмрен пытарас тесе, урăх хушаматпа çыртарнă? Авă, шатра чирĕпе мĕн чухлĕ ача вилнĕ, теççĕ. Пулĕ те. Ялта нумайăшĕ икшер ятлă. Авă, Нетĕр Павăлне, шатрапа чирлесе ӳсен, Упа тесе чĕнме тытăннă.

Иван пĕчĕкçĕн лăпланчĕ, анчах татах закон божий урокĕнче ăна Яковлев тесе чĕнсен, вăл вара канăçне пĕтĕмпех çухатрĕ. Баратынский патне кайма шут тытрĕ: Алексей Иванович мĕншĕн çапла чĕннине каласа памаллах.

Алексей Иванович шкултан инçе мар йывăç çуртра пурăнать. Унăн тăватă ача: Софья, Николай, Петр, Леонид. Çамрăкраххисем Иван тантăшĕсем тесен пымалла. Хăюсăр кĕнĕ Ивана çавсем чи малтан курчĕç, хапăл туса шакăлтатма тытăнчĕç, канфет пачĕç те ашшĕне калама пӳлĕме кĕрсе кайрĕç. Алексей Иванович рясăсăр тухрĕ, шурă кĕпепе çеç, хура шăлаварпа, сăран аттинчен таса тикĕт шăрши кĕрет.

— Мĕнле сăлтавпа килтĕн, ывăлăм? — ыйтрĕ вăл, Ивана хăйне хирĕç юман пукан çине лартса, Иван чăтаймарĕ, макăрса ячĕ, нумайччен нимĕн те чĕнеймерĕ, унтан, пĕчĕкçĕн лăпланса, мĕншĕн ăна вăл Яковлев тесе чĕнет, тесе ыйтрĕ. Вăл Энтри ывăлĕ-çке, Григорий Пахомов мăнукĕ!

Баратынский тарăн шухăша кайрĕ, пайтахчен хуравламасăр ларчĕ: каламалла-ши тĕрĕссипе, çук-ши? Ача хăй Пахумсен çемйине мĕнле лекни çинчен пĕлмест тесе шутламан вăл. Эй, хăçан та пулин вăл тĕрĕслĕхе пĕлме тивĕçлĕ, хăйĕн учителĕнчен илтсен авантарах пулĕ. Тăванĕсем, хăйсенчен сивĕнĕ тесе, ку вăрттăнлăха халиччен уçман пулас ăна.

Алексей Иванович ачана ыталаса çапла каларĕ:

— Хăв çапла шухăшласа килни аван. Саншăн чи çывăх çынсем аслаçупа асаннӳ, аçупа аннӳ. Вĕсем сана пăхса ӳстернĕ, чун-чĕререн юратаççĕ. Анчах сана çакяпалана пĕлме вăхăт çитнĕ: эсĕ çуралсан икĕ кунтанах тăлăха тăрса юлнă...

Баратынский Ивана йăваш сасăпа Энтри хăйне çеç вăрттăн пĕлтернине тĕплĕн каласа пачĕ.

Иван кăшт лăпланчĕ: тăван ашшĕ-амăшĕсем çук, ăна халĕ никам та юратнă çынсем патĕнчен туртса илес çук. Вăл ĕмĕр-ĕмĕрех аслашшĕпе, асламăшĕпе, ашшĕпе, амăшĕпе, Наçтаçпа пĕрле пурăнĕ. Çакăнти шкула пĕтерсен, тата малалла, малалла вĕренетех, ӳссе çитĕнсен, хăйне пйхса ӳстернĕ тăванĕсене лайăх пурăнма пулăшатех. Мĕнле лайăх пурăнмаллине вăл хăй те тĕплĕн пĕлеймест, анчах çакă паллă: лайăх япала — лайăх. Кушкăсене те лайăх пурăнма пулăшĕ. Уншăн нимĕн те кирлĕ мар ăна. Акă, çырма-вулама вĕренсенех, кушкăсене çырăва вĕрентме тытăнĕ. Вĕсем çапла калĕç: «Спаççипă сана, Кĕркурипе Алтатти мăнукĕ, спаççипă, нумай пурăн!»

Çак ĕмĕтсем çавăн чухнех тĕреклĕн кĕрсе ларнă пулас Иван пуçне. Вăл пысăк çынна тухсан, чăваш халăхĕшĕн тава тивĕçлĕ ĕçсем тунă вăхăтра, Кушкăра двухкласснăй шкул уçать, столяр мастерскойĕ уçать, Кушкă халăхне уйрăммăнах пысăк пулăшу тăвать: вăрман, Атăл улăхĕ, çĕр илме пулăшать. Кушкăсем чăнах вара çĕрĕн-кунĕн хăйсен Иван Якăлчне тав тунă...

Иван Баратынский ывăлĕпе — Петрпа пĕрле пĕр курка тутлă чей ĕçрĕ, унтан шашкăлла выляма ларчĕç.

— Юмах итлетĕн-и? — ыйтрĕ Петр.

Иван куçĕсем çуталса кайрĕç: юмах итлеме хатĕр, уншăн çĕрĕпе çывăрмасăр чăтма пултарать.

Кĕнеке шкапĕнчен Петр пĕр кĕнеке илчĕ, кирлĕ вырăна тупса, вуларĕ: «Сказка о царе Салтане».

Иван пирвайхи хут итлет çак юмаха. Мĕн тĕрлĕ асамлă тĕнче тухса тăчĕ ун умне: патша ачи кунпа мар, сехетпе ӳсет. Акăш хушнипе утрав çинче хула пулса тăрать, хрусталь çуртра пакша пурăнать, мăйăр катать: хупписем пурте ылтăнран, тĕшĕ таса изумруд; тинĕс хумĕ çырана пырса сиксе тухать те шывран вăтăр виçĕ пăхаттир кăларать, вĕсен пуçлăхĕ Черномор; акăшран пулса тăнă хĕрĕн çивĕчĕ айĕнче уйăх çутатать, çамки çинче çăлтăр çунать...

Иван патша арăмĕпе ывăлĕ майлă, Ткачихăпа Поварихăна, Барбарихăна кураймасть. Салтан патша та айван, çавсем улталанине ĕненнĕ.

Епле хитре сăвăсем юмахра:



Ветер по морю гуляет

И кораблик подгоняет;

Он бежит себе в волнах

На раздутых парусах...

Ты, волна, моя волна,

Ты гульлива и вольна.



Пушкин çырнă ку юмаха. Сăвăлла. Иван пурпĕрех хăй сăмахĕсемпе те пулин çак юмаха Кушка кайсанах Матви Иванне, килтисене ярса паратех! Лайăх вулама вĕренсен, çак кĕнекене Алексей Иванчăран ыйтса илĕ те пурне те вуласа кăтартĕ, хăй те чăваш юмахĕсене çапла илемлĕ сăмахсемпе ярса пама тăрăшĕ...

Питĕ каçа юлса таврăнчĕ Иван хваттерне. Аккăшĕ ачисем çывăраççĕ, хăй выртман-ха, хăй çутипе çăм авăрласа ларать.

— Ăçта халиччен чупса çӳретĕн? — ыйтрĕ вăл. — Çĕре юлса çӳреме юрамасть, усал тăвакансем тупăнĕç. Чиртен чĕрĕлсе çитеймен, аран-аран ура çинче тăратăн, питӳ çинче юн тĕсĕ çук. Аслаçуна каласа парсан!

— Пачăшкă патĕнче пултăм, — хуравларĕ Иван, хăй чиккине çĕнĕ хăйă тивертсе лартса. Вăл килĕнче те хăйă çутса ларма юратать. Асламăшĕ юмăçлама вĕрентнĕ. Хăйă çатăртатса çунсан, çанталăк пăсăлать. Хĕрсем икĕ хăйă илеççĕ, пĕрин вĕçне çураççĕ те тепĕрне кĕртсе лартаççĕ, варринчен чĕртсе яраççĕ, сăнаççĕ: хăш еннелле сикет? Кăмака еннелле е малти кĕтесе ыткăнсан, кăçал качча каймасть, алăк патнелле сиксен, качча тухать.

— Хăйă çатăртатса çунать, акка, мĕне-ши? — ыйтрĕ Иван, пĕлмĕш пулса. Сăмаха урăх çул çине ямалла: хăй çинчен калаçнине юратмасть Иван.

— Юр çăвать пулĕ, — хуравларĕ аккăшĕ. — Вучахра типĕлле хывса пĕçернĕ паранкă, çиессӳ килет пулсан, çи, чӳлмекре, çавăнта, вĕретнĕ сĕт. Вĕри яшка çиессӳ килет пулсан, салма ăшăтăп.

— Ман, акка, çиес килмест, çывăрас килет, — терĕ сăпайлăн Иван. Сентре çине улăхса выртрĕ. Аккăшне çапла юри каларĕ, çывăрасси килмест ун, пĕччен шухăшласси килет. Баратынский пĕлтернĕ хыпар ăна пĕрре чĕтреттерет, тепре вĕрилентерсе ярать. Сивчир ернĕ тейĕн. Пуçĕ ыратма тытăнчĕ: нивушлĕ татах чир тапранать-ши?

Апла иккен, вăл ашшĕн тăван ывăлĕ мар, аслашшĕпе асламăшĕн тăван мăнукĕ мар, Пахомов мар, Яковлев вăл, тӳррипе каласан, Яковлев та мар. Якку вăл хреснашшĕ иккен. Шӳккев улпучĕн музыканчĕ. Чăн-чăн ашшĕ кам? Килĕнче мĕншĕн вăл тăлăх-турат иккенне пĕлтермен-ши? Хальхи амăшĕ тăван маррине лайăх, пĕлет. Ун умĕнхи амăшне тĕтрери пек астăвать: арки çинче ларнине, хăйне çупăрласа юратнине, кӳмепе туртса çӳренине. Акă куç умне килсе тăчĕ: каçхине ирпе хутма пĕр çыхă улăм йăтса кĕчĕç. Çĕрĕпе выртса вăл ăшăннă. Ирхине Иванпа Наçтаç улăм çинче выляççĕ: чикеленеççĕ, сак çине улăхса тăрса сикеççĕ, ахăлтатаççĕ. Иванăн вĕçесси килсе кайрĕ, амăшĕнчен ыйтать: «Анне, мĕншĕн çынсем вĕçмеççĕ?» — «Мĕн тума? Çыннăн алли-ури пур, çитет ăна». — «Манăн вĕçес килет!» — тет Иван, хăй. качака путекĕ пек, улăм çинче тăкăлт-тăкăлт сиккелет. Çынна вĕçсе çӳренĕ чухне мĕнле туйăм çавăрса илнине вăл лайăх пĕлет: тĕлĕкре сахал вĕçмен, çунат та кирлĕ пулман, патак е кĕвенте çине ларатăн та...

— «Эсĕ вĕç!» — йăл кулчĕ амăшĕ. «Мĕнле? — ыйтрĕ Иван. — Çунат çук-çке ман!» — «Аллусене çунатсем пек сар та урусене хыçалалла тăс». Иван амăшĕ ăс панă пек тăвать, анчах вăл ниепле те вĕçеймест, сикмессерен çӳлелле мар, аллисемпе хăлаçланса аялалла анать, ахăлтатать. Пӳртĕнче вĕсен ансăр та вăрăм сак пур, тикĕс мар урай çинче сиккеленсе ларать. Çав сак тăрăх каллĕ-маллĕ чупса çӳренĕ вăхăтра Иван кĕçех ӳкетчĕ, çурăмĕ тăрăх пăр пĕрчисем чупрĕç, пирвайхи хут кăкăрĕ пĕрре хăпарнине, тепре лăпчăннине сисрĕ. «Мĕншĕн ман кăкăр хăпара-хăпара анать? — ыйтать амăшĕнчен. — Ниепле те чараймастăп». — «Эсĕ сывлатăн», — ăнлантарать амăшĕ. Иван вара пирвайхи хут ĕмĕрĕнче туйрĕ: сывлать иккен вăл.

Амăшĕ пычĕ, ăшă чăлха тăхăнтарчĕ. «Анне, эпĕ миçере?» — пĕлесшĕн Иван, пухса купаланă вырăн çине хăпарса, çавăнтах шуса анчĕ те минтерсене урайне ӳкерчĕ. «Эсĕ виççĕре», — хуравлать амăшĕ, çав вăхăтрах хăйне çилленнĕ пек тытать. Амăшĕ юри çапла вăрçнă пек тунине Иван ăнланать, татах вырăн купи çине хăпарать.

Çав амăшĕ çухалчĕ вара, тепĕр амăшĕ килчĕ, пит хитри, илемлĕ кĕпеллĕ, хушпупа, сурпанпа. Иван лайăх астăвать: хĕвеллĕ кун, Аслулăхра ашшĕпе амăшĕ утă çулаççĕ, шăкăлтатса калаçаççĕ, кулаççĕ. Вĕсене аван. Ивана кичем, лĕпĕшсене хăвалама тытăнчĕ...

Асаилӳ хыççăн асаилӳ килет Иван пуçне, асаплă аса-илӳ. Асаилӳ вăл, кĕркуннехи çумăр пекех, пĕр тапрансан чарăнма пĕлмест.

Ивана асаилӳсем канăç памаççĕ. Алексей Иванович сăмахĕпе, Ивана Пахумсем усрама илнĕ. Ĕненес килмест. Тĕрĕс мар, тĕрĕс мар, суяççĕ! Вăл тăван ачи вĕсен, аслашшĕне, асламăшне, ашшĕне юратать, амăшне те юратать, вăл хăйне, Ивана, юратмасть пулсан та...

А-а, тĕртсе каламарĕ-ши вăл Иван çинчен, картишне аташса кĕнĕ путек тесе. Ан тив çапла пултăр. Уссе çитĕнсен, пурпĕрех тăванĕсене манас çук!..

Чупса каясчĕ Кушка, тĕплĕрех ыйтса пĕлесчĕ...

Иван ниепле те çывăраймасть, çаврăна-çаврăна выртать. Аккăшĕ те тахçанах выртнă, харăлтаттарса çывăрать. Иккĕмĕш автансем авăта пуçларĕç. Сĕрĕм тивнĕ пек пуçĕ ыратать Иванăн. Темиçе хут вăл тĕлĕрсе кайнă çĕртен шартах сиксе вăрана-вăрана кайрĕ. Çапла вĕриленсе-тапкаланса выртнă май, вăл кăмака çи хĕрнех çаврăнса çитнĕ-мĕн. Сасартăк чĕри çурăлнă пекех туйăнчĕ: вĕçет пек... сентре çинчен персе аннине ăнкарса та ĕлкĕреймерĕ.

Иванăн куçне уçма та вăйĕ çитеймест. Хусканаймасть те. Таçтан аякран сасăсем илтĕнеççĕ:

— Эх, инкек çине синкек!

— Телейсĕр ача!

— Вилнĕ пулĕ тесе!

— Тухтăра чĕнме янă.

— Ах, тур-тур, халь те килмест! Вилсе те кайĕ!

— Инçе çул çав!

Çынсем уткалани илтĕнчĕ. Тахăшĕ кĕчĕ. Сăмсине çурса яракан шăршă пырса çапăнчĕ, Иван, ыйхăран вăраннăн, куçне уçрĕ. Пӳрт тулли çын: тăванĕсем, кӳршĕ-аршăсем, Алексей Ивановичпа арăмĕ хурлăхлă тăраççĕ; шурă халатлă çын пуçне хыпаласа пăхрĕ, суранне лектерчĕ пулас: пуçĕ чăтма çук ыратса кайрĕ, мĕн пулнине те ăнланса ĕлкĕреймерĕ.

Пĕр сасă кăларман ачана ăшă шывпа çурĕç, таса кĕпе-йĕм тăхăнтарчĕç. Шурă халатли пĕçертсе чĕпĕтекен эмелпе ыратакан вырăна сĕрчĕ те шурă япалапа чĕркесе çыхрĕ.

...Кушкă. Тăван кил. Çывăх тăвансем, туссем. Кун хыççăн кун, эрне хыççăн эрне иртет. Йывăр суран Иванăн: пуçĕ миме патне çитичченех шăтнă. Алексей Иванович ырă чĕреллĕ çын иккен, ун патне фельдшера темиçе хут ячĕ. Тăванĕсем те лайăх пăхаççĕ, пĕчĕк ĕç те тутармаççĕ. Хăй ирĕкĕпе çеç пĕчĕк шăллĕпе, Энтрипе, вылякалать. Амăшĕ те сивĕ сăмах каламан. Иван пĕчĕкçĕн ура çине тăчĕ. Матви Иванĕ кашни кун вĕсен патĕнче. Вăл ĕнтĕ тусĕнчен саспаллисене пурне те вĕреннĕ. Туссем пĕрле саспаллисене çыпăçтарса сăмахсем кăлараççĕ, анчах хăшпĕр сăмахшăн паллăсем çитмеççĕ. Акă АВТАН, ЛАША, АРМАН лайăх пулса тăраççĕ, КĂМАКА, ХĂНКĂЛА сăмахсене çыпăçтарма вара саспаллисем çитмеççĕ, ТЕНКЕЛ, СЕНКЕР, СЕТНЕР сăмахсем те аванах майлашăнчĕç, ĔМĔТ, СĔЛĔ сăмахсене майлаштарма каллех саспаллисем çитмеççĕ.

— Эсĕ çав саспаллисене шухăшласа кăлар, — ăс парать Матви Иванĕ.

— Шухăшлама пулать, — тет Иван.

Кун хыççăн кун, эрне хыççăн эрне чупать. Сивĕ вăхăтсем иртсе пыраççĕ. Çуркунне çитессе кĕтеççĕ.

Каçсенче арçынсем çăпата тăваççĕ, ĕç валли çичĕ пушăтран, уяв валли тăхăр пушăтран, хĕрарăмсем кĕнчеле авăрлаççĕ, пир тĕртме хатĕрленеççĕ. Ивана йывăр ĕç тума юрамасть-ха: пуçĕнчи суранĕ тӳрленсе çитмен. Ашăрах кунсенче пĕчĕкçĕн урама тухкалакан пулчĕ. Аслашшĕ кăмăллă: мăнукĕ чĕрĕлет, ертсе çӳрекен пур.

Пĕрре çапла аванах шăнтнă каç Пахумсем каçхи апат туса лараççĕ, пăрçа салми çиеççĕ. Вучаха хунă парçа пашалăвĕ шăрши тухнă. Тиек шакăртатса кĕчĕ, çĕтĕк калпакне хыврĕ, турăш çине пăхса сăхсăхрĕ те тараватласса кĕтмесĕр, сак çине ларчĕ. Шăтăк-шатăк пальти аркисем уçăлчĕç те, тĕрлĕ саплăксемпе сапланă лампаслă генерал шăлаварĕ курăнса кайрĕ. Тиек çивĕч куçĕпе пӳрте пăхса илчĕ, сăмсипе нăш-нăш тутарчĕ те сурчăкне çăтрĕ: çиесси килни паллă.

— Хыпарсем пур-и, Тиек? — ыйтрĕ Энтри.

— Хыпарсем пур, пур, — хуравларĕ Тиек. — Пĕтĕм пурăнăç — хыпар!

— Пурăнăç вăл — пурăнăç, хыпар мар, — терĕ шавламасăр çиекен Кĕркури.

— Тиек тете вăл хăй хыпар! — пат хутшăнчĕ Иван.

Наçтаç кулса ячĕ, кашăкне сĕтел çине хучĕ те явлăк вĕçĕпе çăварне хупларĕ. Ашшĕ тăрăхласа пăхрĕ, шавламарĕ: ют çын умĕнче аван мар.

Шăпчăка юптарусемпе хăналамаççĕ, ирт малалла, лар çиме! — чĕнчĕ Тиеке ырă чĕреллĕ Алтатти.

Сĕтел хушшине ларасси сухапуç тытасси мар! — уçăлнă кăмăлĕпе хуравларĕ Тиек, ывçипе тутисене шăлчĕ, сухалне якатрĕ, сĕтел хушшине кĕрсе ларчĕ. Тиекĕн çав тери çиесси килет, анчах халăх йăлипе çăткăнла хăтланмасть, васкамасăр ăсса илет те кашăкне çăварĕ патне çăкăр чĕлли çинче илсе пырать, чаплаттармасть, чăмланă чух кашăкне сĕтел çинче тытать. Паллă ĕнтĕ, çисе тăранаймарĕ вăл, анчах нумай лармарĕ сĕтел хушшинче, кашăкне çуласа типĕтрĕ, шаклаттарса хучĕ, тухрĕ, хуçисене тав турĕ, Алтаттине салмине питĕ тутлă пĕçернĕшĕн мухтарĕ. Халăх йăлипе çапла тумалла, çăткăнла çинине мухтамаççĕ. Акă хăна хĕрĕсене илер-ха. Тăраниччен çиме хăймасăр выçăллă-тутăллă пурăнаççĕ, çын куçне сăпайлăн курăнма тăрăшаççĕ. Нимене е тăла пусма, е кĕрĕшсе вырма кайсан, тăраничченех çиеççĕ вара: ĕçлекен çын хытă çимелле, чĕпĕ пулмалла мар.

— Тиек, эсĕ мĕнле хыпар çинчен каларăн вара? — асăнтарчĕ Кĕркури.

— Ай, мансах кайнă, — ĕнсине хыçса илчĕ Тиек. (Хăй çавна çеç кĕтнĕ: мĕнле сăлтавпа килнине манать-и вăл?!) — Якур Микулая вăрра тытнă! — пĕлтерчĕ Тиек. 

— Хăçан?

— Ăçта?

— Мĕнле?

Тиеке çавăрса илчĕç, тĕплĕрех пĕлесшĕн.

— Эпĕ пулăшнипе! — мухтанса илчĕ хыпарçă, курăр: Тиек мĕн тума пултарать!

— Нивушлĕ эсĕ те пулнă унта? — ĕненсех каймасть Кĕркури. — Ытлашши калаçатăн пулĕ.

— Пулма пулман та, канашпа пулăшрăм Якура!

— Канашпа пулăшнă пулсан, паллă... — тĕртсе каларĕ Кĕркури.

— Тĕплĕрех каласа пар!

Тиек кĕттерсе тăмарĕ, мухтанчăкла каласа парать:

— Паян ирхине Якур Ахтапана кайма шухăшланă, иккĕленсе тăрать: юр çăвать. Мана курчĕ те: «Мĕнле шухăшлатăн, тăман тухмĕ-ши паян? Маяксем лартман кăçал çул çине, кутсăр-пуçсăр тăман тухсан, аташса каясран хăратăп», — терĕ. «Кай, — терĕм, — иккĕленсе ан тăр, — терĕм, — çанталăк паян аван пулать», — терĕм хайхине. Итлерĕ Якур, Ахтапана тухса кайрĕ те Микулаятытса таврăнчĕ. Вырăнлă ăс пани темĕне те çĕнтерме пулăшать.

Иванăн çав хураха курас килсе кайрĕ: мĕнле çын, пӳрте шăнăçать-ши? Питĕ чее, патвар, нимĕнрен хăраман утаман тенĕ сăмах çӳрет ун çинчен, çавăнпа халиччен никам аллине те лекмен-тĕр.

Наçтаçпа Иван Анаткаса Симун Якурĕ патне чупрĕç. Якур патвар хура çынна пăру ункинчен кăкарнă, нухайккапа тиверте-тиврете вĕрентет: «Пăрах вăрлама! Пăрах хурахла пурăнма! Камăнне вăрлатăн, харамса?!»

— Ан тив, тархасшăн, Якур! Ай-яй-яй! — йынăшать хурах, нухайкки пырса тивмессерен. — Урăх вăрлас çук! Ах! Уйăх-хĕвел пăрахатăп! Каçар!

Иван çак хураха чун-чĕререн шеллерĕ: ыратать вĕт унăн!

— Ан хĕне ăна, ан хĕне, Якур тете! — тархасларĕ вăл.

— Ан хĕне тетĕн-и, ачам? — Якур Ивана, тĕк пек çĕклесе, кăмака çине пиллĕкри хĕрĕпе Краххапа юнашар лартрĕ. — Ан хĕне, тетĕн, эппин? — тинкерсе пăхрĕ.

— Шел, Якур тете!

— Мана шеллемерĕ вăл, вĕлересшĕн пулчĕ!

Пӳрте пайтах çын пухăннă, алăк патĕнчи урлă сак çинче ларма вырăн çук, хăшĕ-пĕри ура çинче тăраçĕ.

— Ахтапантан таврăнатăп, — каласа парать Якур пухăннă çынсене. — Çара çунапа. Лашана юрттаратăп. Хуса çитетĕп çак хураха: «Ларт-ха, Якур!» — терĕ вăл мана. «Лар! — терĕм, — хыçалта вырăн пур!» Çын вĕт. Нумай та килмерĕмĕр, хайхи хыçалтан мана мăйкăч тăхăнтарать те пăвма тытăнать. Эпĕ алăпа çавăрса илме ĕлкĕртĕм мăйкăчне, хыврăм, хăйне персе ӳкерсе çыхса пăрахрăм та турттарса килтĕм. Хурахсене ялта вăрлама паманнипе тавăрасшăн, каяннăйсем!

— Эсĕ ăна исправнике пар! — канаш параççĕ арçынсем.

— Хăйне çапах шеллетĕп! — ассăн сывласа илчĕ Якур. — Çĕпĕре, катăркăна яраççех ăна. Пĕтет вăл унта. Шел.

— Исправника ан пар! — тархаслать Микулай хăй те. — Ĕмĕр манас çук! Кушкăра улăм пĕрчи вăрлас çук! Уйăх-хĕвел, ĕмĕрне усал тăвас çук!

— Ан шавла! Шуйттан! Хăвна шеллемесен вĕтес те çукчĕ! — Якур нухайккипе вăйпа вăшлаттарчĕ.

— Ай-яй-яй, ыратать вĕт, Якур! Тархасшăн, каçар, христа ради каçар!

— Кăларса яр çавна, Якур тете! — тархаслать Иван, куççульне шăлса.

— Атте, кăларса яр Микулая! — Иван хутне кĕрет Якур хĕрĕ Крахха.

— Кăларса яр тархасшăн, Якур! — Микулай ӳксе пуççапрĕ.

— Кăларса яр, тетĕн, эппин? Намăссăр. Юнĕçен! Эсрел! Мĕскĕнсене çарататăн! Сан çулу — Çĕпĕр çулĕ... Ну, юрĕ, — Якур сывлăш çавăрса илчĕ, — ачасем тархаслаççĕ, çылăхсăр çынсем. Кăларса ярăп.

Якур Микулай аллисене, урисене салтса ячĕ, тăратрĕ. Леш аран-аран сулланкаласа тăрать. Крахха Ивана пăшăлтатса пĕлтерет: «Атте ăна темиçе хут вĕтрĕ, пĕр тумлам шыв памарĕ».

— Çăвăн! — хушрĕ Якур Микулая.

Леш аран-аран лаххан çинче çакăнса тăракан витре патне пычĕ те пĕр курка шыв сывламасăр ĕçсе ячĕ.

— Çăвăн! — кăшкăрса пăрахрĕ Якур хураха. Хăйне пĕр шеллемесĕр вĕлерме шухăшланă çынна куркапа шыв ярса пама тытăнчĕ...

— Эх, ачасем, ачасем, пурте сирĕн пек ырă чĕреллĕ пулсан, тĕнчере усал-киревсĕрлĕх пулас çукчĕ, — ассăн сывларĕ Якур, Микулая кăларса янă хыççăн.

— Эсĕ, Якур, Микулая кăларса яма манран ыйтрăн-и? — тӳрех тирĕнчĕ пырса кĕнĕ Тиек.

— Ан çулăх-ха! — аллипе сĕлтрĕ Якур.

— Апла, эппин? — хирĕçсе кайрĕ Тиек. — Мансăрăн пуçнех тытрăм, тетĕн-и? Кам сана ăс пачĕ? Кам сана ырă çанталăк пуласса шантарчĕ? Эпĕ! Эпĕ сана çул ăнăçлă пултăр тесе ăсатаканни!

— Тасалнă пул кунтан! Канăç пар мана! — Якур нухайкки аврине çавăрса тытрĕ.

— Каятăп, каятăп, халех тухса каятăп. Чăрмантарнăшăн каçар! — Тиек алăк патнелле чакрĕ. — Усал çын эсĕ, Якур, çын ырă тунине чĕрӳ патне илместĕн!

Çак мыскара Ивана тарăн шухăша ячĕ. Пуçĕ татах ыратма тытăнчĕ. Якур тете — ял хуралçи, çĕрле шаккаса çӳресе, кушкăсене сыхлать: вутран, хурахсенчен. Çак ырă ĕçшĕн ăна вĕлересшĕн пулнă. Иван Хулаш патĕнче вĕлернĕ Петĕре аса илчĕ. Хăрушă! Çав Микулая шеллеме кирлĕ пулнă-ши?

— Асатте, асатте, çынсем Якур тетене; «Микулая исправник аллине памалла», — терĕç, вăл вĕтрĕ те кăларса ячĕ, — пĕлтерчĕ Иван, килне таврăнсанах. — Эпĕ те Микулая шеллерĕм.

— Тĕрĕс тунă: хĕненĕ те кăларса янă. Якур вăл тӳрĕ хресчен, — Якур майлă пулчĕ аслашшĕ. — Çĕпĕре яма пултаратчех Микулая, катăркăна. Унта лексен — асаплă вилĕм. Çынна ĕненмелле, пĕлме çук, тӳрленĕ те.

— Курпуна вилĕм шăтăкĕ тӳрлетнĕ, теççĕ вырăссем, — пуçне сулкаларĕ асламăшĕ.

Кăшт пурăнсан чăнах хыпар çитрĕ: Çӳлти Салмалавра Микулая тытса хĕненĕ те вĕлерсех пăрахнă.

  
   Тăри юрри йыхăрать


   Хĕл епле тĕреклĕ тăчĕ пулсан та, çуркунне çитрĕ. Юр кайрĕ. Хура кураксем, шăнкăрчсем вĕçсе килчĕç. Тӳпе ешере пуçларĕ. Кашни çулхи пекех çырмасем шавлаççĕ, Кăнна тулчĕ. 

— Эй, пăр каять, пăр каять, Ахтапана тĕкĕрлет! — кăшкăраççĕ кушкăсем кашни çулхи пекех.

Шавларĕ çурхи шыв, хăвăрт иртсе кайрĕ, çĕр пăсĕ тухрĕ. Арçынсем утелни хирне тухрĕç, хĕлле кăларса тăкнă тислĕк куписене салата-салата çӳерĕç, çураки пуçланчĕ.

Кăçал Ивана сухалаттармаççĕ, анчах вăл килне юлмасть, ашшĕпе пĕрле хире çӳрет. Сăхманне сарса пăрахать вăл унта, месерле выртса тăрисем юрланине итлет.

Аслă кайăксем çынсене пурăнма вĕрентеççĕ пек. Хитре тăрри юрри, ăнланмалла та! Ăçта йыхăрать вăл?

Иваншăн пĕтĕм тĕнче юрлать, пĕтĕм тĕнче вăрттăнлăх çинчен пăшăлтатать. Хăй вуланă юмах йĕркисем аса килеççĕ ăна:



В синем небе звезды блещут,

В синем море волны хлещут:

Туча по небу ндет,

Бочка по морю плывет.



Епле хитре. Юрĕ пекех! Тата ытти юмахĕсене вуласчĕ! Пăхмасăр калама вĕренесчĕ! Часрах кĕркунне çитинччĕ, часрах шкула таврăнасчĕ!

Йăкăнат вĕренӳ çулĕ пĕтсенех Кушка таврăнчĕ. Утелни ведомстви хушнипе вăл канмалла, хăй ирĕкĕпе ĕçлемелле, ĕлĕкхи пекех, ял çинче килтен киле куçса тăранса пурăнмалла: тăлăха пĕтĕм ял пăхса ӳстерет, халăх йăли тăлăх-турата хĕсĕрлеме хушмасть. Çакăн пек йĕрке Кушкăра кĕтӳçĕсемшĕн те. Вĕсене чи лайăх çимĕçпе пăхмалла, кӳрентермелле мар: хресчен выльăх-чĕрлĕхĕ çавсен аллинче-çке.

Хăшпĕр кун Йăкăнат кĕтӳçĕсемпе кĕтӳ кĕтет, вĕсемпе пĕрлех ĕçсе çиет, хăшпĕр кун ачасемпе вылять, каçсенче кашни кунах Пахумсем патĕнче. Иван суранланнă хыççăн мĕн вĕреннине вăл пĕр уйăх хушшинче пĕтĕмпех каласа пачĕ. Сывалса çитекен тусĕ çăмăллăн астуса пырать. Юлташне ыйтусем пара-пара анăратать, хăшне-пĕрне леш хуравлаймасть те. Иван юлташĕсене хăвăрт хуса çитме пултарать, анчах икĕ çул ăнăçсăр иртнĕ хыççăн аслашшĕ ăна шкула ярасшăн мар.

Иван мĕнле меслетпе шкула таврăнмалли çинчен пуçне çавăрма тытăнчĕ. Шухăшлать: ашшĕ-амăшне, аслашшĕпе асламăшне тархасламалла, ĕç тухмасан — тармалла. Матви Иванĕ çăва тухнăранпа сахал пыркалать, ăна та пысăккисене хăваланă пекех, утелни хирне хăвалаççĕ. Вăл та тарма канаш парать. Иван, паллă, вĕренме пăрахас çук, тармалла пулсан, тарса та кайĕ.

Пĕррехинче Иванпа Матви Иванĕ ларнă çĕре Тиек пычĕ. Вăл ачасемпе калаçма юратать, пуринчен ытла çак икĕ ăслă ачапа. Вĕсенчен вăл хăй тĕрлĕ хыпарсем илткелет.

— Мĕн çинчен сăмах пырать, туссем? — кăсăкланчĕ Тиек, кукленсе ларса.

— Авă, Иван вĕренме пăрахасшăн, — хуравларĕ Матви Иванĕ юриех.

— Вĕренме пăрахасшăн? — шартах сиксе тăчĕ Тиек. — Çук, çук, вĕрен, вĕрен, Иван. Эх, хама вĕренме телей тивнĕ пулсан! Генерал пулаттăмах! Эсĕ, Иван генерала тухмаллах, чăваш генералĕ пулмаллах! Тăрăш, Иван!

  
   Арман тăвĕ çинче


   Труйски кунĕ Ивана ашшĕ кăвак çутăпах вăратрĕ. Кăшт çырткаланă хыççăн лашине кӳлчĕç, урапи çине çавапа кĕрепле, пуртă хучĕç те утелни вăрманне тухса кайрĕç. Тикĕт сĕрнĕ урапа кустăрмисем çемçен кăлтăртатса кусаççĕ. Вăрмана çитнĕ çĕре хĕвел тухрĕ. Вĕçен кайăксем сиксе юрлаççĕ. Хура кайăк сасси уйрăмах хитре илтĕнет. Куккукпа вăрман кăвакарчĕнĕсен сассисене палласа илчĕ Иван. Çĕр çумĕнченех хĕрен вĕçсе иртсе кайрĕ: шăшисене шырать пулас е пĕр-пĕр кайăк-кĕшĕке. Вăл хăш чухне чăх чĕпписене, хур-кăвакал чĕпписене тытма яла та пыркалать. Иван вĕсене ухăпа пĕрре çеç персе хăратман. Çӳле пĕр сарлака çунатлă кайăк хăпарнă, çуначĕсемпе силленмесĕр шуса çаврăнса çӳрет. Ăмăрткайăк мар-ши? Çук, ку шаланкă пулас, хитре кайăк, шăши тытаканни. Ялан хир таврашĕнче вĕçсе çӳрет, сасси кушак макăрнă евĕрлех. Вăрăм хӳреллĕ сарă хĕрлĕ йĕмлĕ кайăк вĕçсе иртрĕ.

Иван ашшĕ сывлăмпа çăвăннă курăка çулать. Чечексем, пиçсе çитмен çĕр çырлисем лăк-тулли. Çулнă курăка урапи çине таптаса тиерĕç, çиеле çăка, хурăн, вĕрене турачĕсене касса хучĕç. Паян — пӳртсем умне йывăçсем лартмалли кун. Çак кун çулталăкра пĕрре утелни вăрманне кайса курăк çулма, йывăç турачĕсене касса килме чармаççĕ. Пĕтĕм урам вара симĕсленет. Çак уяв йăлине кушкăсем кăмăллаççĕ вара, камăн ирĕк панă чух вăрмана кайса курăк çуласси ан килтĕр, анчах кĕлле сайра çын кайкалать: ялта чиркӳ çук, Шӳккеве çӳрече инçе. Унта кирлĕ пулсан çеç ирĕксĕрех кайма тивет вара: шыва кĕртме, венчет тума, вилнисене кĕлтума. Чиркӳ аякра пулни чăвашсене тутарсемпе лайăхрах çыхăнтарать. Таяпара тутар евĕрлĕ калаçаççĕ, Чураппанта çур ял патне тутар. Ĕлĕк чăвашсем пулнă вĕсем. Унта тутар кассинче пурăнакан чăваш ачисем тутарла чăвашларан лайăхрах калаçаççĕ. Ахаль мар Пăрăнтăкри Баратынский Чураппантан тутарсене куçарма сăмах тапратнă, теççĕ, Кушкăра чиркӳ тутарасшăн, тет. Авă, чăвашсемпе тутарсем пĕрле пурăнакан Пӳркелте утелни ведомстви чиркӳ тăвать, Пимĕрселте нумай пулмасть чиркӳ лартнă. Пахумсем тутарсемпе туслă пурăнаççĕ. Иван тутарла лайăх пĕлет.

Труйски кунĕ таврари чăваш çамрăкĕсем Сĕве хĕрринчи Арман тăвĕ çине вăйă калама пухăнаççĕ: пăрăнтăксем, пӳркелсем, таккаварсем, хирти кушкăсем, мертлĕсем, элшелсем, чураппансем, кушкăсем, таяпасем тата ыттисем те.

Иван уявла тумланнă каччăсемпе хĕрсем ункăланса çаврăнса çӳренине, вăйă каланине пăхса тăма, итлеме юратать. Çак вырăна суту-илӳ тăвакансем пухăнаççĕ, пĕремĕксем, кĕлентĕрсем, мăйăрсем, канфетсем, кăмăскасем сутаççĕ.

Иванпа ашшĕ вăрмантан таврăнчĕç, урама йывăçсем лартрĕç. Иван ăста вара вĕсене лартма.

Хĕвел пайтах хăпарчĕ ĕнтĕ. Çамрăксем ушкăнĕ-ушкăнĕпе Пăрăнтăка Арман тăвĕ çине иртрĕç. Çавсемпе пĕрле Наçтаç та çуран кайрĕ.

Каярахпа Ивансем лашапа тухрĕç, Йăкăнат та вĕсемпе пĕрле ларса пырать.

Ивансем çитнĕ çĕре Арман тăвĕ çине нумай халăх пухăннă. Суту-илӳ тăвакан тутарсем таварĕсене ураписем çине сарса хунă, шертесем çинче виçисем силленеççĕ. Пĕремĕксем, кĕлентĕрсем, канфетсем çинче шăнасем, сăпсасем сĕрлеççĕ.

Ивансем лашине тăварса ӳречерен кăкарчĕç, уйранлă кăкшăмĕпе кушелне курăк ăшĕнчен туртса кăларса урапа айне сулхăна пытарчĕç, сăхманпа витрĕç: хĕвел ури ан тивтĕр.

Энтри ачасене кĕрепенккипех хытнă сарă тăм тĕслĕ салат пĕремĕкĕ, кĕрепенккипех шăмă пек хытса кайнă кĕлентĕр (çемçереххи лавккаçăсен нихăçан та пулмасть, тепĕр енчен, типсе хытнă çимĕç кĕрепенккене нумайтарах кĕрет, перекетлĕрех те!) тата çур кĕрепенкке аçтăрхан мăйри илсе пачĕ. Туссем хĕпĕртерĕç, анчах çав шултăра хулăн хупăллă мăйăра епле катмалла? Çăвара кĕмест, алă айĕнче тукмак та, калăп та, чул таврашĕ те çук.

— Эх, вĕреннĕ çынсем, мăйăр катма меслет тупаймастăр! — йĕкĕлтерĕ ашшĕ. — Ĕлĕк-авал пĕри хире илсе кайнă çăмартине ниçта çĕмĕреймесĕр килнех илсе таврăннă, тет. Эсир те çавăн пекех!

Энтри ачасене хăйсен лавĕ патне илсе кайрĕ, кустăрми тукунĕ çине мăйăрне хучĕ те пĕкĕпе çапса çĕмĕрчĕ, сап-сарă тĕшĕ тухса ӳкрĕ.

— А, апла эпир те пултаратпăр! — мухтанчăкла каларĕ Йăкăнат. Çавăнтах чи пысăк мăйăрне кустăрма çине хурса пĕкĕпе çапрĕ — мăйăрĕ таçта аякка ыткăнчĕ, аран-аран шыраса тупрĕç ăна курăк ăшĕнче. Иван çапнă хыççăн тĕпренчĕкĕсене те тупаймарĕç.

Ачасен ахлатмалли çеç юлчĕ. Энтри ывçине икĕ мăйăр илчĕ те чăмăртарĕ. Шатăрт турĕç хупписем. Çапла вăл ыттисене те çĕмĕрсе пачĕ.

— Вăт вăй! — тĕлĕнчĕç ачасем.

— Çапла вăл! — кулса каларĕ Энтри. — Халĕ атьăр кунта ĕçсем мĕнле пынине курса çӳрер.

Нумай ялсенчен пухăннă хĕрупраçсемпе каччăсем пĕр çĕре ункăланман-ха, кашни ялăн хăйĕн ушкăнĕ. Айккинерех арçынсем пухăннă: унта паттăрсем кĕрешмелле.

Çамрăксем кĕрешеççĕ иккен-ха, пысăккисем пĕр-пĕрне сăнаççĕ. Чураппан ачи Аксак Хватейĕ çиеле тухрĕ, ăна кĕпелĕх виçĕ аршăн пусма парнелерĕç. Хаклă парне: аршăнĕ вунă пус тăрать!

Пысăккисен кĕрешĕвĕ пуçланнине пĕлтерчĕç. Пĕр самант кĕрешме тухакан пулмарĕ: кĕтеççĕ, каярахпа ывăнса ситнине хирĕç тухма авантарах, тесе шутлать кашни. Кĕрешĕвĕн хăйĕн йĕркисем пур: ура хума юрамасть, вăйпа, меслетпе çĕн. Вăя палăртакан меслет — çынна ыталаса илсе çеклесе çапасси, анчах апла тума хĕн: хирĕç кĕрешекенни çав вахăтра хăвна çĕклесе çапма пултарать е аллусене татса тухать. Чее паттăр хăйне çĕклеме тытассине çеç кĕтет, çав вăхăтра вăл лешне тата аяларах çавăрса тытать те çĕклесе çапать. Çĕнтерекеннине хирĕç тепĕри тухать, пиллĕкĕшне çĕнтерсен, парне илет, паттăр ята илтет. Юлашкинчен вара чи вăйлă паттăрсем тытăнаççĕ кĕрешме. Ун пеккисем кашни ялтан пур. Паттăр çĕнтерни ял çĕнтерни пулать. Ахаль мар хăш çулсенче ялсем хушшинче хирĕçесси те пулкалать: тавлашма пуçлаççĕ те çапăçса вĕçлеççĕ. Пĕлме çук, паян та çапла пулма пултарать.

Айккинче, кушкăсем хушшинче, Симунсем, Якурпа Михеле, пĕр-пĕринпе калаçнă пек хăтланса тăраççĕ, хăйсем кĕрешекенсене сăнаççĕ, çав вăхăтрах Каюм ятлă Пӳркел тутарĕ çинчен куçĕсене илмеççĕ. Каюм çӳллĕ çын мар, сарлака çурăмлă, çанни айĕнче шăшисем мăкăрăлса тăраççĕ. Çамрăк тутар пурин çине те кăсăкланса пăхать, хырнă пуçне тӳпеттей тăхăннă, çăпатапа, кивĕ кĕпепе пулсан та, Кушкă хĕрĕсем çапла каламалла: хитре тутар каччи. Каюм пирвайхи хут Арман тăвĕ çине пынă. Пĕлтĕр вăл сабантуйĕнче çиеле тухнă, теççĕ.

Симунсем таврара чи вăйлă паттăрсем. Паян темĕнле пулать: çĕнĕ çын килнĕ, Каюм, сабантуй паттăрĕ.

Пур тĕле те çитекен Тиек Симунсене ăс парса тăрать.

— Эпĕ сире çĕнтермелли меслете: вĕрентем-ха, — тет вăл хĕрӳллĕн, итлеççĕ-и хăйне, çук-и, ăна пăхмасть. — Çиеле тухнине хирĕç пĕрин хыççăн тепри тухăр. Пирвайхи çĕнтереймесен, тепĕри çĕнтеретех. Малтан лайăх минкетмелле. Эх, хам вăхăтра мĕн чухлĕ паттăра çĕнтернĕ эпĕ, — мухтанчĕ Тиек. Тӳӳрине каласан, ача чухне кĕрешкеленĕ вăл, вăйсăртараххисемпе, çитĕнсен тытăнса пăхман.

Симунсем Каюма хирĕç мар, кăмăллаççĕ ăна, хăйсем çиеле тухсан, савăнĕç, çĕнтереймесен, мĕн тăвăн, килĕшмелле пулать. Тутар ушкăнĕ патне пычĕç, саламларĕç, тутарла лайăх пĕлекенсем тутарла çаптараççĕ, Каюм чăвашла лайăх пĕлет. Пĕр-пĕринпе кĕрешес паттăрсем кăмăллă калаçаççĕ, шӳтлеççĕ, кулаççĕ.

Йăкăнат пикенсех кĕрешесшĕнччĕ, анчах хăяймарĕ: çынсем Баратынские каласа парасран хăрать. Иван кĕрешекенсене пăхса тăма юратмасть, унăн вăйă каланă çĕре каясси килет.

Туссем çавăнта чупрĕç. Халĕ унта мĕнпур ял çамрăкĕсем пĕрле ункăланнă, кашни ялăн хăйĕн ушкăнĕ, ăмăртмалла юрлаççĕ. Вăйă картинче кашни ял ушкăнне хăйсем вăйлăрах юрланă пек туйăнать, хăйсем çĕнтереççĕ пек. Хăш ушкăнĕ лайăх юрланине чăн-чăн хак параканĕвем вара — çулланнă арçынсемпе хĕрарăмсем, хăйсен вăхăтĕнче вăйă картисенче сассисемпе палăрнисем. Калăпăр: «Пӳркелсем çĕнтерчĕç!» — теççĕ вĕсем, тепĕр çулччен вара Арман тăвĕ çинче çĕнтернисем пӳркелсем хисепленеççĕ.

Иванпа Йăкăнат кушкăсем хушшине кĕчĕç. Наçтаçпа юнашар пыраççĕ, вăй калаççĕ. Тепĕр енче Матви Иванĕ. Кунта вăл каччă вырăнĕнче. Пирвайхи хут итлет Иван Наçтаçпа Матви Иванĕ вăйă каланине, Кушкăра тăнласа итлемен вĕсене. Сассисем питĕ хитре, чап кĕтет вĕсене!

Кушкă хĕрĕсемпе каччисен тумĕсем те хитререх, тĕсрен-питрен те ыттисенчен ирттереççĕ пек туйăнать туссене. Вĕсенчен нумайăшĕ сарă çынсем. Ун пеккисем лайăх хисепре. Авă, Наçтаç та сап-сарă çӳçлĕ, сеп-сенкер куçлă.

Таçтан амакран Семен Рубцов пырса çапăнчĕ.

— Э, кунта хамăрăннисем! — терĕ вăл. — Ну, мĕнле, ачасем, укçа пур-и? 

— Çук! — терĕç Иванпа Йăкăнат.

— Эпĕ парăп «çук!» — Рубцов ачасене турткала пуçларĕ.

— Тарар! — терĕ Йăкăнат, тусĕ аллинчен тытса. Чупрĕç. Вĕсен хыçĕнчен Рубцов хăлаçланса пырать. Акă вăл çитсе-çитсе пырать — унччен те пулмарĕ, Иван лап выртрĕ. Çавна кĕтмен Рубцов такăнса малалла чикеленчĕ, çĕр çине хытă çапăннипе йынăшса ячĕ. Иванăн аякки питĕ ыратса кайрĕ: Рубцов такăнчĕ вĕт. Сывлама йывăрланчĕ, анчах пурпĕрех сасă кăлармарĕ.

— Ваня, Ваня! — тахăшĕ чĕнет Ивана. Петр Баратынский пырать иккен. Рубцов тăрса урăх еннелле пăрăнчĕ, пуп ачине çулăхма хăрать. Ачасем пĕр-пĕринпе курнăçнипе савăнчĕç, вăйă карти саланичченех пĕрле çӳрерĕç. Иван Петра уйран ĕçтерчĕ.

— Ну, эсĕ чăтăмлă та, Ваня, — мухтарĕ Петр. — Эпĕ пулсан, йĕрсе ямаллаччĕ, халĕ те ыратать пулĕ. Часрах шкула таврăн! — терĕ вăл уйрăлас умĕн. — Çĕнĕ кĕнекесем пур!

  
   Нуша чĕнмесĕрех килет


   Тырăсем лайăх. Ыраш шăркана ларнă. Теччĕ патĕнчи ыраш пусси Атăл пек хумханать, хирте тăман евĕрлĕ шăрка вĕçсе çӳрет. Ыраш пуссипе пынă чух, лаша пĕкки те курăнмасть.

Çуртри пусси тĕрлĕ пусмаран çĕленĕ витĕнкĕç пекех. Сĕлĕне пăри хушшинче шап-шурă чечеке ларнă, хуратул талккăшĕ, сенкертерех пăрçа, сарă симĕс ясмăк, паранкă ани, тĕлĕ-тĕлĕпе йĕтĕн, кантăр. Мĕн-мĕн кăна акмаççĕ çуртри пуссинче!

Çапла ӳсекен тырра пăхса савăннă вăхăтра Кушка хăрушă хыпар çитрĕ: выльăх мурĕ сарăлнă. Пăрăнтăкпа Пӳркелте ĕнесемпе сурăхсем вилеççĕ, тет. Чураппанта та чирленĕ ĕнесем пур, тет. Аслă Турхан тутарĕсем ялне никама та кĕртмеççĕ, никама та кăлармаççĕ, тет.

Кушкă тапраннă: выльăх мурне яла кĕртмелле мар. Ирхине пĕтĕм халăх укăлча патне пухăннă. Таçтан çăмăл сухапуçĕ тупса килчĕç те чи хитре хĕре — Шăхран Анукне кӳлчĕç. Вăл çухипе çаннисене тĕрлĕ тĕслĕ пурçăнпа тĕрленĕ шап-шурă йĕтĕн пирĕнчен çĕленĕ кĕпепе, тухъя тăхăннă, çухапа тевет çакнă. Тухъяпа шӳлкемен таса кĕмĕлĕсемпе вак шăрçисем хĕвел урипе ялтăртатаççĕ.

Сухапуç туртисем икĕ енĕпе, тыткисем патне, арçынсем тăчĕç, Шăхран кĕлтăвать:



Выльăхсене лайăх усра, хунаттар,

Ĕне çумне пăру хуш, 

Лаша çумне тиха хуш, 

Сурăх çумне путек хуш, 

Карта тулли ĕне, сурăх пар, 

Урай тулли путек пар;

Пĕр вĕçĕ картара пултăр, 

Пĕр вĕçĕ шывра пултăр!



Иван çакна тĕлĕнсе пăхать. Ваттисем, пысăккисем, ача-пăчасем — пурте шавламасăр тăраççĕ. Çав тери хăрушă выльăх мурĕ çитет-çке! Мĕн тăвĕ хресчен выльăх-чĕрлĕхсĕр.

Иван ашшĕ куçĕнчен пăхрĕ, леш тути çине пӳрнине хучĕ: ан шавла!

Тухъя тăхăннă хӳхĕм хĕр çинчен Иван çапла шухăшлать: «Епле-ха вăл сухапуçне туртĕ? Лаша та ăна аран-аран сĕтĕрет. Вăт ухмахсем кама кӳлнĕ, хĕрхенмеççĕ те. Чи лайăх лашана кӳлмеллеччĕ, йăранĕ те ял тавра тарăн пулнă пулĕччĕ, ун чухне выльăх мурĕ те ун урлă каçас çукчĕ».

Анук çăмăллăн тапрăнчĕ. Ăнтан каймалла: вăйпа та туртмасть — сухапуçĕ тарăн йăран хăварса пырать. Халиччен хĕр сухине курман Иван сухапуçне вăйпитти арçынсем туртса пынине ăнланчĕ.

Ял йĕри-тавра çаврăнмашкăн нумай вăхăт кирлĕ пулчĕ. Çĕрĕ çырмаллă-чăрмаллă пирки тĕлĕ-тĕлĕпе сухалама ытла йывăр пулчĕ, «Халĕ яла мур килсе кĕрес çук!» — тесе йăпатаççĕ хăйсене хăйсем кушкăсем, анчах виçĕ кун та иртмерĕ — выльăх чирĕ килсе çапăнчĕ те: Анат касра пурăнакан Тăранкан ĕни çиме пăрахнă, тепĕр куннех вилнĕ. Халĕ кашни кун камăн та пулсан выльăх чирлесе ӳкетех. .

— Каларăм сана айванлăх çеç тесе! — пăшăлтатать Матви Иванĕ тусне. — Тĕшмĕш йĕрки!

— Кам пĕлет? — те килĕшрĕ, те килĕшмерĕ Иван. Чăнах та, сухапуçне хитре те таса хĕр тытнă пулсан та, мĕнех вăл йăран? Кашни ялта хĕр сухи тунă, теççĕ, выльăх-чĕрлĕхсене çĕр хапха витĕр кăларнă, теççĕ, чирĕ çапах хăраман, Кушках çитнĕ.

Каç пуласпа вучахри кивĕ вута сӳнтерме хушса çӳрерĕç. Ыран Кушкăра та пĕтĕм выльăх-чĕрлĕхе çĕр хапха витĕр кăлармалла, çĕнĕ вут чĕртмелле.

Учӳк лапĕнче çырма хĕрринче çĕр хапха алтнă. Пĕтĕм халăх пухăннă, пĕтĕм ял выльăхне хуса килнĕ, хапха витĕр кăларма тытăнчĕç. Икĕ Иван çĕнĕ вут кăларнă çĕре чупрĕç: кăсăклă. Çĕр хапхаран инçе мар икĕ юпа çине кашта хунă, ун урлă вĕрен каçарнă та вăйпитти çынсем вĕçĕсенчен тытса каллĕ-маллĕ сăтăраççĕ.

«Ăçтан вĕçсе килет-ши çĕнĕ вут?» — шухăшлать Иван.

Нумаи вăхăт иртмерĕ, вĕрен тĕтĕм кăларма тытăнчĕ, унтан ăна вут хыпрĕ. Хатĕр тăракан Тарас старик çавăнтах ăвă тивертсе илчĕ. Кăшт тăрсан, ятарласах купаланă вутă купи ялкăшса кайрĕ. Çĕр хапха витĕр тухнисем чӳлмекпе вутпуççисем иле-иле кая пуçларĕç, ялта тĕнĕсенчен тĕтĕм йăсăрланма тытăнчĕ.

Ачасем яла чупасшăнччĕ ĕнтĕ — сăнаса тăнă Эрешмеи пычĕ те вĕсене тĕккелесе çĕр хапха витĕр кăларчĕ. «Сирĕн пирки ырăсем пире пăрахса хăварма пултараççĕ, ухмахсем. Халăх мĕн тăвать, çавна тумалла!» — вăрçса пăрахрĕ вăл.

Халăх саланчĕ. Кашни хăй картишне мур кĕмессе шанать: авалтан пыракан йăлана тунă, анчах шанни пулчĕ, выльăхсем пурпĕрех вилеççĕ.

Утелни кантурĕнчен çутă тӳмеллĕ выльăх тухтăрĕ килчĕ, выльахсене кĕтĕве кăларма хушмарĕ, сыснасене вĕлтĕрен çитерме канашларĕ.

Пахумсемпе Эрешменсем ĕнисемпе сурăхĕсене хурт пахчи патне хуса кайрĕç, карта карса, çавăнтах хăварчĕç: курăк çулса тăрантараççĕ. Икĕ Ивана ĕнтĕ ĕç мăй таранах.

Выльăх мурĕ пĕчĕкçĕн лăплана пуçларĕ. Ваттисем каланă тăрăх, выльăхсене çĕр хапха витĕр кăларни пулăшрĕ, çĕнĕ вут та усăллă пулчĕ. Пахумсен килĕнче те çапла шутлаççĕ.

Ялта çутă тӳмеллĕ выльăх тухтăрĕ ăс пани пулăшрĕ пулĕ, текенсем те пур. Матви Иванĕпе Иван та çавсем майлă. Чăнах, мĕн вăл йăран, çĕр хапхапа çĕнĕ вут?! Матви Иванĕ калашле, чăн та, айванлăх мар-и?

  
   Татах Пăрăнтăкра


   Теçетник Пахумсем патне пырса хыпар пĕлтерчĕ: Ивана шкула таврăнма хушнă.

Баратынский сĕннипе, Ивана Мушкеевсем патне хваттере вырнаçтарчĕç: вырăс çемйинче вырăсла лайăхрах калаçма вĕренĕ. Мушкеевсем Сĕве хĕрринчи касра пурăнаççĕ. Кунта вырăс касси. Чăваш касси Кивĕ Мертле ялне тухса кайнă çĕрте.

Çемье пуçлăхĕ Гаврил Мушкеев патвар кĕлеткеллĕ, нумай калаçма юратман ĕçчен çын. Тĕреклĕ пурăнакан хресченĕн чаплă хурт пахчи те пур. Çемйинче çичĕ çын: хăйĕнчен пуçне — арăмĕ, утмăл пиллĕкри урасăр лăракан амăшĕ, суккăр аккăшĕ, Павел ятлă çитĕннĕ ывăлĕ, тата икĕ хĕрача — Ольгăпа Татьяна. Татьяни Иван тантăшĕ.

Çак вырăс çемйи Ивана ырă кăмăлпа йышăнчĕ, ăна Ванюша тесе чĕнеççĕ. Пахумсем хваттершĕн уйăха икĕ пăт çăнăх тӳлеççĕ. Мушкеевсем хыт кукарсем мар. Гаврил арăмĕ Ивана тутлă апат-çимĕç пĕçерсен нихçан та уйăрса хăвармасть. Хăюсăр Иван ялан ăшă явлăкпа чĕркенсе ларакан чирлĕ карчăкран хăрать те, вăтанать те. Карчăк хăй Ивана нихăçан та сивĕ сăмах каламасть. Вĕçĕмсĕр турра кĕлтăвакан сукăр аккăшĕ, курман пирки пулас, шăрпăклансах тăрать, Ивана «чувашленок» тесе йĕкĕлтесе те илет, анчах нихăçан та усал тумасть. Ырă кăмăллă Павел ачана юратать, ăна иртĕхекен ачасенчен хӳтĕлесех тăрать. Çитĕнме пуçланă Ольга, кăвак куçлă хулăн сарă çӳç туниллĕ хитре хĕр, Иван вырăс сăмахĕсене тĕрĕс мар каланинчен, калаçма юратманнинчен яланах кулкалать. Татьяна ыйтса тĕпчеме юратакан хĕрача, Ивана урока хатĕрленме чăрмантарсах тăрать, çырăва вĕренесшĕн анăратать.

Баратынский ывăлĕсемпе пĕрле Иван час-часах Пушкин юмахĕсемпе сăввисене вулать. Çак самантсенче Иван хăйне чи телейлĕ çын пек туять.

Шкулта вĕренме питĕ хĕн вара. Арифметикăпа унăн ĕçсем лайăх пыраççĕ: шут шутланă чухне нумай калаçма кирлĕ мар, ытларах шухăшламалла. Закон божий урокĕнче Баратынский ăнланма питĕ йывăр сăмахсемпе вĕрентет. Вырăсла пĕлменнипе пушшех йывăр. Ирĕксĕрех вара ăнланма йывăр сăмахсене пăхмасăр калама вĕренетĕн.

Баратынский пур енĕпе те тăрăшса вĕренекен Ивана ăсталăхшăн мухтать, анчах турă кĕнекисене пĕлес тĕлĕшпе пирвайхи вырăна Николай Михайлов ятлă чăваш ачине хурать. Вăл, чăнах та, Ветхий заветпа Евангелине пăхмасăр калама пĕлет, турра та чăтма çук хытă ĕненет.

Пăрăнтăкра утелни çĕрне виçекенĕ Афанасьев хăй çемйипе пурăнать. Вăл тĕнчери лару-тăрупа кăсăкланакан çын-мĕн, «С.-Петербургские ведомости» ятлă хаçат илсе тăрать. Вăл хăй илсе тăракан хаçата Баратынские те вулама парать. Иван çак икĕ çын юнашар утса çӳресе хĕрӳллĕн калаçнине яланах асăрхать.

Афанасьевăн Владимир ятлă ывăлĕ Чĕмпĕрте вĕренет. Баратынский ывăлĕ — Николай ун çинчен вольнодумец вăл тесе калаçать. Ивана кĕтмен çĕртен Афанасьев мишавайпа паллашма тиврĕ.

Пĕрре çапла вырсарникун Гаврил кăвак çутăпах Ивана вăратса пулла илсе кайрĕ. Ял ыйхăран вăранма тытăннă. Пĕр-пĕрне тăнласа, пĕр-пĕринпе ăмăртса, аврансем сиксе авăтаççĕ. Аякран, Сĕве тепĕр енчен, Чакăлтăм автанĕсем авăтни те илтĕне-илтĕне каять. Тахăш касра кĕтӳçĕ пуши янăрарĕ. Ĕне хăвалакан хĕрарăм сассисем унта-кунта илтĕнеççĕ. Вăраннă хурсем какаласа Сĕве еннелле васкаççĕ. Кĕлтесенчен тасалнă хире каясшăн пулса, ĕнесем макăраççĕ: унта çиме тупма май пур-ха.

Иванпа Гаврил çул çинче Афанасьева тĕл пулчĕç. Мишавай вăлтасем йăтнă. Гаврил тĕллевĕ, ытла нумай вăй хумасăр, часрах та нумайрах пулă тытасси, çавăнпа вăл шыв хĕррине çитнĕ-çитмен маратасемпе аппаланма тытăнчĕ. Афанасьев урăхла çын: ăна Сĕве хĕррине кунти тавралăх илемĕ туртать, пуллине кушакне тăраниччен çимелĕх те тытаймасть, хăйне çиме кирлĕ пулсан, сутăн илет.

Гаврил маратасем лартать. Афанасьевпа Иван арман пĕви хĕрринче вăлтасемпе лараççĕ. Шыв урапи шавлать. Шыв арманĕ çывăхĕнче Ивана пĕчĕккĕ чухне темĕскер хăрататчĕ. «Ĕлĕк-авал, шыв татса каясран сыхлама, пĕве айне ачасене алтса хунă, тет. Асту, ашкăнса ан çӳре, сана та арман айне тытса кайĕç ак!» — çапла каланине астăвать-ха Иван.

Халĕ вăл, мишавай вăлти лаптине сăнаса ларнă май, çак сăмахсене аса илчĕ те йăлл! кулчĕ.

— Мĕнтен кулатăн? — ыйтрĕ ăна сăнаса ларакан Афанасьев. Иван вăтанса кайрĕ, хуравлама та хăю çитереймерĕ.

— Мĕн калаçмастăн?.. Вĕренетĕн-и?

— Вĕренетĕп.

— Пуп пулас тетĕн-и?

— Çук, — хуравларĕ кĕскен, çав вăхăтра хăй ăшĕнче: «Çак мишавай кулмасть-ши манран», — тесе шухăшласа илчĕ.

Хĕвел тухрĕ, ылтăн урисемпе йывăç тăррисене çутатрĕ, арман тăррине хыпаларĕ. Сывлăмлă курăк йăлтăртатать.

— Туссем, епле хитре кунта! — киленет Афанасьев ирхи тавралăхпа.

— Çанталăк аван, хире каймалла пулать, — çанталăк илемĕ çинчен мар, ĕç пиркиех калаçать Гаврил. — Кушкăра пулнă пулсан, эсĕ те пулă тытса ларас çукчĕ, Ваня, шурăмпуçпех утелни хирĕнче пулмаллаччĕ, — терĕ Ивана.

— Утелни йĕркисем час пĕтĕç, — пĕр хăрамасăр каларĕ мишавай.

— Патша пулмасть-и вара? — шикленсе те тĕлĕнсе ыйтрĕ Гаврил.

— Патша халиччен пулнă, малалла та пулĕ, — лăплантарчĕ Афанасьев. — Вăл хăй хура халăха утелнипе улпут йĕркисенчен хăтарма хатĕрленет.

— Кам хăй çĕрне ирĕккĕн парать? — ĕненмерĕ Гаврил. — Улпут хăй çĕрне хресченсене парас çук, ахалех пакăлтатаççĕ.

— Эсĕ бунтарь мар-и? — йăл кулса илчĕ Афанасьев.

— Çемьере çеç! — çаплах шӳт турĕ Гаврил.

— Эсĕ, Ваня, вĕренме тăрăш, мишавайсен шкулне кĕме пулăшăн, — тет Афанасьев, Иван çине пăхса. — Улпутсем хăйсен хресченĕсемпе уйрăлнă чухне ĕç нумай пулать, хресченсене те кирлĕ çын пулатăн. Ăнлантăн-и? Халĕ ăнланаймасан, каярахпа ăнланăн. Эсĕ ан вăтан, ман пата пыркала, кĕнекесем вулама парăп. Сирĕн унта шкулта святойсем çинчен çырнă кĕнекесем çеç пулĕ. Вĕсемпе инçе çула тухаймастăн. Ав, Алексей атте кирлĕ хаçат та çырăнса илмест.

— Сирĕн Владимир вольнодумец, теççĕ, тĕрĕс-и? — сасартăк ыйтрĕ Иван.

Афанасьев ачана тинкерсе пăхрĕ, шавламарĕ, шухăша кайрĕ пулас. Ку чăваш ачи айван мар иккен, анчах вольнодумец сăмаха тĕрĕс ăнланать-ши? Хуравларĕ:

— Кашки çын — вольнодумец. Акă эсĕ кăмака çине улăхатăн та темĕн те пĕр япала çинчен шухăшлатăн. Эсĕ те вольнодумец пулса тăратăн.

Çапла ăнлантарни Ивана ыйтăва уçса памарĕ, анчах мĕн тăвăн, мишавай унтан темĕскер пытарать: те шанмасть, те ăнланмасть тесе шухăшлать. Ан тив, хăйле шухăшлатăр, хăй каларăшле, вольнодумец пултăр. Авă вăл вăлти лапти сиккеленнине те курмасть. «Темĕн те пĕр» çинчен шухăшлать-ши?

Алексей Иванович Баратынскипе çак мишавай хушшинче пĕрпеклĕх çуккине Иван лайăх туйса илчĕ паян.

  
   Пăвара


   Пукрав кунĕ Иванпа ашшĕ Кĕркурие Пăвана илсе кайрĕç. Баратынский хăй пĕлĕшĕ чаплă тухтăр патне кайма сĕннĕ.

Кĕркури хура мундир тăхăнчĕ, хĕрессемпе медалĕсене çакрĕ, хитре паттăр салтак пулса тăчĕ, сĕм-суккăр çын тесе калама та май çук.

Хăят çулĕпе тухса кайрĕç. Кĕркуннехи тап-такăр çул çап-çутă, чĕн пек йăлтăртатса выртать. Ларса пыма çеп-çемçе: шăналăк айне утă хунă. Икĕ енче ларса пыракан аслашшĕпе ашшĕ хушшинче Иван тăсăлса выртма та пултарать. Киштек урлă каяççĕ. Улпут кил-картишĕ хула пек, паркĕпе сад пахчийĕ вăрман пек. Ял вĕçĕнче пысăк чул чиркӳ. Праçниксенче çак чиркĕве кушкăсем те çӳрекелеççĕ.

Хăятра та — пуян улпут, Киштек улпучĕн пиччĕшĕ. Теренинсем — пуян улпутсем. Иккĕшĕн те çĕрĕсемпе вăрманĕсем темиçе çухрăма тăсăлаççĕ. Хăятра тата эрех савăчĕ пур.

Йăвашав пысăк ял. Андрей Егорович Головинский пуян улпут. Ун хура çĕрĕсем, вăрманĕсем, çаранĕсем Сĕве тăрăх тăсăлнă, Кӳрен патнех çитнĕ. Мал шухăшлă çын, Герцен тусĕ, хресченсемпе чиперех килĕштернĕ, каярахпа, 1861 çулхи реформа хыçĕнчен, утмăлтан иртнĕ пулсан та, мировой посредник пулса ĕçлет, хресченсемпе улпутсен тавлашĕвĕсенче хресченсен майлă пулать. Головински ывăлĕ Василий Андреевич крепостла йĕркесене хирĕç тăнă, ăна Петрашевский кружокĕнче пулнăшăн намăс, юпи çумне тăратнă, вĕлермелле пулнă, салтаксем пăшалĕсене йăтса тĕлленĕ вăхăтра ырă патша «каçарса» ссылкăна ямалла туни çинчен пĕлтереççĕ. Каярахпа ирĕке тухнă хыççăн Чĕмпĕрте ваккатра ĕçлет, судсенче чухăнсене яланах укçасăр хӳтĕлет.

Пахумсем йăвашавпа иртнĕ чухне дрожкăпа пыракан Головинские тĕл пулчĕç. Вăл вĕсене чарчĕ те паттăр салтак кам иккенне ыйтса пĕлчĕ. Андрей Егорович Кĕркури çинчен илтнĕ иккен, клава пулса ĕçленине те астăвать, хăй патне хăнана чĕнчĕ. Пахумсем тав турĕç: васкаççĕ.

Пăвапа юнашар Адав ялĕ. Кунта чăвашсем çур ял тутара тухнă, мечĕт лартнă, ялăн тепĕр енче чиркӳ пур. Иваншăн питĕ кăсăклă. Кунта, мечĕт енче, Пахумсен туртăмĕсем те пур, анчах Кĕркури кĕрсе курасшăн пулмарĕ.

Пăвана пырса кĕчĕç.

Пĕчĕк больница патĕнче черет кĕтсе ларакан чирлĕ çынсем мĕн чӳхлĕ! Аслашшĕ черетсĕрех кĕчĕ: вăрçă паттăрĕ. Тухтăр Кĕркурие аван йышăнчĕ, анчах савăнтараймарĕ: ĕмĕрлĕхе суккăрланнă. Куçа тумлатмалли эмел пачĕ, лăпкă пурăнма канашларĕ, Баратынские салам каларĕ.

Пасарта Пахумсем икĕ пăт кишĕр, çĕнĕ кустăрма илчĕç, кустăрмине урапи çине хыçала çыхса хучĕç.

Вĕсене хуларан çĕвĕçĕ Ваня ăсатса ячĕ, чăвашла лайăх пĕлекен сарлака сухаллă Пăва вырăсĕ. Вăл Кушка хĕл умĕн пырать те çăва тухичченех, килрен киле куçса, çĕвĕ çĕлесе çӳрет. Уçă çын — çĕвĕçĕ Ваня, юрă нумай пĕлет, ачасене тĕрлĕ фокуссем кăтартать, халапсем, юмахсем яра-яра парать. Иван çак вырăсран нумай вырăс сăмахĕ вĕреннĕ.

Пăвара та, Теччĕри пекех, темиçе чиркӳ иккен. Кам туса лартнă вĕсене? Нивушлĕ хула çыннисем çапла питĕ пуян вара? Авă, кушкăсем ниепле те чиркӳ лартаймаççĕ: чухăн пурăнаççĕ çав. Тĕрме те пур! Аслашшĕ кашни хулара тĕрме пур, тет. Хурахсем ытла нумай-шим?

Городовойсем, çутă тӳмеллĕ тӳресем кунта та сăмсисене тăратса çӳреççĕ. Тĕлĕнмелле: аслашшĕне чыс параççĕ! Иван чĕри хĕпĕртесе тапать: паллă çын аслашшĕ, халăх паттăрĕ!

Ай-яй-яй, утелни кантурĕ епле пысăк. Çав усал Глинка çакăнта пурăнать-ши? Чӳречинчен кайса пăхма ашшĕ ямарĕ.

Иван кăмăлĕ тулнă: нумай çĕнĕ япаласемпе паллашрĕ, халиччен пĕлмен çынсене, ялсене, çутçанталăка курчĕ. Пăва çумĕнче хыр вăрманĕ пур, йывăçĕсем епле кашлаççĕ. Унта тутар ачисем тăкăннă хыр йĕкелĕсене пухаççĕ, вĕсемпе сăмавар вĕретеççĕ, тет. Шап-шурă та тап-таса хăйăр урлă лаши урапине аран-аран сĕтĕрсе каçрĕ. Иванăн, яла çитсен, тусĕсене калаçа памалли нумай пулать. Шкула таврăнсанах Алексей Иванович хăй патне чĕнсе илетех ăна, мĕн курнине-илтнине пĕтĕмнех ыйтса пĕлет, хăналать.

Пахумсем килне кĕпер урлă çаврăнса каймарĕç. Хырла шывĕ урлă тӳрех каçма шут тытрĕç: çул кĕскел-тĕр. Те пĕр-пĕр тĕлте арман пĕви татса кайнă, те çумăр çунă, шыв явăнса юхать, çырантан ансанах лаши ишме тытăнчĕ, аран-аран каçрĕç. Тепĕр енчи чăнкă çыран çине улăхнă чухне çĕнĕ кустăрми салтăнса кайса шыва шампăлт турĕ те, çаврăна-çаврăна, пĕрре чăмса, тепре сиксе тухса, юхма тытăнчĕ.

Унччен те пулмарĕ, Иван урапа çинчен сиксе анчĕ, çарамасланса шыва чăмрĕ, кустăрмине хуса çитсе сĕтĕрсе тухрĕ.

Сиссе ĕлкĕреймен аслашшĕ шухăшламасăр шыва сикнĕ мăнукне вăрçса пăрахрĕ, унтан сиксе чĕтрекен ачана туйса, сасартăк мухтарĕ: «Маттур, Иван!» Çавăнтах ăшă мундирне хывса Ивана тăхăнтарчĕ: часрах ăшăнтăр.

  
   Такăнмасар лаша та чупмасть


   Пукравччен çичĕ тĕслĕ çанталăк пулать, теççĕ: аллать, сăвăрать, аялтан хĕвет, тет. Пукравра ирхине кĕр, каçпалан хĕл. Ивансем Пăвана кайса килнĕ хыççăн çанталăк сасартăк сивĕтрĕ. Малтан çĕрĕн-кунĕн çумăр çурĕ, хуралтă виттисем хуралчĕç, улăм урисем тĕссĕрленчĕç, урамсенче, выльăх-чĕрлĕх пылчăка çăрнипе, ура пусма типĕ вырăн юлмарĕ, ура çăпата кантри таран путать. Çил улать. Йывăç çулçисем тăкăнаççĕ.

Ял çыннисем пӳрчĕсене хĕле хатĕрлеççĕ: мăклаççĕ, тăмпа сĕреççĕ, чӳречисене юсаççĕ, тăпрас купалаççĕ. Халĕ килсе çит-ха, хаяр хĕл!

Юр çуса иртрĕ. Тепĕр куннех ирĕлтерсе те пăрахрĕ. Иван аслашшĕ каланă тăрăх, Пукравра хĕл ларнă çулсем те пулкалаççĕ, анчах питĕ сайра.

Пĕрре, каçхине çумăр çапса çунă хыççăн, çĕрле уяртса ячĕ, çил çурçĕр еннелле çаврăнчĕ, шăнтрĕ. Çĕр янăрама тытăнчĕ, урапасем кĕмсĕртетни таçтанах илтĕнет. Тăкăннă çулçăсем тăмпа шуралчĕç. Сăпайлă кĕрхи хĕвел урăх ăшăтса яраймарĕ, икĕ кунтан çумăр шывĕсемпе тулнă Сĕве тӳлек вырăнсенче сенкер пăрпа витĕнчĕ, эрнерен пĕтĕмпех ларчĕ. Ачасем тăркăçсемпе ярăнма тытăнчĕç. Пăр тĕрекленсе çитмен-ха, вырăнĕ-вырăнĕпе ачасем айĕнче авăнса çатăртатса пырать, пăта вĕçлĕ патаккисем ăна витĕрех шăтарса пыраççĕ. Темĕн тума та маçтăр Гаврил тимĕр хулă татăкĕсене аврĕ, йывăç калăпсем çумне çапрĕ те тăркăс пулса тăчĕ Иваншăн.

Пăта вĕçлĕ патаккисемпе тĕртĕне-тĕртĕне, ачасем сисмесĕрех Арман пĕви патне ярăнса çитрĕç. Кунта, арман урапи таврашĕнче, шыв-шăнман, пăс хăпарать ярăнса пыракан ачасем чăлпар саланчĕç, Йăкăнат пăрăнса ĕлкĕреймерĕ, шыв кӳлленчĕкĕ çывăхĕнче шатăрт-шатăрт туни илтĕнчĕ те, ача пăр айне шампăрт! анса кайрĕ, çавăнтах сиксе тухрĕ, аллисене сарса, пăр хĕрринче çакăнса тăрать.

Кунта ытла çӳхе пăр, çатăртатсах тăрать, ачасем çыран хĕррине тухçа тăчĕç, нимĕн тума пĕлмеççĕ.

— Çăлăр! — кăшкăрать Йăкăнат.

— Ан сиккеле! — хушрĕ Иван. Йăкăнат патне ерипен çывхарма тытăннă ачасене каялла хăваларĕ, хăй тахăшĕ сĕтĕрсе килнĕ шертене тытса юлташĕ патне хырăмпа шуса пычĕ.

Йăкăната çăлчĕ Иван, хыçалтан хăваласа пырать.

— Чуп, чуп хытăрах, — хистет вăл тусне. — Хваттерне çитсенех хăмла çырли чейне ĕç. Асанне çапла калатчĕ.

— Тĕлĕнтерекен ача çав Иван! — хăй тĕллĕн пăшăлтатса пырать шăнса кӳтнĕ Йăкăнат. — Ăçта ун вăйĕ? Пурне те пулăшма ĕлкĕрет.

Хапха патĕнче тăракан Гаврил ачасене таçтанах курнă, кĕтсе илсе пӳртне хуса кĕртрĕ.

— Эх, Ваня, Ваня, мĕн туса хунă эсир? — тăрăхласа каларĕ Гаврил арăмĕ. — Иксĕр те хăвăртрах салтăнăр та кăмака çине улăхса выртăр!

Çавăнтах кăмакаран вĕри сĕт кăларса ачасене пĕрер курка ĕçтерчĕ.

— Ничего! Такăнмасăр лаша та чупмасть! — терĕ Гаврил, ачасен хутне кĕрсе.

  
   Раштав


   Энтри Пăрăнтăка Ивана илме пычĕ, ачасене раштава яраççĕ. Мушкеевсем кăнтăрлахи апата хатĕрленеççĕ. Гаврил, ăна çиме лартасшăн пулчĕ. Çын çинче хăюсăр чăваш тĕпелелле иртесшĕн мар, тутă имĕш, кунта тухас умĕн тăраничченех çинĕ, хырăмĕ выçса ĕлкĕреймен-ха, ахаль те кашни килмессерен хăна пулать.

Хăюллă Таня сĕтел хушшинчен тухса Энтри аллинчен калпакне илчĕ, тĕве çăмĕпе тата хăнтăр тирĕпе хитрелетнĕ кĕрĕкĕн йĕс тӳмисене ячĕ (çакăн пек кĕрĕксене праçникре е хăнана тăхăнаççĕ), салтăнтарчĕ те çапла каларĕ: «Дядя Андрей, пойдем обедать!»

Энтри, хăюсăр ача пекех, хĕрелсе кайрĕ, алă тӳрчĕпе сăмсипе тутисене шăлса илчĕ те сĕтел хушшине ларса кашăк тытрĕ.

— Именсе ан лар, Андрей, çи, — терĕ ăна Гаврил. Пирĕн, вырăссен, апат вăхăтне лекнĕ çынсене пурне те сĕтел хушшине лартас йăла пур. Сирĕн те, чăвашсен, çаван пек йăла пур, эпир ăна лайăх пĕлетпĕр: ялта чăвашсемпе пĕрле пурăнатпăр-çке, анчах вырăссем йăлăнтарса тăмаççĕ, чăвашсем темĕншĕн вăтанаççĕ вара, хăвăр çине хăвăр темĕн те пĕр каласа тăкатăр, кунĕпе выçă пулсан та, эсир мăй таранах çисе тултарнă пулать. Вырăнсăр сăпайлăх. Григорий Пахомыч апла мар.

Энтри лăпланчĕ, вырăссен тутлă купăста яшкине çиме тытăнчĕ. Кунта калаçмасăр, васкамасăр çиеççĕ. Яшкине пысăк чарапа лартнă: йышлă çемье. Кашăкĕсене асăрхарĕ Энтри, тĕлĕнмелле хитре вĕсем: хăшĕн аври вĕçĕнче автан пуçĕ, хăшĕн — пулă хӳри, хăшĕн — вăкăр мăйраки, тилĕ пуçĕ те пур. Гаврил хăй тунă кашăкĕсене: ăста маçтăр.

Пĕр чара яшкине хăвăртах çисе ячĕç. Хуçи арăмĕ тепĕр чара антарчĕ, сĕтел варрине пĕр тăм тирĕкпе вакланă аш лартрĕ.

Энтри Мушкеевсем патĕнче апатланнине пĕрре çеç курман, хăйте пĕрре анчах çиме ларман, анчах ăна ялан çак çемьен пĕр йăли кăсăклантарать: хуçи паллă париччен никам та аш татăкĕсене тытмасть, итлеменнине аллинчен кашăкпа шаклаттараççĕ. Кушкă чăвашĕсен ун пек йăла çук вара, вĕсем ашне каскаласа валеçеççĕ.

Яшка хыççăн Гаврил арăмĕ пĕр тирĕк вир пăтти лартрĕ, Кушкăра тата ăна шурă пăтă теççĕ.

Пахумсен килĕнче, ытти чăвашсен çемйинчи пекех, пĕр тĕслĕ апат анчах пĕçереççĕ, праçниксенче, туйсенче. хăнасем килсен çеç иккĕмĕшне хатĕрлеççĕ. Мушкеевсен кирек хăçан та икĕ тĕслĕ апат, яшка-шӳрпе хыççăн е пăтă, е шаркку çиеççĕ. Кĕркури службăран таврăнсан, клавара ĕçленĕ вăхăтра, çав йăлана пурнăçа кĕртесшĕнччĕ, анчах Алтатти пĕчĕкçĕн çиеле тухрĕ, пĕр япала çеç пĕçерет: вучахри хуранта ăçтан икĕ тĕслĕ апат пĕçерĕн, çулла пысăк кăмакине ялан хутмаççĕ. Тĕрĕссине каласан, екки кайнă чух, Алтатти пĕр хурантах икĕ тĕслĕ апат пĕçерет, шӳрпине сыпса яриччен пăтти ĕлкĕрет.

«Кавриле тĕреклĕ пуранăть, — шухăшлать Энтри, — аш нумай вĕсен, кашни кăмăлĕ ыйтнă таран çиет, пирĕн Кушкăра ун пек пурнăçа курас çук. Выльăх-чĕрлĕх нумайтарах ĕрчетме пăрăнтăксен Сĕве çаранĕ пур, кушкăсен çырма-чăрмасăр пуçне урăх мĕн пур?..»

Иван шкултан таврăнчĕ, ашшĕне курсан, хĕпĕртерĕ, çавăнтах киле кайма хатĕрлене пуçларĕ, анчах Гаврил ăна малтан çиме ларма хушрĕ.

Мушкеевсен пурнăçĕ Энтри кăмăлне каять: аслă, çутă, шурă пӳрт, пурлăхлă çынсем. Хăйсен пурнăçне çавнашкал улăштарасчĕ, анчах нимĕн тума çук, хĕрарăмсем хирĕç, хăнăхнă йăла хăйĕн аллинче тĕреклĕ тытать...

Пăрăнтăкран таврăннă çĕре Пахумсен килĕнче мунча хутса хунă: шăматкун, тата раштав умĕн, епле çăвăнса тасалмăн?! Хĕллехи мунча ытти енĕпе те кĕтнĕ мунча. Сивĕ-хаяр çил уйрăммăнах витĕр касать. Хĕвел пĕрре те ăшăтмасть. Çакăн пек çанталăкра, çул çинче аллу-уру шăнса кӳтнĕ хыççăн, мунча чуна пырса тивекен киленӳ, чир-чĕре хăвалакан вăй.

Чăваш мунчи кăмăллă, тараватлă мунча. Хăш чухне ик-виç кил пĕрле хутаççĕ ăна: вутă сахалтарах каять. Хăш чухне икĕ кил хутать, пилĕк килĕ кĕрет. Ăшши пултăр та милĕк пултăр, çăвăнмашкăн — сĕлтĕпе вĕри шыв. Супăньпе хĕрупраç çеç питне çукалать. Пуç çума йӳçĕ турăх е çăмарта илсе пыраççĕ мунчана. Ĕç çыннине чи лайăххи, чи кирли — çапăнни: тасатать те чир-чĕре хăвалать, вăй-хал парать. Ахаль мар кушкăсем икĕ милĕкпе çапăнаççĕ, юман милĕкĕсемпе...

Пахумсен мунчи ыттисенни пекех: хура, пăлтăрĕ сивĕ, çапах лайăх шутра. Нумайăшĕн мунчисен пăлтăрĕсем те çук, тултах салтăнаççĕ, тумтирĕсене е мунча маччи çине хураççĕ, е пĕренене çапнă сӳре шăлĕсенчен çакаççĕ ура айне çинĕ улăм пăрахаççĕ, ăна та пур килте те мар.

Ивансен мунчин пăлтăрне çил тавраш кĕмест вара мăкланă, алăкĕ лайăх хупăнать, урайне ыраш улăмĕ сарнă, ăна çĕнетсех тăраççĕ.

Иванпа Йăкăнат Кĕркурине мунчана çавăтса кайрĕç. Вĕсем — пирвайхисем. Ашшĕ лаша валли апат пăтратма юлчĕ. Салтăннă вăхăтра, кăшт ăшăрах пултăр тесе, мунча алăкне уçрĕç. Шалтан тĕтĕмпе пĕçернĕ милĕк шăрши тухрĕ: кăмăла каякан шăршă. Хывса пăрахнă кĕпи-йĕмĕсене чул тĕлĕнчи кашта çине çакрĕç: ун пек-кун пеккисем пулсан, пиçсе тăкăнччăр.

— Иван, ашшине пар-ха, — хушрĕ аслашшĕ, шайккаран пĕçернĕ милĕкеене кăларса.

Иван ăшшине мĕнле памаллине пĕлет. Мунча алăкне яр уçса пăрахаççĕ, чул çине алтăрпа шыв сапса çапла калаççĕ: «Ăшши — шала, йӳççи — тула!» Чăнах, ун хыççăн сĕрĕм тавраш юлмасть, мунча ăшши тутлă пулать.

— Ăшши шала, йӳççи тула! — терĕ Иван çăмăллăн, алтăрĕпех шывне хĕрнĕ чул çине сапса.

Чаш! турĕч шывĕ, вĕри сывлăш ачасене хупăрласа илчĕ, маччана пырса çапрĕ вăл, унтан, йăр-яр алăк янаххи айĕнчен сивĕ пăлтăра тухса, шап-шурă пăс пулчĕ те мунча витти витĕр тула тарчĕ.

— Ну, Иван, халĕ алăкне хуп, сĕрĕм тухса тарчĕ, — терĕ аслашшĕ мăнукне, шайккинчен пĕçернĕ милĕкĕсене туртса кăларса. — Тата пĕр курка шыв сирпĕт-ха чул çине!

Кĕркури малтан лапкине шыв сапрĕ, милĕкĕсемпе лапка çийĕн çатлаттарса илчĕ, унтан, ĕхлете-ĕхлете, çапăнма тытăнчĕ.

Иван ĕнтĕ темиçе хут ăшши пачĕ, аслашшĕн вăрçăра темиçе хут аманнă ӳт-тирĕ çавна ыйтать пулĕ, сурансем сурни çак эмелпе чарăнать пулĕ.

— Эх, чуна кайса тивет, райра та кун пек киленӳллĕ пулас çук, — шӳт тăвать старик. Милĕкĕсем хăйĕн мĕнле-мĕнле кăна çапăлтатмаççĕ-ши? — Ак, çак кĕвĕпе салтаксене ыйхăран вăратаççĕ, — тет вăл, апла-капла чаплаттарса. — Акă салтаксене апата чĕнеççĕ. Акă тревога!..

Иванпа Йăкăнат кукленсе ларчĕç: ура çине тăма çук, сак çинче те çав тери вĕри. Малтан урайĕнче сивĕрехче, халĕ, аслашшĕ çапăннă май, ăшши анчĕ, питĕ лайăх. Ачасем пуçĕсене турăхпа çурĕç, çӳçĕсем çеп-çемçе пулса тăчĕç.

— Эй, ĕçсем мĕнле сирĕн? — сасартăк илтĕнчĕ тахăш вăхăтра пырса салтăннă Тиек сасси. — Ну, Кĕркури Пахомчă, тавай-ха милĕксене! — терĕ вăл, мунчана кĕрсенех, Кĕркури аллинчен милĕкĕсене ирĕксĕрех тенĕ пек тăпăлтарса илсе. Акă вăл, милĕк пĕçернĕ шывпа ăшши парса, ватă салтака сăтăра-сăтăра çапа пуçларĕ.

— Эх, улпутсем, улпутсем, — тăрăхларĕ Тиек çамрăксене, — аслаçăра çапăнтараймастăр. Вĕреннĕ çынсем!

Кĕркури киленсе, çамрăк ача пек, лапка çинче çаврăнкалать, эхлете-эхлете пĕрре çурăмне çаптарать, тепре — кăкăрне, хырăмне, аяккисене, уйрăммăнах пилĕкне.

— Пилĕке, пилĕке, Тиек, тепре сăтăрса ил-ха, чăпăлтаттарса, чăпăлтаттарса, аха, çапла, хытăрах, хытăрах, — ăхлатать Кĕркури. — Ыратать вăл, каяннăй, хăш чухне çывăрма памасть. Ах, аван та, эх, аван та!

Тиек аллинче милĕксем выляса тăраççĕ. «Чăп-чап — çапăлтăк, чăп-чап — çапăлтăк!» — ташлаççĕ вĕсем.

Мунчара çав тери вĕри пулнипе ачасем чăтаймарĕç, пăлтăра тарчĕç. Вĕсен хыçĕнчен Кĕркури вут пек çунса тухрĕ, сак çине ларчĕ, уçă сывлăшпа киленет, шавламасть, хăйĕн шухăшне путнă.

Шалта анăш та тăвăш. Тиек çапăнать, ăшши чашласа çеç тăрать.

— Тиек çапах маттур, — мухтать ăна Кĕркури, — тĕрĕссине каласан, пуçĕнче пушă ĕнтĕ, çапăнма пултарать вара, çынна ырă тума та пĕлет, ун пек çынсен ĕмĕрĕ вăрăм пулать.

Тиек, тупă снарячĕ пек, персе тухрĕ те улăм çине тăсăлса выртрĕ.

— Эх, çут тĕнчере епле пурăнма аван! — ахлатать вăл, çăварĕнчен тĕнĕрен тĕтĕм тухнă евĕрлĕ пăс кăларса. — Турă вырăнĕнче пулсан, мунчапа милĕкĕсене шухăшласа кăларакана тӳрех рая йышăнăттăм эпĕ. Çын сăмахĕ тăрăх, улпутсем те мунча кĕме юратаççĕ, анчах çапăнма пĕлмеççĕ. Эсĕ, Иван, улпута тухсан, чи малтан шурăлла мунча ларт, Чĕмпĕрти мунчасем пекки. Эпĕ унта пулкаланă, мунча та кĕркеленĕ, хурăн милĕкĕсемпе те çапăнкаланă, сăра та ĕçкеленĕ.

Иванпа йăкăнат пĕр-пĕрин çине пăхса кулкаласа лараççĕ: Тиек куçне мăч тутармасăрах лартать пек туйăнать вĕсене. Чĕмпĕрте пуласса пулкалать ĕнтĕ вăл, анчах мунча та кĕрсех çӳренĕ-ши, сăрине те тутанса пăхнă-ши?

Тиек шӳт тумарĕ пулас, суймарĕ-тĕр, ассăн сывларĕ те (хула çыннисем валли вутă çурса çӳрени асне килчĕ пулмалла) ачасене мунчана хуса кĕртсе питĕ лайăх çапăнтарчĕ. Ун хыççăн вĕсем мунча пăлтăрĕнче нумайччен, çӳçĕсем пăрланса кайичченех ларса, сивĕнчĕç.

— Эсĕ, Иван, кăçал хытă ӳснĕ! — терĕ Тиек Ивана, çурăмĕнчен çат-çат тутарса. — Час пире паллами пулăн.

— Эсĕ, Тиек тете, ялан хăвла шухăшлатăн, — кăмăлсăрланчĕ Иван. Чăнах, епле вăл ялйышне манма пултарать? Ухмах мар.

— Вĕреннĕ çыннăн сухапуçне тытасси килес çук, ялти нушаран тухса тарасси килĕ.

— Эпĕ ялтан тухса каяс çук, Тиек тете.

— Вăл пирĕншĕн аван та-ха, пĕр пуçлăх ырă чĕрелли пулĕччĕ. Авă, тырă пăхакансем мĕн кăтартаççĕ, — ассăн сывларĕ Тиек, — анчах эпĕ сана яла таврăнма канашламастăп.

Тиек хăйĕн шухăшне уçма тытăнчĕ. «Мĕн вăл çын? Çавраçил çавăрса илнĕ çӳпĕ. Çил ăçта хăвалать, çавăнта вĕçет. Хирĕç тăр-ха. Халу çитейĕ-и? Акă эпĕ ĕмĕрте çав çавраçиле лекрĕм те çĕнтерсе тухаймастăп, Иван. Ĕçлетĕп-ĕçлетĕп, тăраниччен çиейместĕп. Çапла вăл ялта, Иван. Çавăнпа яла ан таврăн, ачам. Вăт, Чĕмпĕрте улпутсем пурăнаççĕ, вăт пурăнаççĕ. Пĕрин патĕнче вутă çуртăм. Юлашки яшкине çитерсе тăчĕ. Яшка-тăк яшка! Чĕлхӳне çăтса ярăн! Вĕсем çапах кăларса тăкаççĕ. Кушакĕ те çимест. Эх тĕнче, тĕнче! Пурăнаççĕ çынсем!»

— Хулара пурте улпутсем-и? — ыйтрĕ Иван.

— Пурте мар, Иван. Унта чухăнсем, йышлă. Вĕсем паранкă та лартмаççĕ, кĕрепенккешер пасартан илеççĕ.

— Пасартан паранкă та кĕрепенккепе сутăн илсе çисе пурăниччен, эпĕ луччă ялтах тăраниччен хамăр паранка çийĕп, — терĕ Иван.

— Эсĕ ăнланмастăн, Иван. Вĕреннĕ çыннăн урăхла пурăнăç. Эсĕ, Иван, Чĕмпĕре вĕренме кай. Тен, пирĕн хута, чухăн хресченсен хутне кĕрекен пысăк çын пулăн.

— Эсĕ мана пупа кăларасшăн мар-и, Тиек тете? — ыйтрĕ Иван, кулса.

— Начар-им? Пупа халăх тăрантарать.

Тиек сăмахĕсем Иван пуçĕнчи шухăшсене арпаштарса ячĕç. Çак çынран ялта нумайăшĕ кулнине лайăх пĕлет Иван, ун хăтланчăкĕсем, чăнах та, култармаллипех култараççĕ, анчах вăл пурăнăçа хăйле ăнланнине Иван пĕлменччĕ-ха, çапла калаçнине халиччен илтмен те. «Пупа халăх тăрантарать», — терĕ. Халиччен Иван пурлăх телейрен, тăрăшнинчен, харсăрлăхран килнине ĕненнĕ. Таврари улпутсем пуян, паллă ĕнтĕ, мĕн чухлĕ пуян, çавăн чухлĕ тухăçĕсем нумай вĕсен. Турă çапла тунă.

— Улпутсене кам тăрантарать? — кăсăкланчĕ Иван.

— Вĕсене те халăх тăрантарать, ачам, — хуравларĕ Тиек.

— Эсĕ, Тиек тете, мĕншĕн улпут пуласшăн тăрăшмастăн? — ыйтрĕ Иван, çав вăхăтрах кулса ячĕ: хăй ыйтăвĕ хăйне ытла кулăшла пек туйăнса кайрĕ. Тиек — улпут! Ха-ха-ха! Сасартăк чĕрине шеллев туйăмĕ çавăрса илчĕ, намăсланса хĕрелсе кайрĕ Иван. Чăнах, вырăнлă мар ыйту. Пысăк çынран кулни пулчĕ. Тĕнчере пурте улпут пулсан?! Кам тырă акса ӳстерĕ?

— Хурах пулас килмест! Хурах пулмасан, пурлăх никĕсне никам та хураймасть, — терĕ те Тиек мунчана тепĕр хут çапăнма кĕрсе кайрĕ.

Нумай пĕччен ларчĕ Иван мунча пăлтăрĕнче, нумай япала çинчен шухăшларĕ. Тĕнче пурнăçне ăнланма хĕн çав. Акă ялта улпут çук, пурте утелни çыннисем, хăйсем çапах та пĕр тан пурăнаймаççĕ. Кам харсăр ĕçлет, çав авантарах пурăнать, теççĕ ял çыннисем. Нивушлĕ пуянсем харсăр çынсем мар? Хурахлăх пурлăх парать пулсан?! Çук, хурахлăхшăн тĕрмене лартаççĕ, Çĕпĕре яраççĕ. «Алăра пӳрнесем пĕр тан мар, çынсем те çавăн пекех, турă çапла тунă», — теме юратать Баратынский.

Ачасене ирĕксĕрех тепĕр хут çапăнтарчĕç те, вĕсем вара шыва кĕрсе тумланчĕç.

Мунча кĕрсе тухнă хыççăн Пахумсем каçхи апата хатĕрленеççĕ. Пӳртре тĕттĕм. Наçтаç вучахран хăйă тивертсе хăйă чиккине хĕстерче! Хурăн хăййи тикĕс çунмасть, чĕрĕ пулас, çатăртатать, пӳрт ăшчиккине пĕтĕмпех çутатаймасть.

— Раштав каç шăши куçне çутса ярăр-ха, çăвĕ ытлашши пĕтес çук, нумай лармăпăр, — терĕ ыранхи икерчĕ валли кăмака умĕнче чуста лăкаса тăракан Алтатти.

— Хăйă та çитĕ, апат тăвасси алă ĕçĕ тăвасси мар, — хуравларĕ Униç.

Иван Пăрăнтăка апат-çимĕç илсе çӳрекен кушелтен хутпа чĕркенĕ япала кăларчĕ.

— Иван канфет илсе килнĕ! — хĕпĕртерĕ Наçтаç.

— «Улпутăн» укçине ниçта хума çук пулĕ! — чĕнмесĕр чăтаймарĕ Униç. — Шăлсăр тăрса юласран та хăрамасть.

Иван, илтмĕш пулса, хут ăшĕнчен лампа кăларчĕ те сĕтел çине çутса лартрĕ.

— Ах тур-тур, мĕн пулчĕ сирĕн унта? Пӳрте вут хыпмарĕ-и? — сехрине хăпартрĕ шалти кĕтесри Алтатти.

— Иван лампа илсе килнĕ! — аллисене çупрĕ Наçтаç.

— Уншăн пĕр сурăха суттарать пулĕ-ха! — тарăхрĕ Униç.

— Анне, ан пăшăрхан! — лăплантарать Иван Униçе. — Пĕр пус укçа та кирлĕ мар. Савăтне çутă шăвăçран Кавриле тете туса пачĕ, чĕнтĕрĕпе калпакĕ шкултан кăларса пăрахнă лампăран, тăрпине Алексей Иванчă парнеленĕ укçапа илнĕ.

— Ай, çутă та! Капла чĕнтĕр çыхма та май пур! — савăнать Наçтаç.

— Чиперех çутă вĕт! — пырса пăхать тĕлĕннĕ Алтатти. — Вучĕ те мĕкĕлтетмест. Мĕн-мĕн тума пĕлмест этем!

— Хăйăпа пӳрт ăшăнать, — парăнмасть Униç.

— Те ăшăнать, те тĕтĕм кăларать, — хутшăнчĕ чĕнмесĕр ларакан Энтри. Сассинчен хĕпĕртени паллă. — Иван çутă илсе килчĕ пире!

Вĕренни — çутă, вĕренменни — тĕттĕм! — терĕ Кĕркури. Пахумсем лампа çутипе каçхи апат тăваççĕ. Тиекпе Йăкăнат та сĕтел хушшинче лараççĕ. Тахăшĕ Иван тĕлĕнтермĕшĕ çинчен сăмах сарнă: кас çыннисем кĕре-кĕре тухаççĕ, ахлата-ахлата тĕлĕнеççĕ, мĕнле çутса сӳнтермелли çинчен Ивана тĕпчеççĕ, кашни çав япалана илесшĕн ĕмĕтленет.

— Ну, Иван, пĕтĕм яла тапратса ятăн эсĕ! — ырлать аслашшĕ.

— Çĕнĕ çутă илсе килчĕ пирĕн Иван, — пĕлтерет кашни килекене хĕпĕртенĕ Наçтаç.

Кăшт тăрсан кăмăлĕ çаврăннă Униç çапла каларĕ: «Ку çутăпа улăм çине ӳкнĕ йĕпе те шыраса тупăн! Пăянам, Ивана хăймаллă турăх лартасчĕ, ăна вăл питĕ юратать!»

Тиек те килне кайма васкамасть-ха, ыттисемпе пĕрле çăка чечек чейне лĕрплеттерсе ларать. Акă вăл куркине ӳпĕнтерет те пăрçа пысăкăш юлнă сахăр катăкне курка тĕпĕ çине хурать: сĕмсĕр тесе ан шутлаччăр.

— Сахăра мĕскертен тăваççĕ-ши, ыйтса пĕлесчĕ. — тет вăл. — Килте тума муй çук-ши? Тăкакĕ пулмĕччĕ. Питĕ тутлă япала. Мана пыл тата тутлăрах пек... Чей ĕçме ландрин текенни перекетлĕ, çăварта час ирĕлмест, пĕр катăкĕпе чей ĕçсе тăранатăн ..

Сӳпĕлтетет Тиек ăна-кăна, те калаçăва сӳнтерес мар тесе, те юриех ниçта та васкамасăр. А, сăлтавĕ пур иккен унăн, сăмахне пуçлама хăяймасăр ларнă хыççăн, ачасене ыран ирех хăйпе пĕрле раштав кĕллине каласа çӳреме ӳкĕтле пуçларĕ. Ун шухăшĕпе, виççĕн тухсан, питĕ лайăх пулмалла, кĕллине Пăрăнтăкри чиркӳри пек юрлĕç, итлекенсем ăнтан кайĕç. Çăнăхне пĕр михĕрен кая пухас çук, тен, ытларах та, кашнине пĕрер пăтавкка тиветех, сутсан йӳнеçмелĕх укçа пулать.

Ачасем килĕшмеççĕ, шикленеççĕ: Кушкăра халиччен никам та раштав кĕлли каласа çӳремен, çынсем килĕсене те кĕртмĕç, хуса яракансем те тупăнĕç, йытăсемпе те вĕслеттерĕç, тата Иванпа Йăкăнатăн хăйсен ĕçĕсем пур.

— Мĕн тăвăн çамрăксемпе! — тарăхрĕ Тиек. — Эпĕ сире вырăна хурса сĕнтĕм, эсир мана кăмăлламастăр иккен. Эх, ăçта пире тăла питпе кулач сутакансен ретне! Эсир çур улпута тухнă, пирĕн пеккисенчен йĕрĕнетĕр. — Çапла каласа, кăмăлсăр тухса кайрĕ вăл.

Ирхине вĕсем Тиек юррипе вăранчĕç: вăл раштав кĕлли калама тухнă-тухнах иккен. Вăл юрлакан кĕлле ăнланма майĕ те çук, тĕрлĕ кĕлĕрен илнĕ сăмахсене хăйне май хуçкалать кăна. Кĕввине те вăл хăй шухăшласа кăларнă пулас.

Иван асламăшĕ Тиек миххине пĕр ăскăч çăнăх ячĕ, хăйне лартсах çитерчĕ.

Кун каçипе тиек миххине темиçе хут та килне кайса пушатрĕ.

Иван чĕринче шеллев туйăмĕ ӳсет. Килтисене мĕнле пулăшмалла-ши? Мĕнле пулăшмалла-ха кушкăсене? Çутта кăларасчĕ халăха.

Шухăшĕ татах хуçалăх çине çаврăнса ӳкрĕ. Пӳрчĕ тăвăр хăйсен. Путексемпе пăру валли ăшă вите лартмалла. Вĕренсе тухса яла таврăнас пулсан, Иван килтисен пурнăçне урăхларах туса янă пулĕччĕ, ялйышсем, вĕсене кура, кивĕ йăласене пăрахмалла. Пуçлăх пулсан, кашни килте шурăлла кăмака тума хушĕччĕ, хăйă вырăнне лампăсем туянтарĕччĕ.

Иван шартах сикрĕ: мĕнле укçапа? Тупмалли юмах тупсамне тупатăн, пурнăç ыйтăвĕсене хуравлама хĕн çав...

Раштав та иртрĕ, çĕнĕ çул каçĕ çитрĕ. Алтатти пĕр купа юсман пĕçерчĕ, пĕр тăм тирĕк йăвача çупа ăшаларĕ. Хĕллехи кун питĕ кĕске, хĕвел хăпарса çитичченех анма тытăнать, çапах та çĕнĕ çул каçне кĕтекен Иваншăн кун питĕ вăрăм пек туйăнса кайрĕ. Аран-аран кĕтсе илчĕ вăл лăпкă, сивĕ, таса пĕлĕтлĕ çĕнĕ çул каçне.

Матви Иванĕпе Йăкăнат килчĕç. Иванпа Наçтаç тумланчĕç, тантăшĕсемпе пĕрле урама тухрĕç.

Тăваттăшĕ те анкартине кайрĕç. Кунта юр тип-тикĕс выртать, пĕлĕтрен кăвак сĕм çапнă, унта-кунта шăши йĕрĕсем тĕрлекеленнĕ. Юр çине месерле ӳке-ӳке, мĕлкесем хăварчĕç çамрăксем. Ирхине мĕлкесем çинче хулă йĕрĕçем пулсан, мăшăрĕ вĕтекенни пулать.

Юлашкинчен кив капан патне пырса шăлĕсемпе улăм пĕрчисем туртса кăларчĕç. Ивана пучахлă улăм пĕрчи лекрĕ.

— Пĕлĕт мĕнле çавăнта? — ыйтрĕ аслашшĕ, ачасем урамран кĕнĕ-кĕмен.

— Çăлтăрлă! — харăс хуравларĕç Иванпа Наçтаç. 

— Çăлтăрсем нумай-и?

— Лăк-тулли!

— Пăрçа лайăх пуласса, — терĕ аслашшĕ, кăмăллă пулса. — Турă патăр ĕнтĕ! Пăрçа вăл пирĕншĕн хаклă япала: яшка та, пăтă та, кукăль те, икерчĕ те, салма та пашалу та. Пăрçаран пурте пулать.

Пахумсен килĕнче çап-çутă. Анчах, кăмакана тахçанах хутса-сӳнтернĕ пулин те, тĕтĕм-сĕрĕм шăрши тăрать. Çапла пулмалла та: тĕтĕм пĕренесене витĕр витнĕ.

— Мĕншĕн кăмакана шурăлла тумалла мар? — пысăк çын пек каларĕ Иван. — Пăрăнтăкра пурте шурăлла пурăнаççĕ.

— Тĕрĕс калать Иван, — терĕ аслашшĕ, çиме пăрахса. — Чăвашсем нумайăшĕ тĕтĕмпе, таса мар пурăннипе куç чирĕпе чирлесе асапланаççĕ пулĕ. Çăва тухсанах кирпĕч çапса çĕнĕ кăмака хывас пулать.

Энтри те ашшĕ майлă пулчĕ, Мушкеевсен пурнăçĕ çинчен каласа пачĕ. Униç, çиллине пытараймасăр, çапла мăкăртатрĕ: «Иван пирĕн саççим пăсăлнă. Каларăм, шкулта ăна çынлăхран кăлараççĕ тесе. Улпутах тухнă: супăньпе çăвăнать. Уншăнах вырăсла кăмака хывмалла тата. Лашана, выльăх-чĕрлĕхе суттарĕ, улпутла пальтопа çӳресшĕн пулса. Вĕçнех çитетпĕр».

— Çитĕ! — кăшкăрса пăрахрĕ Кĕркури. — Иван тĕрĕс ĕмĕтленет: халăх тĕтĕмпе ан сывлатăр, лампăпа пурăн-тăр, супăньпе çăвăнтăр, тыррине çителĕклĕ акса ӳстер-тĕр. Эх-хе-хе, — тарăн сывласа илчĕ, — турă пулăшнипе çĕнĕ пурнăçа курасчĕ-ха, унччен вилес марччĕ. Ĕмĕр-ĕмĕрĕпех утелни йĕркипе улпутсен пусмăрлăхĕ ан пултăрччĕ! — Юлашки сăмахĕсене шăппăн каларĕ. — Ивана ан тивĕр. Çăва тухсан, эпĕ ăна шкултан илсе килетĕпех. Тавтапуç турра, вулама, çырма, хисепе пĕлет. Ялта пысăк çын пулса тăрать-ха вăл. Шăпи телейлĕ пултăр. Урăхла пурăнма ĕмĕтленни питĕ лайăх! Эпир çынсем-çке! Ĕмĕтленмесĕр пурăнни пурăнни мар!..

  
   Типĕре


   Иркӳлĕм. Янкăр уяр. Сивĕ. Çуна тупанĕ айĕнче юр патăртатать. Ĕнер кăнтăрла чиперех ăшăччĕ, хĕвел пăхнă чухне хуралта тăррисенчен тумла тумларĕ. Каçпа çанталăк кăтăшланчĕ, юр çуса иртрĕ, хуралнă çулсене шуратрĕ, унтан татах уяртрĕ. Ивана пĕр куна киле янă пулнă. Паян иккĕмĕш автансемпе ăна асламăш вăратрĕ: сĕт ĕçтерчĕ, ачана çылăх мар, типĕ пулсан та. Унтан ашшĕпе иккĕшĕ чаппансем тăхăнса çуна çине ларчĕç те килĕнчен тухрĕç: çутăличчен Пăрăнтăка çитмелле, ирхи кĕлле ĕлкĕрмелле.

Иван çуна пуçне чаппанпа чĕркенсе ларсанах çывăрса кайрĕ. Сулăнкăра çуна ӳречи темĕскере пырса çапăнсан, вăранчĕ, чаппан çухине уçса пăхрĕ. Тутар Чакăлтăмĕ урлă кайнă иккен, Сĕве хĕрринчи вăрманпа пыраççĕ. Уйăх çути пур. Тĕлĕ-тĕлĕпе, йывăçсем йăвăрах тĕлсенче, тĕттĕм. Çул хĕрринче ӳсекен шĕшкĕсене çуна ӳречи пырса перĕнсен, çӳлтен юр тăкăнать. Çуна тупанĕсем сăпка юрри юрлаççĕ. Лаша вĕçĕмсĕр юртать. «Тăп-тăп, тăп-тăп!» — ташланă пек илтĕнет ун ури сасси. Пырсан-пырсан, тулхăрса илет вăл. Иван татах тĕлĕрме тытăнать. Çулăн икĕ енĕпе ларакан йывăссем чунлă япаласем евĕрлĕ туйăнаççĕ. 

Вăрмантан тухрĕç. Сĕве хĕрри. Пăрăнтăк ялĕ курăнать. Хăш пӳртре хăй çутнă. Автансем сиксе авăтаççĕ. Иван пĕтĕмпех вăранса кайрĕ. Тĕтĕм шăрши пырса çапăнчĕ. Тахăшĕ кăмакана паранкă пăрахнă, шăршă тухнă. Иванăн çиесси килсе кайрĕ.

Йытă вĕрсе яни илтĕнчĕ. Иван чаппан çухине уçрĕ. Мушкеевсен йыти çуна хыçĕнчен çухăрса чупать. Паллакан çын питне курсанах, йытă çуна çине сикрĕ те ачашлана пуçларĕ.

Мушкеев Гаврил, юман пек тĕреклĕ çын, хапхине яр уçса кĕртрĕ килнĕ çынсене, Ивана çуна пуçĕнчен çĕклесе антарчĕ те Энтрие алă пачĕ.

Çутăлса çитнĕ. Пӳртрен тĕтĕм тухать: кăмакине хутаççĕ.

— О, ирхи апата çитрĕр, питĕ лайăх, — терĕ Гаврил, Энтри лашине тăварма пулăшса.

— Ваня, Ваня килнĕ! — тесе чупса тухрĕ Татьяна.

— Ташла, ташла, Таня, каччу килнĕ! — шӳтлет Гаврил ывăлĕ Павел, анкартинчен лăпăпа арпа йăтса таврăннăскер. — Ну, мĕнле ĕçсем, Ваня?

Çак вăхăтра чиркӳ чанĕ çапса ячĕ. Иванăн калаçса тăма вăхăт пулмарĕ, çимесĕрех чиркĕве чупмалла пулчĕ.

Паян Алексей Иванович Баратынский, утелни шкулĕн пуçлăхĕ, пуп, типĕ тытакан ачасен çылăхĕсене каçарттарать. Сарă сăхман тăхăннă ачасем чĕркуçленсе ларнă, йăшăлтатаççĕ, пăшăлтатаççĕ, анчах кам айăплине уйăрса илме çук. Пуп çылăхĕсене тĕпчесе пĕлесшĕн, унсăрăн турă çылăха каçармасть.

— Аçăр-аннĕрсене, кӳршĕ-аршăсене кӳрентермен-и? — ыйтать Баратынский.

— Çылăхлă, пачăшкă, çылăхлă! — харăс хуравлаççĕ ачасем.

— Çын пахчисене, анкартисене вăрра çӳремен-и?

— Çылăхлă, пачăшкă, çылăхлă, — çаплах переççĕ ачасем.

— Ман улма пахчине вăрра кĕмен-и? — тĕпчет пуп.

— Çылăхлă, пачăшкă, çылăхлă! — илтĕнет ачасен хуравĕ.

Баратынский хĕрелсе кайрĕ, мăнтăр сăмси хĕремесленчĕ, ачасене сăнать. Хăй вăл усал çын мар, ырă тума та пултарать, тăрăшать те, анчах турра чĕререн ĕнен-нипе тĕн йăлисене пĕтĕмпех туса пурăнать.

— Кам ман пахчана кĕнĕ, аллăрсене çĕклĕр, — терĕ вăл çемçе сасăпа. — Тӳррипе каласан, турă каçарать, пытарсан, çылăх çаплах юлать, тамăка сĕтĕрет.

Ачасем пуçĕсене пĕшкĕртнĕ, пĕр-пĕрин çине вăрттăн пăхкаласа илеççĕ, пĕрне, калама пикеннине, чышкă пачĕç.

— Ну? — кĕтет Баратынский.

— Çылăхлă, пачăшкă, çылăхлă! — хăйсеннех переççĕ ачасем.

— Мĕн эсир, попугай пек, пĕр сăмаха юрлатăр? Ман пахчана кам кĕрсе çӳренине каласа парăр, атту турă çылăхăра каçармасть. Камăн каçарман çылăх пур, çав тамăка каятех! Ну? — чăтăмлăн кĕтет Баратынский. Ĕç тухманнине кура, вăл урăх япаласем çинчен тĕпчеме тытăнчĕ — пĕр-пĕринпе тӳпелешместĕр-и?.. Пĕр-пĕрне мăшкăлламастăр-и?

Тĕпчев вĕçне çитрĕ тесе шутланă вăхăтра Баратынский сасартăк: «Патша çинчен усал калаçнине илтмен-и?» — тесе ыйтрĕ.

— Çылăхлă, пачăшкă, çылăхлă! — шухăшламасăрах персе ячĕç ачасем.

— Кам патша çинчен усал калаçать вара?

— Турă çавна та пĕлесшĕн-ши? — пăшăлтатрĕ Йăкăнат.

— Ан шавла! — чышрĕ ăна Иван.

— Эсир ăслă ачасем, тӳррине каласса кĕтетĕп, ну, ну, хăвăртрах! — хистет Баратынский. — Ав атте турă амвон çинчен сирĕн çине пăхать!

Иван вăрттăн амвон енчи пысăк турăш еннелле пăхрĕ. Кĕреçе сухаллă атте турă, çурта тĕтĕмĕпе хуралнăскер, урăх еннелле пăхнă, чĕркуçленнисене курмасть. пачăшкă хăратса çеç калани паллă.

— Пĕлместпĕр, ун çинчен илтмен, пачăшкă! — чĕререн хуравларĕç ачасем.

Баратынский юлашки ыйтăва вырăнсăр панине туйрĕ, вăл хăй, патшана юратма, хисеплеме вĕрентекенскер, ачасем чĕререн хуравланине ĕненчĕ, вĕсен пусĕсем çине эпитрахильпе витсе кĕлĕ вулама пуçларĕ: «Ныне отпущаещи грехи раба твоего, господи! Пĕлсе пĕлмесĕр тунă çылăхсене турă пурне те каçартăр!..»

  
   Тутор


   Асли ĕçне хăра-хăра тытăнчĕ Иван: ытла ответлă ĕç. Вĕрентес тесен, хăвăн нумай пĕлмелле, хăвăн вĕренмелле. Камран? Пĕртен-пĕр учитель — Алексей Иванович Баратынский. Вăл шкулта сахал пулать, закон божипе çеç уроксем ирттерет, ачасене пĕр-пĕрне мĕн вĕрентмелли çинчен калать те пуп ĕçне тума тухса каять. Ун килĕнче те ĕç мăй таранах: утмăл теçеттин çĕр, выльăх-чĕрлĕх, хур-кăвакал, чăх-чĕпсем, улма пахчи.

Çапла ĕнтĕ, Иван хăйшĕн çеç мар, юлташĕсемшĕн те вĕренмелле. Ĕçре тата çакна туйса илет вăл: пĕлни те çитмест иккен-ха, вĕрентмелли меслетсем кирлĕ, çынсене ăнлантарса пама маçтăрлăх пулмалла.

Каçсерен шкула çӳреме тытăнчĕ Иван. Унта вăл лампа çутать те хăш чухне шурăмпуç киличченех вĕренсе ларать. Арифметика правилисене, грамматика правилисене питĕ лайăх пĕлет, ăшра шутлас тĕлĕшпе пуринчен те ирттерет. Уншăн пĕлни çапах сахалтарах пек туйăнать-ха.

Хăш чухне класа шкул хуралçи, ватă салтак, аслашшĕ тусĕ, кĕре-кĕре ларать, Ивана сасăпа вулаттарса тăнласа ларма юратать. Ăнланать-и вăл, ăнланмасть-и — уйăрса илме çук, сайра-сайра ассăн сывласа, çапла ахлатать: «Мĕн тума кăна пултармасть çын?! Шухăшне хут ăшне пытара пĕлет! Эх-хе-хе, пăх-ха çăл пек юхса выртать, анчах кашни ун шывне ĕçеймест çав!»

Пĕр енчен, ватă салтак чăрмантарать Ивана, тепĕр енчен, ыйхине вĕçтерет. Тата шкулта йĕркелĕх тытса пыма пулăшакан çынна епле усал калăн?

Мушкеев Гаврил ăна килте вĕренсе ларманшăн темиçе хут вăрçрĕ ĕнтĕ, Баратынский те пĕрре çеç ятламан: асли хăйне хăй пĕртте шеллемест.

Пĕрре ун патне Тиек пырса кĕчĕ. Чĕмпĕртен темĕскерле ямшăкпа çул май Пăрăнтăка çитиччен ларса килнĕ иккен вăл, Ивана шыраса шкула персе çитнĕ. Çĕнĕ хыпар илтнĕ пысăк хулара Тиек: утелни йĕрки çаплах пулмалла-ха, анчах хресчен ялтан тухса кайма пултарать, çав тĕлĕшпе çĕнĕ саккун тухнă, теççĕ. Халĕ Иван хулана ĕмĕрлĕхех тухса кайма пултарать, ăна тытса чарма, саккун тавраш çук ĕнтĕ. Тиек тăрăшса вĕренме канашлать, анчах çапах хăйне хăй çапла асаплантармалла мар: чахуткăпа чирлесси инçе мар.

— Мĕн эсĕ ытти ачасем пек канма та çывăрма та пĕлместĕн, çĕрĕ-çĕрĕпе вуласа ларатăн? — ыйтрĕ вăл Иванран. — Мĕне вĕрентет сана кĕнеке?

— Нумай япалана вĕрентет, — хуравларĕ Иван.

— Купса пулма вĕрентет-и?

— Çук.

— Вăрласа пуйма?

— Çук, Тиек тете, вăрлама кĕнекесĕрех вĕренеççĕ, — терĕ Иван.

— Вăл тĕрĕс, — килĕшрĕ Тиек, чăтаймарĕ, татах ыйту пачĕ. — Улпута тухма вĕрентет-и кĕнеке?

Иван сăмахĕпе, кĕнекесем нумай пĕлме пулăшаççĕ, нумай пĕлекен çын ыттисене вĕрентме, халăха ырă тума пултарать.

Кĕнекесем нумайтарах пĕлме пулăшнине Тиек лайăх ăнланать, анчах кашни нумай пĕлекен çын халăха ырă тума пултараймасть, ун шухăшĕпе. Авă, улпутсем сахал вĕренеççĕ-им? Ырă тăваççĕ-и-ха хăйсен хресченĕсене? Тавралăхра хăш улпут хресченĕсене ирĕке янă?

Ивăн Тиекпе тавлашмасть, тавлашса вĕçне-хĕрне çитес çук, халĕ унăн вĕренмелле. Афанасьев мишавай патĕнче Ломоносов çинчен кĕнеке вуланă хыççăн ыйхине çухатнă Иван, çав аслă çын пек пуласси килет унăн. Утелни çыннисене крепостла тыткăнран тухма чармаççĕ пулсан, яла таврăнас çук вăл. Аслашшĕ вĕренме пăрахтарасшăн пăшăрханать, ăна та шел ĕнтĕ, анчах вĕренме пăрахмалла мар, пăрахмалла мар!

Тиекĕн те çывăрасси килмест, пĕр-пĕр кăсăклă япала вуласа пама тархаслать. Иван ăна Крыловăн «Юман айĕнчи сысна» ятлă юптаруне вуласа пачĕ.

Нумайччен шухăша кайса ларчĕ Кушкă çынни, унтан çапла каларĕ: «Сыснасем нумай-ха тĕнчере, çавăн пек выльăх ан пул, Иван, тăванусене, ялйыша, ырă тăвакансене нихăçан та ан ман».

Тиек сăхманне сарса урайне выртрĕ те çывăрса кайрĕ…

Тепĕр кунне Ивана Мушкеевпа Баратынскинчен аванах лекрĕ, иккĕшĕ те лайăх ятларĕç. Юрать-и çапла çĕрĕпе çывăрмасăр ларма, тата пĕрре çеç мар, яланах çур çĕр иртсен çеç хваттерне таврăнать, хăшпĕр чух, çĕркаçри пек, шкултăх выртăть. Ан тив, ятлаçчăр, мĕн тума пысăк çынсемпе тавлашмалла. Вĕсем усал сунмаççĕ-çке, хĕрхенсе калаççĕ.

Иван çакăншăн пăшăрханать: вырăсла пĕлмен чăваш ачисем уроксенче нимĕн те ăнланмаççĕ. Ним ăнланмасăрах, уроксене пăхмасăр калама вĕренеççĕ. Шкулта чăвашла калаçма юрамасть, вĕренӳ чĕлхи вырăс чĕлхи. Мĕн тумалла-ха ачасем лайăх ăнланса вĕренччĕр тесен?

Юлашки çулсенче шкула чăваш ачисене нумай пухса килнĕ пулнă. Утелни хресченĕсем патша ратнишĕн ĕçленĕ. Утелни ведомствине 1797 çулта йĕркеленĕ пулнă, вăл вăхăтра патша çемйи аллинче 4162 пин теçеттин çĕр пулнă, Иван вĕреннĕ вăхăтра 10 миллион теçеттине çитнĕ. Паллă ĕнтĕ, ӳссе пыракан утел хуçалăхĕшĕн кăшт вĕреннĕ çынсем кирлех пулнă, çавăнпа ачасене ялсенчен ирĕксĕрех тенĕ пек пухнă. Иван вĕреннĕ вăхăтра Пăрăнтăк шкулĕнче вĕренекенсен шучĕ хĕрĕхе çитет, вĕсенчен чăвашсем вăтăра яхăн пулнă.

Теветкеллĕ Иван вĕрентнĕ чухне вăрттăн тăван чĕлхĕпе усă курма тытăнать. Тĕлĕнмелле улшăнусем пулса иртеççĕ: ачасем ăнланаççĕ те, хăйсем ăнланнине уçăмлăн каласа пама та пĕлеççĕ.

Иван хăй ирĕкĕпе уроксене чăвашла ăнлантарнине пĕлсен, Баратынский хытă çилленет, ятласа пăрахать ăна, кайран, çав меслет уссине туйсан, хĕпĕртесе ӳкет, закон божий урокĕсенче хăй каласа панисене лайăх вĕренекен ачасене чăвашла куçарттаракан пулать.

Пĕрре вăл Ивана хăй патне ятарласах чĕнсе илчĕ, кĕрекене лартса хăналарĕ, унтан нумайччен шкул ĕçĕсем çинчен калаçтарчĕ.

Каярахпа, тата темиçе çултан, Иван халăха çутта кăларас ĕçе хатĕрленнĕ вăхăтра, Баратынский, Пăвара училищнăй советăн председателĕ пулнă май, «06 устройстве сельских училищ Буинского уезда» ятлă проект çырать. Унта вăл чăваш пек вак халăхсен шкулĕсенче ачасене вырăсла вĕрентнĕ чух тăван чĕлхепе усă курмалли çинчен сăмах тапратать. Çав проекта 1866 çулта Хусанти Уйрăм комитетра сӳтсе яваççĕ, анчах темиçе çул маларах Иван усă курнă меслет, çав тапхăрта малта пыракан меслет пулнă пулсан та, ку вăхăтра юрăхлă хисепленмен, мĕншĕн тесен, ăна Çутĕç министерстви сĕнсен те, Хусанта Ильминскипе Золотницкий тăрăшнипе, округри Шестаков попечитель килĕшнипе, урăхла шухăш çĕнтерет: чăваш ачисене вырăсла мар, чăвашла вĕрентмелле.

Хăйĕн тава тивĕçлĕ ĕçне пуçласа янă чух Иван хăй те Баратынский шухăшĕ тыткăнĕнче пулать, анчах час вăл унтан хăтăлать, çĕнĕ меслетсем еннелле çаврăнса ӳкет. Вăл чăваш çырулăхне тăвать, чăвашсен илемлĕ литературин никĕсне хывать.

Чи малтан тăван чĕлхене вĕренмелле, тăван чĕлхе ытти пĕлӳсен никĕсĕ пулмалла, тесе шутлакан пулать Яковлев, хăй ĕçне йĕркелссе янă вăхăтрах.

Вăйлă кĕрешӳсем кĕтеççĕ Ивана пурăнăç çулĕ çинче, анчах çапла пуласси çинчен Баратынский умĕнче кĕре-кере ларакан Иван шухăшлама та пултарайман, халĕ ун пуçĕнче урăх шухăшсем, паянхи шухăшсем...

Асли пулса ĕçлеме тытăннăранпа кулăшла ĕçсем те пулкалаççĕ. Тутор пулсанах, Ивана кучченеçсем сĕне пуçларĕç ачасем, анчах вăл илмест вĕсене.

Кăшт пурăнсан, ăна хăйсен ялĕсемех, Алексей Рекеев ятлă ача, нихăçан пулманнине, кучченеçсемпе чысла пуçларĕ. Юлташĕнчен Иван сĕнтермесĕрех илет, мухта-мухта çиет, вăл хăй те ăна Кушкăран парса янă çимĕçсене тутантармасăр хăвармасть. Иван шухăша кайрĕ: кучченеçĕсене ăçтан илет çав ытла лăпкă, ыттисен хушшинче палăрман, сăпайлă ача?! Ыйтсан, яланах: килтен, тет. Аран-аран туйса илчĕ Иван: Алексей урлă ыттисене кучченеçсем параççĕ иккен. Кулăшла та, хурлăхлă та. Аванах лăскама тиврĕ вара юлташне: çын ятне ан яр!

Уроксенче йĕркелĕх тытса пымалла, унсăрăн ачасене ăнлантарса та параймастăн, ыйтаймастăн та. Иван умĕнче хăйĕнчен нумай аслă та, нумай вăйлăрах ачасем лараççĕ. Вĕсем халиччен пĕр йăлана çех пĕлнĕ: вĕрентекенсем вĕренекенсене вĕтсе вĕрентнĕ, вăйлăраххисем вăйсăртараххисене нушалантарнă: лăсканă, япалисене тăпăлтарнă, мăшкăлласа тарăхтарнă. Ирсĕр аслисене ачасем те çапла мăшкăлланă вара:



Туттăр-ăссăр,

Кутсăр-пуçсăр,

Алли чыссăр,

Ытла путсĕр!



Иван вĕренекенсене тивмест, вăйлисене те вăйсăртараххисене асаплантарма хушмасть, чарать, анчах ачасене ӳкĕте кĕртме хĕн. Уроксенче шавлаççĕ, çĕлĕксемпе пĕр-пĕрне переççĕ, пĕр-пĕринпе ларнă çĕртех тӳпелешекенсем пур. Пĕр тĕлте пĕринне çӳç пайăркине çăлса кăларнă, тепĕр тĕлте пĕр ачана тахăшĕ вăрттăн перопа чикнĕ. Чарăнать вара çавăн пек чухне Иван вĕрентме, куçĕсенчен вут кăларать, чăмăрĕсем вăйпа чăмăртаннипе шуралса каяççĕ, халĕ çĕмĕрсе пăрахĕччĕ айăплисене, чăрсăрлăхĕ çитмелле, анчах хăйне вăхăтра тытса чарать, хĕлхемлĕ куçĕсемпе пурин çине те шăтарас пек пăхать. Асли сассине илтмен ачасем те ун çине тинкерсе пăхма тытăнаççĕ; кăсăклă, мĕн тăвать-ха тутор? Самантлăха ачасем шăп пулаççĕ, унтан, кăшт тăрсан, татах анăш та тăвăш.

Пĕррехинче сасартăк тенĕ пек вĕренӳ кунĕ питĕ шăп пуçланать. Уроксенче ачасем пăшăлтатаççĕ çеç, ӳсĕрнĕ чух та çăварĕсене ывăçпа хуплаççĕ, партăсем хупписене шаклаттармаççĕ. Ытла тĕк ларма тытăннă Семен Рубцов Ивана куç хĕскелеме тытăнчĕ, хăй шавламасть. Иван ăнланмасть, анчах çакна асăрхать: пĕрин куç айĕ кăвакарнă, тепĕрин çамкине муклашка сиксе тухнă. Тĕлĕнмелле! Нимĕн те тĕпчесе пĕлеймест Иван, Йăкăнатпа Алексей те нимĕн те каламаççĕ. Тепĕр енчен, мĕн тума нумай шухăшламалла? Йĕркелĕх пур, урăх мĕн кирлĕ?! Аван. Вĕрентме çăмăлланчĕ.

Кĕтмен çĕртен, шăп ларнă вăхăтрах, Семен Рубцов иртĕхме юратакан ачана çамкинчен шаклата-шаклата ăс кĕртме тытăнчĕ.

— Иван тутор сан кăмăлна каять-и? — ыйтать вăл.

— Кăмăла каять! — ыратнипе çухăрать Семен аллинчи ача.

— Урăх алхасмастăн-и? Яланах çапла йĕркеллĕ пулатăн-и?

— Урăх алхасмастăп!

— Тупа ту!

— Тупата!

— Асту, ан ман!

Ку япала Иван кăмăлне каймарĕ. Капла Рубцов асли хушнипе вĕтет тесе шухăшлакансем те пулĕç. Вара вăл Рубцова ачасем умне тăратсах намăслантарчĕ, унтан кĕтесе пĕр сехете тăратрĕ. Питĕ кулăшла пулчĕ çитĕннĕ каччă кĕтесре пĕрре те çаврăнса пăхмасăр тăнине курма. Вăл та вăтанма пĕлет иккен! Вĕренекенсене айăпа кĕнĕшĕн кĕтесе тăратма, чĕркуççи çине лартма, класран хуса кăларма юрать. Иван никама та вĕтмест, ачасене çӳçĕсенчен туртмасть.

Уроксене лайăх ăнлантарса пани, чун-чĕререн калаçни, Семен Рубцова та çăварлăхлани, юлашки вăхăтра ялан шкул пурнăçĕпе интересленекен Баратынский пулăшни усăллă пулаççĕ, шкулта йĕркелĕх вăй илсех пырать, ачасем чиперех вĕренме тытăнчĕç.

Май килсен, Иван ачасен ашшĕ-амăшĕсемпе тĕл пулса та калаçкалать. Вĕсенчен нумай килет, вăл хăй те çывăх тăванĕсене юратать-çке, итлет те вĕсене.

Çапла, ачасене вĕрентес ĕç çăмăл мар. Сан умăнта миçе ача, çавăн чухлĕ шухăш-кăмăл, çавăн чухлĕ ăс.

Ача-пăча ашшĕ-амăшĕсемпе те питĕ пĕлсе калаçмалла иккен. Авă, Михайла шкулта епле вĕренни çинчен каласа панă хыççăн ăна ашшĕ вĕлтĕренпе ăшаланă та, вара вăл эрне таран чирлесе выртнă...

Йывăр, пйтĕ йывăр ĕçлеме!..

Иван пур енчен те тĕплĕн тишкĕрет шкул пурнăçне. Хăш чухне вăл хăйне хăй ача пек те туймасть, пурăнса ывăннă, шухăшсемпе чирленĕ ватă çын пек туять, аслашшĕ çулне çитнĕ тейĕн.

Нумай çул иртсен: «Пăрăнтăкри шкулта вĕреннĕ вăхăт çинчен тата унта çамрăк ачасем мĕнле пурăнни çинчен манăн пуçра ĕмĕрлĕхе йывăр шухăшсем юлчĕç...» — тесе çырать вăл асаилӳсенче.

  
   Учӳк


   Учӳк çитрĕ. Халăхпа сăра тунă, вăкăр илсе çитернĕ. Хĕвел анас умĕн ăна ваттисенчен юлнă йăласемпе пуснă та вакласа икĕ пысăк хурана ярса каштасем çине çакнă. Айĕсенче вут ялкăшать: типĕ юман вутти питĕ хĕрӳллĕ çунать. Кушкăсен чӳк лапĕ Киремет çырми çумĕнче, вăрăм та çӳллĕ ту аяккинче. Кунта çеремлĕх, ăна нихăçан та суха тимĕрĕ пырса перĕнмен. Чӳк хуранĕсене çакакан юпасемпе каштисене никам та тивмест, вĕсем пур вăхăтра та çакăнта сăваплă вырăн иккенне палăртса лараççĕ: «Асту, чăваш, кунта таса вырăн, иртнĕ чухне усал ан шухăшла, ан варла ман вырăна!»

Иван, Йăкăнат, Матви Иванĕ учӳка пĕрле кайрĕç. Вĕсем пынă çĕре хурансем вĕреме кĕнĕ. Вут кутĕнче ваттисем лараççĕ, инçе мар çамрăксем вăййа пухăннă. Иван ваттисем калаçса ларнине пăхса тăма питĕ юратать, анчах ăна тусĕсем ирĕксĕрех вăйă каланă çĕре сĕтĕрсе кайрĕç.

Çамрăксем хăпарту евĕрлĕ сăрт çинче ункăланса вăйă калаççĕ.Таçта та çитет пулĕ çак тӳлек каç вĕсен уçă сасси.



Пиçнĕ çырла вăрманта

Татса çиме чĕнет-çке,

Шăкăр-шăкăр мăйри те

Шăл катасса кĕтет-çке.



Пирĕн касри пикесем

Пуринчеи те хитре-çке,

Тата çамрăк йĕкĕтсем

Пуринчен те паттăр-çке.



Хĕрсем виçĕ туса вăййа кĕртрĕç. Матви Иванĕ çумĕнче — Наçтаç, Иванпа юнашар таçтан Лисук сиксе тухрĕ, куç хӳрипе пăхса йăл-йăл кулса пырать.



Ешĕл курăк улахра,

Хитре чечек аллăмра.

Вут хĕлхемĕ ăшăмра:

Юрату-ши чĕрере?!



Хире тухрăм тыр вырма,

Çивĕч хурçă çурлапа.

Çамрăк йĕкĕт (пике) пуçăмра:

Савни мар-ши ман умра?!



Иван вăйă калама кăмăлласах каймасть. Кунта тата юнашарах, ун аллине чăмăртаса, Лисук сĕркеленсе пырать, темĕншĕн вăтанать вăл çав хĕрачаран. Вăйă каланине айккинчен пăхса тăма юратать Иван: пуçа тĕрлĕ шухăш пырса кĕрет, ырă ĕмĕт чуна çĕклентерет.

Май килнĕ вăхăтра Иван вăйăран тухрĕ те пĕчченех чӳк вучĕ еннелле чупрĕ. Ваттисем хăйсемпе калаçса лараççĕ, вĕсен сăмахĕ лăпкă шыв пек юхать. Хурансем çывăхĕнче Иван лайăх пĕлекен çынсем: Шăхран, аслашшĕпе асламăшĕ, Лӳпинкке карчăк, Шакмаксем, лутра хура Шăкăр, Суеççĕ Хветĕрĕ, Пăркка, Тарас, Купса, Симунĕем, Тиек те унта иккен.

Шăхран, вĕреме кĕнĕ хурансене пăтратрĕ, пăс хытăрах хăпармах тытăнчĕ, аш шăрши сарăлчĕ.

— Турă парнене ырăларĕ. Вăкăр çурăмĕ çине шыв пĕрĕхсекех, силленсе илчĕ, ырлăх анасса пĕлтерет, — терĕ вăл.

— Виçĕмçул, астăватăр пулĕ, учӳк вăкăрĕ виçĕ витре шыв сапсан та силленмерĕ, тепĕр вăкăр тупмашкăн чĕлхене тăсса кăлариччен чупма тиврĕ ун чух мана, — терĕ Шакмак Энтрийĕ, сарлака сухалне сăтăркаласа илсе.

— Сан аллу йывăр, Энтри, — пат каласа хучĕ лутра хура Шăкăр пичĕке ăшĕнчен тухакан евĕрлĕ сассипе. — Шакмаксем пурте йывăр алăллă çынсем.

Шакмак Энтри куçĕнчен çиçĕм çиçтерчĕ, анчах чӳк каçĕ харкашма юраманнине пĕлет вăл, çавăнпа нимĕнте каламарĕ. Сăмаха Суеççĕ Хветĕрĕ хăй çулĕ йĕрне кĕртсе çăмăллатса ячĕ.

— 	Пӳлĕхçĕ пӳрмен, тăвансем, — терĕ вăл. — Ун пек чухне инкек-синкек кĕтсех тăр.

Иван çак чăваша кăмăллать. Ун пысăк улма пахчи пур, Кĕтес кас ачисене витри-витрипе валеçет вара вăл тутлă улмасене. Хветĕр арăмĕ те Ивана кучченеçсем паркалать. Мĕншĕн? Кам пĕлет?! Ырă кăмăлĕсенчен килет пулĕ. Ун чухне Иван пĕлмен çав хăйне, çуралсан икĕ кунтан амăшсĕр юлнăскере, Хветĕр арăмĕ кăкăрне ĕмĕртсе вилĕмрен çăлса хăварнине!

Хветĕрпе пĕчĕкçеççĕ Лӳптткке карчăк килĕшрĕ.

— Тĕрĕссан сăмаху, Хветĕр, — хăвăрт-хăвăрт сирпĕтет сăмахĕсене типсе пĕркеленнĕ карчăк. — Астăватăр пулĕ, çав çул тырра пăр çапса кайнăччĕ.

Сасăсем илтĕнеççĕ:

— Хӳреллĕ çăлтăра манман пулĕ-ха, çав çул иртрĕ вĕт!

— Халăх парни чĕререн пулман ун чух!

— Пурте аслă турăран килет, — сăпайлăн хутшăнчĕ Иван асламăшĕ.

Хĕрпе каччă хăвалашса иртсе кайрĕç. Ваттисем йăл кулса юлчĕç: çамрăк вăхăт асĕсене килчĕ пулас.

Нятти Яккăвĕ хăра-хăра пычĕ. Чашăк тытнă. Ытла çиесси килнĕ пулас. Тутă хырăмпа кунта килес çукчĕ Якку, Тĕрĕссине каласан, хăçан та пулсан тутă пулать-ши вăл? Кил-çурчĕ çук. Çулла ăçта килчĕ унта çывăрать, хĕлле — ăшă мунчасенче. Çăва тухсан, вăрмăнтан шăлан татса, милĕк хуçса тăранкалать, хĕлле. Кăннара вак касса пурăнать. Ăна ача-пăча «Ухмах Якку!» тесе хăваласа çӳресе хăратса пĕтернĕ. Унсăрăн та хăравçă çын вăл: çынпа тĕл пулас пулсан, аякранах пăрăнса иртет. Салтака илнĕ пулнă ăна, гвардире пулнă, теççе. Вунă çултан киле пуçĕпех таврăннă, çавăнтанпа çынсенчен тарса çӳрет, икĕ киле çеç кăмăллать ялта — Шăхранпа Хрулккана. Салтакра çав вырăсла пĕлмен чăваша хĕнесе пăснă, теççĕ ял çыннисем, хăравçă чирĕпе чирлеттернĕ, теççĕ.

Тĕлĕнтерет çав çын: миçе çултан мĕнле уйăхра, мĕнле кун, миçемĕш числара мĕнле уяв килнине нумай шухăшласа тăмасăрах калама пултарать, нихăçан та йăнăшмасть. Ăна Баратынский хăй патне чĕнтерсе кĕнеке тăрăх тĕрĕсленĕ, Якку тĕп-терĕс каласа пынă. Çапла тĕлĕнтерет халăха ухмах шутланса тăракан, çырăва пĕлмен Нятти Яккăвĕ. Унăн хăйĕн хисеп паллисем пур. Хрулкка кил-картишĕн пĕренисемпе хăмисем çине темĕнле паллăсем шурă тăмпа çырса тултарнă вăл. Тĕл пулан çынсен унăнне тинкине кăлараççĕ вара. «Якку тете, килес çул мункун хăçан пулать?» — ыйтать пĕри. «Тăватăм çул хăçан пулнă?», «Çитес уйăхра пирвайхи вырсарникун миçемĕш числора пулать?»...

Паян та Нятти Яккăвне сырса илчĕç те калаçтара пуçларĕç. Çав вăхăтра Йăкăнатпа Матви Иванĕ Ивана чĕнсе илчĕç, айккинелле пăрăнчĕç, кула-кула темĕскер çинчен канашларĕç. Иван каялла таврăнчĕ те Тиекпе Пăркка çывăхне ларчĕ. 

Ваттисем шăкăлтатса калаçаççĕ. Яккăва ыйтусем пара-пара йăлăхса çитрĕç пулĕ, тĕрлĕ курни-илтни çинчен сăмах пуçарчĕç. Пĕри пĕр япала çинчен каласа хăратрĕ, тепĕри тепĕр япала çинчен каласа култарчĕ. Тиек нумайччен хăй черетне кĕтсе ларчĕ, чĕлхи вĕçĕ чăтма çук кĕçĕтет, анчах хăйĕнчен аслăраххисене пӳлме хăяймасть-ха.

Тиек пысăк тирĕк илсе пынă учӳке. Килĕнче вăл нихăçан та тăраниччен ашлă яшка çимен. Кунта, пĕр пысăк вăкăра тушкипех пĕçернĕ çĕрте, тăраничченех çиме пултарать ĕнтĕ вăл. Паян юриех иртенпе пĕр татăк çăкăр çимен, ăшне çуса тасатса кăларма темиçе хут Маклаç çăлĕ шывне ĕçнĕ: хырăма апат нумайтарах кĕтĕр. Вăкăра майланă çĕре пуринчен малтан çитнĕ вăл, вутă çурнă, шыв тултнă, Шăхрана юрасшăн йăпăлтатать. Ăслă çын сăваплăхĕнчен тĕлĕнет. Пĕлтĕр учӳк халăхĕ саланичченех çумăр çума тытăнчĕ. Хăватлă çынсем пулаççĕ çав, Шăхран пеккисем, анчах сахал. Мĕн тăван, вилсе пĕтеççĕ, ăсталăхĕсене хăйсемпе пĕрле çĕр айне илсе каяççĕ. Хальхи çынсем, ак Тиек пеккисем, — шĕвĕ çынсем, алла лекекен телее те тытса чăмăртаймаççĕ, тартаççех.

— Акă, мана илер-ха, чăнах, — çапла пĕчĕкçĕн, калаçу тилхепине аллине илсе, хăй çинчен халап яма тытăнчĕ Тиек. — Манран маларах çуралнă ачасем пĕрин хыççăн тепри вилсе пынă. Паллă, анне çуралнă ачине мĕнле шăпа кĕтнине пĕлесшĕн пулнă, юмăç патне кайнă. «Сан ачу ӳссе çитĕнсен телейлĕ пулĕ, телейне вĕçертмесен, улпут тумĕпе çӳрĕ», — тенĕ юмăç. Тĕрĕс каланă. Халĕ ун пек хăватлă юмăçсем çук çав, — Пăркка еннелле тимлĕн пăхрĕ. — Ӳссе çитĕнтĕм. Анчах ăçтан телее тупса çавăрса илмелле-ха? Телей, паллă, мулра. Камăн укçа нумай, çав телейлĕ. Ун пек çын хура çăкăр вырăнне кулач çиет, салма вырăнне — шăрттан, ашлă пăтă, çăпата вырăнне атă-пушмак тăхăнса çӳрет, каптăрма вырăнне ылтăн тӳме çакса çӳрет.

Тĕнчере пытарса хăварнă мул нумай. Пытарнă мул вăхăчĕ-вăхăчĕпе çĕр айĕнчен уçăлма тухать. Вăт çав вăхăтра çăварна ан кар. Меслете пĕлмелле. Хăрамалла мар. Калăпăр, мул арăслан пулса уçăлма тухать. Пĕр ăна пăшалпа е чукмарпа çап — çавăнтах чанкăр туса ылтăн купи пулса тăрать вăл. Акă пирĕн Хулашĕнче мул купи-купипе çĕр айĕнче выртать, анчах ăна никам та тупман-ха: хăраççĕ. Шуткă-и? Арăсланпа, кашкăрпа, упапа, пĕр сăмахпа каласан, тĕрлĕ тискер кайăкпа камăн тытăçасси килет?! Эпĕ, эсир пурсăр та пĕлетĕр, хăракан çын мар, тĕнчере нумай япала куркаланă. Пĕррехинче эп сунарçă Нетĕр Павăлĕнчен пулуштух эрехле пĕр каçлăха пăшалне илтĕм те Хулаш айĕнчен Кăннана тухакан хăвăл патне кайса выртрăм. Кĕтетĕп. Çур çĕр умĕн хăвăлта вутсем мĕлт-мĕлт турĕç. «Эхе, мул тухать!» — тетĕп ăшăмра. Эпĕ хăракан çын мар, анчах çав вăхăтра тĕлĕнсех кайрăм: тахăшĕ кĕпе аркинчен тытса хывма пикенет. Хыпаласа пăхатăп — шуйттан типнĕ йывăç турачĕ пулса тăнă та кĕпе аркинчен туртать те туртать. Вăт мĕн тăвать усал, мулне парас мар тесен. «Нăй-Нăй!» çухăрса ячĕç хăвăлта кушаксем. Унччен те пулмарĕ, пĕр-пĕринпе хăвалашса, тухсах тарчĕç. Пăшалпа та персе ĕлкĕреймерĕм. Палласа ил-ха, тахăшĕ мул, тахăшĕ тухатмăш, тахăшĕ шуйттан. Вăт çапла алла кĕрекен мула вĕçертрĕм. Çамрăкрах пулнă ун чух. Халĕ пулсан?! Йĕме хывса илсен те хăрас çук. Уйăх-хĕвел!

Çак мыскара çинчен каланине итленĕ май, Иван кантрапа малтан — Пăркка урине, унтан Тиек урине тăллать те кантри вĕçĕсене çыхăнтарать, тепĕр кантра вĕçĕнчи вăлтапа Тиек кĕпи аркинчен çаклатать, хăй вара асламăшĕ патне куçса ларать. Ку Матви Иванĕшĕн паллă пулчĕ, вăлталлă кантрине кăрт-кăрт туртрĕ.

Тиек калаçма чарăнчĕ те йĕри-тавра пăхкаласа илчĕ. «Туйăнчĕ çеç», — шухăшларĕ ăшĕнче, малалла калама тытăнчĕ.

— Халĕ эпĕ нимĕнрен те хăрамастăп. Тухатмăшсене тытма шут пур-ха! — Пăркка еннелле пăхрĕ. — Мĕн тăвать вăл тухатмăш? Хăраман çынна çĕнтереймест вăл...

Матви Иванĕ татах кăрт-карт туртрĕ. Тиек Пăркка çине çилĕллĕн пăхрĕ: «Сан ĕçӳ ку, Пăркка, ан алхас!» — асăрхаттарчĕ вăл. Тĕк ларнă вăхăтрах тухатмăшран пуçне кам çапла тума пултарать?

— Мĕнле ман ĕç пулмалла? — хирĕçме тытăнчĕ Пăркка, — Эсĕ эрех ĕçмен-и? Мĕн лĕпĕртететĕн?

Матви Иванĕ Тиеке татах кăрт туртрĕ. Леш урса каяс патне çитрĕ.

— Пăркка, — терĕ вăл, чăмăрне кăтартса. — Кулма пăрах. Хальхи юмăçсене вырăна хуманнипе çилленетĕн-и? Вăйна кăтартас тетĕн-им? Тĕк лар. Ахаль те пĕтĕм ял эсĕ тухатмăш иккенне пĕлет!

Айăпсăр Пăркка кăшкăрашма тытăнчĕ, Тиеке темĕн те пĕр каласа тăкрĕ те тепĕр тĕле куçса ларасшăн ура çине тăчĕ. Акă вăл, пĕр утăм ярса пуссанах, лап тăсăлса ӳкрĕ. «Каравул!» — çухăрса ячĕ вăл.

Тиек те, хăйне уринчен сĕтĕрнине туйса, Пăрккаран аяккарах куçса ларас шухăшпа упаленме тытăнчĕ. Уринчен шавах темĕскерле вăй сĕтĕрет.

— Каравул! — кăшкăрать вăл та.

Çынсем çухăракансене сырса илчĕç. Çав вăхăтра Иван упаленсе пырса вăрттăн Пăрккапа Тиек урисене салтса ячĕ, аслашшĕпе асламăшĕ хушшине кайса пытанчĕ.

— Ĕмĕртĕ, сахал мар пурăнсан та, паянхи пек çын умĕнчех тухатмăшсем çапла хăтланнине курманччĕ! — терĕ Тиек, Пăркка еннелле пăхса.

Хĕвел тухас умĕн. Пурте ура çинче. Çамрăксем вăйă калама пăрахнă. Калаçу сӳнчĕ. Ăмăртланса кĕрешекенсем те ыттисемпе хутшăннă. Шăхран халăх умне тухса тăчĕ, аллисене хĕвел еннĕлле тăсрĕ, чӳк кĕллине юрласа ячĕ. Йăла тăрăх, пĕчченех тăсать вăл кĕллине, ыттисем хытса кайса тăнлаççĕ. Иван учӳкре пирвайхи хут мар, анчах паян та, иртнĕ учӳксенчи пекех, чĕтретсе ячĕ. Темĕскерле çав тери пысăк вăй пур пек туйăнса кайрĕ. Кашни çыннăн пурнăçĕ çавăнтан килет: çуралать, вилет. Баратынский чăваш учӳкне вырăна хумасть, чиркĕве хирĕç пыракансем çеç хисеплеççĕ ăна, тет. Çакăнта килсе куринччĕ!

Йăкăнат юман евĕр тĕреклĕ тăракан учӳк пуçлăхĕ çинчен куçне илмест, нимĕнрен те хăраман Матви Иванĕ те кулма пăрахрĕ, Тиекпе Пăркка куçне тĕл пулсанах, çăварне хупласа, урăх еннелле пуçне пăрать.

Ирхи сывлăшра Шăхран сасси янăрать:



Эй, турă! Эсĕ хăвăн меслетӳпе

Пар пире канăçлăх, вăй-хăват та пар,

Тырра-пулла ӳстерекен ăшă çумăр пар!

Халăхпа çавăншăн хисеплесе,

Сана вăкăр пусса учӳк тăватпăр!..



Нумай сăмахлă учӳк кĕлли. Иван вĕсене астуса юлма тăрăшать. Кашни кĕлĕ хыççăн халăх чӳк вăкăрне асăнса макăрса юрлать:



Шурăмпуç шуралса килет,

Санăн сассуна илтес çук. 

Хĕвел хĕрелсе тухать, 

Санăн сассуна илтес çук!..



Учӳк хыççăн виçĕ тус килĕсене пĕрле таврăнаççĕ. Тул çутăлса çитнĕ, сывлăм ӳкнĕ. Çĕрĕпе çывăрман хыççăн халтан кайнипе Иван килне çитсенех кайса ӳксе çывăрса каймалла, халĕ çăварне уçасси те килмест.

— Çумăр чăнах пулĕ-ши учӳк хыççăн? — ыйту пачĕ тусĕсене Йăкăнат.

— Пулать! — ĕнентерӳллĕ каларĕ Матви Иванĕ.

Учӳке вырăна хумастăн, хăв çав вăхăтрах чӳк вăйне ĕненетĕн, — хулпуççийĕсене сиктеркелесе илчĕ Йăкăнат.

— Эпĕ учӳк вăйне ĕненместĕп, Шăхран старике ĕненетĕп! — хуравларĕ Матви Иванĕ. — Вăл çумăр пулассине пĕлсен çеç учӳк кунне палăртать.

— Эх, ачасем, ачасем, намăса кĕртрĕр мана! — тарăхса каларĕ хуса çитнĕ Тиек.

— Чапа тухрăн, Тиек тете! — кулмасăр каларĕ Иван.

— Çын кулли турăр!

— Эсĕ юриех халăха култарасшăн пулса çапла хăтлантăн вĕт! — ĕненнĕ пек туса каларĕ Йăкăнат. — Чăн-чăн артист эсĕ!

— Чăн-чăн артист. Эпĕ сана, Тиек тете, çапла пултарать тесе шухăшламан та, — мухтарĕ Матви Иванĕ. — Хăята пыракан балаган артисчĕсенчен те ирттертĕн эсĕ.

Тиек ачасем çине пăхрĕ. Пĕри те кулмасть. Шӳтлемеççĕ.

— Аван тухрĕ, эппин? — ыйтрĕ ачасенчен.

— Аван, аван, — терĕç харăс ачасем.

— Савăнтартăр мана, ачасем! — уçăлса кайрĕ Тиек. — Эпĕ тытăнсан артистах тухма пултаратăп!

Тиек пуçне çĕклерĕ. Пурте хăй çине кăмăлласа пăхнăн туйăнать ăна. Пĕлме çук, ачасем каланине пĕтĕмпех ĕненчĕ-тĕр.

  
   Тĕп килĕнче


   Кушкă çумĕнчи Сăвăр тӳпи Хир енчен таçтанах курăнать. Тахçан авал, Хулашри çынсем пурăннă вăхăтра, тӳпе тăрринче башня пулнă, теççĕ. Тепĕр башни Пухтел патĕнчи Хулаш çывăхĕнчи чи çӳллĕ вырăнта ларнă. Хуралта тăракансем башньăран башньăна паллă парса тăнă: Хулаша, Сăвăр Тӳпине, Пухтел Хулашне, Теччĕ башнине, Аслă Пăлхара.

Сăвăр тӳпи çинче сăвăрсем пурăннă, ту айĕнче ял ларнă. Кушкăра сăвăрсем çынран пулса кайни çинчен халап çӳренĕ, çавăнпа çав чĕрчунсене тивекен çук. Пĕр çын сăвăра тытса кĕлете хупнă пулнă, теççĕ. Леш кĕлет алăкĕ шăтăкĕнчен пăхса çын пекех куççуль тăкнă, унтан хуçисем килте çук чухне, шăтăкран аллине тăсса, алак çĕклешкине вĕçертсе тухса тарнă, тет.

Юратаççĕ кушкăсем хăйсен Сăвăр тӳпине. Иван та юратать ăна, час-часах хăпарать ун çине. Хĕлле, май килсен, ачасем йĕлтĕрпе ярăнаççĕ ту аяккипе, çулла хут çĕленсем вĕçтереççĕ. Ешĕл курăк вăхăтĕнче ĕç хыççăн лаша кĕтĕвне кăларса черетпе кĕтеççĕ.

Тавралăх питĕ лайăх курăнать ту çинчен. Кушкă çĕр-шывĕнче кашни вырăн хăйне шухăш тапратать. Мĕнле-мĕнле кăна вырăн çук?! Çырма-чăрмасем: Мăкăлӳк çырми, Шăхран çырми, Киштек çырми, Тĕпек çырми, Ĕне çырми, Пыллăх çырми; варсем: Çăкалвар, Тарăнвар; лапсем: Таса лап, Кашкăр лапĕ, Чӳклапĕ, Киремет лапĕ; улăхсем: Тӳрĕ улăх, Аслă улăх, Чипер улăх; вăрмансем, тĕмесем тата ыттисем те.

Кушкă çĕршывĕнче шухăшлама юратман çын та шухăша каять. Çырма-чăрмасенче чулланнă шăмăсем тупăнаççĕ. Мĕнле чĕрчунсем пурăннă? Авă Ырсем тĕми. Кам купаланă тӳп-тӳрем вырăнта катăлнă уйăх евĕрлĕ тĕмене? Паранкă шăтăкĕсемпе нӳхрепсем алтнă чухне шăмăсем, тимĕрпе пăхăр пăхĕсем тупăнаççĕ. «Кушкă вырăнĕнче Хулаш çыннисен маçарĕ пулнă пулĕ», — теççĕ кушкăсем.

Иванпа Йăкăнат Сăвăр тӳпи çинче хут çĕлен вĕçтереççĕ. Наçтаç пĕр çăмха çĕлен çип панă вĕсене, çил чиперех вĕрет. Хут çĕлен малтан каллĕ-маллĕ, чӳхенчĕ, унтан, хăпарнăçем хăпарса, Ту кас тĕлĕнче лăпланчĕ, мунчала хӳри çеç унталла-кунталла пăркаланать.

— Пысăк хут çĕлен çынна çĕклейĕ-ши? — терĕ Йăкăнат.

— Çĕклеме çĕклĕ те-ха вăл, анчах камăн çакăнма хевти çитĕ.

— Çĕленне тусан хевтеллĕ çын тупăнатех, — килĕшмерĕ Иăкăнат.

Хăш чухне Иванпа Йăкăнат сиксе тавлашаççĕ, паян та хĕрсе кайнă пулĕччĕç, анчах çав вăхăтра вĕсем патне Иван Настасин пычĕ, çӳллĕ пӳллĕ, тĕреклĕ çамрăк çын. Иван çав Настасин хăйĕн пиччĕшĕ иккенне пĕлтĕртенпе çеç пĕлет. Вĕсем пĕрле тĕл пулса тăвансем пек нихăçан та калаçман-ха. Иван Настасинпа Кулине ятлă йăмăкне тăлăха юлсан ырă чĕреллĕ халăх пăрахман, пăхса çитĕнтернĕ. Пăхни ахаль пулман: Настасин Иван каярахпа Кушкăра паллă çын пулса тăрать, ăна халăх ĕçĕпе уполномоченнăя пĕрре анчах суйламан. Унăн икĕ ывăлĕ, Андрейпа Андриян, И. Яковлевшăн, чи çывăх тăванĕсĕм пулса тăраççĕ, мĕн виличченех ăна пĕтĕм кăмăлтан пăхса пурăнаççĕ.

Иван Настасин ачасем хут çĕлен вĕçтернине пайтахчен пăхса тăчĕ, вăл хăй те, нумай пулмасть авланнă пулсан та, вĕсемпе пĕрле выляма хатĕр, анчах сăпайлăх чарса тăрать ăна. Хут çĕленĕ çипне татса ял урлă вĕçсе кайса аякра çухалсан çеç Иванпа Йăкăнат патне пычĕ вăл, пайтахчен сăмах тапратаймарĕ, унтан типнĕ çăварне чăп-чăп тутарса çапла каларĕ:

— Иван, эсĕ ыран пирĕн пата пыр, Кулине аппу качча каять, çураçма килеççĕ.

— Кама качча каять?

— Микуш ывăлне, Петруххана.

Микушсене Иван лайăх пĕлет, Шакмак йăхĕнчен вĕсем, Ту кассинче Суеççĕсемпе урам урлă пурăнаççĕ. Паркерейсем, Шăкăрсем вĕсенчен инçе мар. Суеççĕсен унта пысăк панулми пахчи вăрман пек кашласа ларать. Пулас йыснăшĕ çӳллĕ пӳллĕ ĕçчен каччă, питĕ харсăр, теççĕ.

Иван аппăшĕ туйне пыма хатĕр, ялтан тухса кайиччен тĕп килне кайса пăхмаллах ĕнтĕ. Тата хăçан кĕрсе курмалла?! Юлашки вĕренӳ çулĕ пырать. Вăл шкулта асли халĕ, хăйĕн ыттисене вĕрентмелле, йĕркесĕрлĕхсене , пĕтересшĕн тăрăшать. Çавăнпа ăна ачасем юратаççĕ, Баратынский те ытларах хаклама тытăнчĕ. Ун патне Иван пĕрмаях çӳрет. Хăйĕн пулас пурăнăçĕ çинчен нумай шухăшлакан Ивана Баратынский кĕреке умĕнчех çапла каланă: «Ман шкула пĕтерсен, эпĕ сана малалла çын пулма пулăшăп», — тенĕ.

Иван халиччен хăйсен тĕп килĕнче пулман. Настасинсем Хрестум патĕнче çырмана кутăн пурăнаççĕ. Урамалла икĕ чӳрече каснă пӳрт шалтан питĕ тăвăр иккен. Алăкран кĕрсенех сылтăмра, ытти килсенчи пекех, пысăк кăмака. Тепĕр енче урлă сак. Тĕпелте те урлă сак. Сак айĕнче çăпатасем, калăпсем курăнаççĕ. Иван инкĕшĕ ытла ĕçченех марри палăрать.

Настасинсен ратни çук, вĕсен пĕртен-пĕр тăванĕ Иван çеç иккен, тата амăшĕ енчен — Пăркка, Кулине туйне хĕр енчен кам каймалла, хĕр япалисене панă чух шăллĕнчен пуçне кам пулмалла тата?

Настасинсем хĕр çураçма килекенсене кĕтеççĕ. Сĕтел çинче эрех пулуштухĕпех, чарапа сăра, тата каскаланă çемçе çимĕç, тăварлă пулă, чăваш чăкăчĕпе шăрттан.

Хĕр çураçнине Иван халиччен курман, йĕркине пĕлмест, çавăнпа ăна пăхса тăма кăсăклă пулчĕ. Микушсем хăйсен ратнипех сăрапа, эрехпе пычĕç. Кулинен çамрăк инкĕшĕ халăх йăлипе сĕтел çине пуçламан çăкăр хучĕ, унтан хăнисене сĕтел хушшине лартса чыслама тытăнчĕ. Малтан Иван тетĕшĕпе хăта пуласси пĕр-пĕрне тав туса ĕçрĕç, унтан инкĕшĕпе тăхлачă пуласси пĕр-пĕрне тав туса ĕçрĕç. Иван çакăнтан тĕлĕнчĕ: кашни çын черккине тӳрех тытмасть, виçĕ хут сĕнсен çеç эрехне кăшт тутанса пăхат,. хĕрарăмсем пĕр тумламран ытла ĕçмеççĕ-тĕр.

Кулинен инкĕшĕ хĕр хатĕрлесе хунă парнесене валеçме тытăнчĕ, парне илекенсем сăра куркине парне укçи яраççĕ. Иванăн аппăшĕ сăрине ĕçсе ячĕ те укçине ывçи çине силлерĕ. Чăнкăр-чăнкăр турĕç укçисем, анчах мĕн чухлине Иван асăрхаймарĕ. Ăçтан нумай пулмалла: Микушсен ратни пуян та мар, йышлă та мар.

Пăтă çинĕ хыççăн хăтасем, тутăрпа чĕркенĕ хулăн укçине çăкăр çине хурса хăварса, сăпайлăн тухса кайрĕç.

Кун хыççăн тата темиçе кунтан Иван пăлчавра та пулчĕ. Пăлчав тесе кучченеç улăштарнине калаççĕ. Ĕçкĕ-çикĕ хыççăн упăшка пулассине Кулине кĕрӳ тутри парса ячĕ. Иваншăн кунта та питĕ кăсăклă пулчĕ. Халăх çынни халăх йăли-сăлайĕсене пĕтĕмпех тума тăрăшать иккен, унсăрăн телей пуласса шанмасть.

Венчете Шӳккеве кайрĕç. Хĕр енчен Иван пулчĕ. Тăватă кунтан туй пуçланчĕ. Паллă ĕнтĕ арçын туйне Иван курма пултарайман, мĕншĕн тесен çав вăхăтрах хĕр туйĕ пынă. Хĕр туйĕ йĕркине Иван лайăх астуса юлчĕ вара.. Туй халăхĕ пухăнсан Кулинене кĕлете илсе тухса тумлантарчĕç, унтан вăл инкĕшĕпе пĕрле тухъяпа, кĕмĕлсемпе пĕркенчĕк айĕнче таврăнчĕ. Сĕрме купăсçă хĕр йĕрри кĕввине выляса ячĕ, инкĕшĕ хĕр йĕррине пуçларĕ:



Ах, аттеçĕм-аттеçĕм,

Ай-хай, ырă аттеçĕм!

Ах, аннеçĕм-аннеçĕм,

Ай-хай, ырă аннеçĕм...



Кулине малалла хăех йĕре пуçларĕ:



Хĕвел тухса çитмерĕ,

Хура пĕлĕт хупларĕ.

Пĕвĕм ӳссе çитмерĕ,

Шур пĕркенчĕк хупларĕ...



Питĕ хитре туйăнать Ивана хĕр йĕрри сăвви-кĕвви, чунне пырса тивет. Хăй ятне асăнсан куççулĕ тухса кайрĕ:



Ах, шăллăмçăм, шăллăм,

Лаша кӳлме тухсассăн,

Пĕккĕм ăçта тейĕн-ха:

Йывăр ĕçе тăрсассăн,

Аппам ăçта тейĕн-ха.

Ах, шăллăмçăм, шăллăм,

Шур перчетке тăхăнса,

Аллуна сулса ан çӳре,

Аппам кайрĕ теейсе,

Ялан йĕрсе ан çӳре.



Хăйĕн юрринче мĕнпур тăванĕсене, çывăх хурăнташĕсене, тантăшĕсене асăнать хĕр. Питĕ хитре те уçă сасăллă иккен Иванăн тăван аппăшĕ. Туй юрри те, ташлани те хуплаймасть ăна. Туй курма пынисем ахлата-ахлата итлеççĕ, астуса юлма тăрăшаççĕ пулĕ.

— Эх, сасси, шăнкăрав пек! — илтĕнет алăк патĕнче сасă.

— Сăввисем тата!

Хĕр туйĕ арçын туйĕпе пĕрлешрĕ. Кунта тавлашса юрлакан туй питĕ кăсăклă. Пурте пĕр юрра юрлаççĕ, анчах çав сăвă-юррисемпех пĕр-пĕрне тĕртсе мăшкăллаççĕ.



Арпалăхри тăмана

Куçне чавса ларать-çке.

Инкеçĕмĕр Кулине

Куçне чавса ларать-çке, —

юрлаççĕ каччă енчисем.



Йыснаçăмăр Петруха

Куçне чавса ларать-çке! —

юрлаççĕ хĕрçумĕсем.



Атьăр туя каяр-и,

Урпа сăри ĕçер-и!

Арçын туйĕ халăхне

Атьăр хуса ярар-и!



Мĕн-мĕн каласа юрламаççĕ-тĕр икĕ енчи туй халăхĕ. Иван курса, итлесе ывăнчĕ, анчах хĕрĕн шăллĕ туйра пулмалла. Малалла: пуç сырни, хĕре ăсатни, кĕчрӳ килĕнче пулмалли, таянчăк тыттарни, йăран тăпăлтарни, хĕр салми, тата ытти те, ытти те — астуса та пĕтерес çук. Ивана тата аппăшĕн япалине-туприне леçме тивет-ха.

Çапла тĕп килĕнче пулма тиврĕ Ивана, ашшĕпе амăшĕ хăйсен пурнăçне пуçласа янă килте. Тăван амăшне курман вăл, тăван ашшĕне пĕлмен те, анчах кун хыççăн ун шухăшĕнче-ăсĕнче яланах пурăнма тытăнаççĕ вĕсем, йывăр тапхăрсенче яланах асне килеççĕ.

Пахумсемпе Настасин ратнинчи хăшин-пĕрин ачи-пăчине хăйĕн шкулĕнче вĕрентме тăрăшать каярахпа Иван, хăшне-пĕрне яланах пулăшса тăрать. Пĕтĕм Кушкă уншăн тĕп кил пулса тăрать. Кам çӳремен Иван патне Чĕмпĕре кушкăсенчен, кам ун патне ас ыйтма кайман! Кушкă ачинчен Кушкă ашшĕ пулса тăрать вара вăл!

  
   Çын вăл — юрласа пĕтмен юрă


   Уйăх çутиллĕ çĕр çутăлас енне кайнă. Хурт пахчи. Упа евĕрлĕ тунката вĕллесем, шалчасем çине лартнă лаша пуç шăммисем курăнаççĕ. Тулли уйăх тавралăха лайăх çутатать. Сĕве леш енчи Пăрăнтăкра чиркӳпе икĕ хутлă çуртсем лайăх палăраççĕ.

Улăм витнĕ лаç умĕнче вут çунать, кашта çинче хăрăмланнă чейник çакăнса тăрать.

Вут кутĕнче Иванпа Йăкăнат лараççĕ. Çĕрĕпе çывăрмасăр шăкăлтатаççĕ вĕсем. Çутăлсанах Йван Чĕмпĕре каймалла, ăна Баратынский хăй мишавайсен шкулне леçет. Тахçан курĕç-ха туссем пĕр-пĕрне? Ялта пĕрле выляса ӳснĕ, утелни шкулĕнче пĕрле тăватă çул вĕреннĕ. Сахал мар пулăшнă хăйĕн тусне вĕренӳре малта пыракан Иван. Тусне кăна мар, нумайăшне пулăшнă. Шкулта хăй асли пулнă хыççăн, ачасем пĕчĕкçĕн йĕркене кĕрсе пычĕç, нумайăшĕ тăрăшсах вĕренме тытăнчĕç. Семен Рубцов та пусăрăнчĕ, çын йĕрне кĕрет.

Иван пуçĕнче тĕрлĕрен шухăш çавраçил пек çаврăнать, хăйне вăл пусма тăрăх улăхнăн туйăнать. Пирвайхи пусма — Кушкă, çывăх тăванĕсем, иккĕмĕш пусма — Пăрăнтăк шкулĕ, çывăх тăванĕссм, çĕнĕ туссем, ырă сунакан Баратынский, виççĕмĕш пусми мĕнле пулĕ-ши!

Тĕлĕнмелли çул çине пĕр урипе пуснă Иван. Утелни хресченĕ ялтан икĕ çулпа çеç тухма пултарать: салтак çулĕпе е тĕрме çулĕпе. Çав çулсемпе никамăн та утас килмест. Иван çакăнти чăвашсенчен чи пирвай урăх çулпа утать. Кунта усал Глинкăран тата Алексей Иванович Баратынскирен килекен сăлтавсем те пур. Тăвайĕсем юратса, ырă сунса мĕн чухлĕ Кушка тавăрасшăн тăрăшнă пулсан та, шкула пăрахтармарĕç вĕсем. Пăрăнтăк вырăсĕсем хушшинче пурăнни усăллă пулчĕ, Мушкеевсен çемйи унăн пурăнăçне чылаях çăмăллатрĕ, çав çемьере вăл вырăсла лайăх калаçма вĕренчĕ, вырăс йăлисемпе паллашрĕ, çав çемьерех унăн аслă вырăс халăхне юратас туйăм çуралчĕ.

Чĕмпĕре те Гаврил хăй патĕнчен ăсатать, кучченеçсем хатĕрлет. Авă вăл лаçран çĕçĕ, патман йăтса тухрĕ.

— Ну, ачасем, çиччас пыл касса килетĕп, — терĕ Гаврил. — Караслă пыл — чи сиплĕ пыл. Эсир чейник айне вутă пăрахса тăрăр. Паян Кушкăран хăнасем килмелле.

— Пулăшмалла мар-и? — ыйтрĕç ачасем.

— Пĕчченех пултарăп, уйрăлас умĕн тăраничченех калаçăр! — терĕ Гаврил.

Иван хăй шухăш-туйăмне уçса парать тусне. Яла пăрахса хăварма çăмăл мар, тăванĕсенчен те уйрăласси килмест, çĕр ĕçне те пăрахас килмест, Кушкă хитре тавралăхне ăçтан манăн, çавăнпа Йăкăната ялан хут çырса тăма тархаслать.

— Ялтан тухса кайма пĕрре те хăрамастăн-и? — ыйтрĕ Йăкăнат.

— Çук, хăрамастăп, — хуравларĕ Иван. — Манăн çав тери нумай япала тăвас килет, вĕçес килет, анчах çунат çук. Пуринчен ытла çынсене телейлĕ тăвас килет! Выçă çын пăхса ларнă чухне апат анмасть манăн.

Йăкăнатăн урăх ĕмĕтсем. Ялтан тухса кайма хăрать вăл. Тăлăх-туратăн çывăх тăванĕсем çук, çапах ют çĕр-шывĕ тухса каясси килмест. Самани те халĕ тăнăçлă мар, унта-кунта хресченсем пăлханни çинчен шавлаççĕ, пусарма салтаксене яраççĕ, тет. Яла пăрахса ют çĕршыва кай-ха?! Чăваша вырăна хумаççĕ. Акă, Пăрăнтăкра та «чувашленок» тесе мăшкăллаççĕ. Кушкăрах питĕ аван. Сĕтел çинче саланнă паранкăпа ăшă çăкăр пулсан, урăх нимĕн те кирлĕ мар. Хулари кулач ăна илĕртмест. Сухалама, сӳрелеме, тырă вырма, утă çулма юратать Йăкăнат. Уншăн чи ырă шăршă выльăхпа вите шăрши, чи хитре юрă — автан авăтни, çăмарта туса анакан чăхсем кăтиклетни, хурсем какăлтатни, вĕлле хурчĕсем сĕрĕлтетни. Хитре сĕрлеççĕ хуртсем, пĕр чарăнмасăр, вĕçĕмсĕр. Ĕмĕр те çавăн пекех вĕт.

— Ĕмĕр вĕçĕмсĕр, тĕрĕс, — килĕшрĕ Иван. — Анчах çын ĕмĕрĕн пуçламăше те, вĕçĕ те пур!

Пĕр кана чĕнмесĕр ларчĕç.

— Эсĕ тунсăхласан яла килсе кай, ял вăл пурне те вăй кĕртет, — ăс парать Йăкăнат.

— Ял вăл — йывăç тымарĕ, çын — йывăç çулçи, тет, асатте, — килĕшрĕ Иван.

Йăкăната Гаврил чĕнсе илчĕ, чара тупса пыма хушрĕ. Иван пĕчченех юлчĕ, тарăн шухăша кайрĕ, йывăçсен хушшинчен Пăркка сиксе тухнине те сисмерĕ.

— Иван! — чĕнчĕ Пăркка.

Иван Пăрккана палларĕ, мĕнле сăлтавпа килнине пĕлесшĕн пулчĕ. Леш вут кутне кукленсе ларчĕ, шăннă аллисене ăшăтма тăсрĕ, ача çине тинкерсе пăхать, пăшăлтатать:

— Эсĕ кирлĕ мана, Иван. Çын пек пурăнас килет, кил-çуртлă пурăнас килет, тырă-пулă ӳстерес килет, хĕрарăма çĕр памаççĕ, унăн чунĕ çук имĕш, çиесси те, ĕçесси те килмест имĕш. Ман пата пурăнма куç, Иван. Пĕр ят çĕрĕпе иксĕмĕр аван пурăнăпăр. Аннӳ вырăнне пулăп, чун-чĕререн юратăп. Кашни кун çăкăр татăкĕ шыраса çӳремĕттĕм.

Иван хытса кайса итлет, тĕлĕнет: аслашшĕ, асламăшĕ, ашшĕпе амăшĕ пур чухне епле ют çын патне куçма пултарĕ?

— Сана усрама анчах илнĕ, çĕршĕн илнĕ, тăванусем мар вĕсем, — сивĕтет Пăркка.

— Кам мана ачаранах пăхса ӳстернĕ, çав маншăн тăван, — парăнмасть Иван.

— Сан чи çывăх тăвану эпĕ, — сурчăкне сирпĕтет Пăркка. — Эпĕ сан тăван аннӳн йăмăкĕ, сан тăван аппу. Наçтаç, вилес умĕн, мана пиллерĕ сана.

— Мĕншĕн хăв патна илмерĕн?

— Вăйлисем туртса илчĕç!

— Тĕрĕс мар, мана ырă чĕреллĕ çынсем илнĕ! — çиллене пуçларĕ Иван.	

— Куç ман пата, Иван, — сассине çемçетсе калать Пăркка. — Чĕмпĕре вĕренме ан кай. Сана Пахумсем юриех ăсатаççĕ: çĕрĕ юлать, çиекен пыр чакать. Пуйăпăр, теççĕ.

— Ан ӳкĕтле, Пăркка аппа, хам çул çинчен пăрăнас çук эпĕ, — хуравларĕ Иван.

Пăркка чĕркуçленчĕ, макăра-макăра тархаслать:

— Тархасшăн, ачам, хĕрхен мана. Пĕччен, пĕччен эпĕ, Иван. Хĕрхен мана!

— Хĕрхенетĕп, Пăркка аппа, анчах тăван килтен тухаймастăп, хам çул çинчен пăрăнмастăп! — Çак хĕрарăм чăнахах та хĕрхенĕве тивĕçлĕ пек туйăнать Ивана.

Пăркка сиксе тăчĕ, çăмха пек çаврăнкаласа илчĕ, хура чĕрнисемпе чĕркелесе пăрахма хатĕр, сурчăкне сирпĕтет:

— Йытă çури! Йытпулли! Пĕт! Асат хуçтăр! Пĕкĕ пек пĕкĕрĕлсе кай. Тухататăп! Тухататăп! Тьху, тьху!

Ивана шӳтле пек туйăнса кайрĕ, вăл ахăлтатса кулса яма хатĕр, лăпкăн çапла каларĕ:

— Тухат, тухат, Пăркка аппа. Пĕр çынна эсĕ тахçанах пĕрне вĕлерсе пăрахмалли канашсем панă, анчах, турра шĕкĕр, чиперех пурăнать-ха. Тухат, тухат, Пăркка аппа. Эпĕ акă пĕр кĕнекере çын сăмсине тăсса çăварĕ урлă каçармалли меслет вуларăм. Тытăнса пăхас мар-и, Пăркка аппа?

— Эй, эй, ан кул, Иван! — малалла темскер каланă пулĕччĕ Пăркка, анчах çын сассине илтрĕ те йывăçсем хушшинче çухалчĕ.

Матви Иванĕпе Наçтаç Кĕркурие çавăтса çитрĕç.

— Асатте, Наçтаç, Иван! — савăннине ниçта хураймасть Иван.

Чăн çывăх тăванĕсем çитрĕç, тĕнчере вĕсенчен хакли кам пур?

— Эпир, мăнукăм, юриех ăсатма килтĕмĕр сана, те курăпăр урăх... — куçне шăлса илчĕ аслашшĕ.

Иван аслашшĕне пукан çине лартрĕ, йăпатма тăрăшать. Мĕншĕн пĕр-пĕрне курмалла мар вара? Вĕренсе пĕтерсенех Кушка таврăнмалла.

— Аплине апла та, мăнукăм, сывлăхăм кăйттăланса килет, те кĕтсе илейĕп, — ассăн сывларĕ Кĕркури.

— Эсĕ, асатте, паттăрсенчен те паттăр-ха, — аслашшĕ кăмăлне тупасшăн Наçтаç. — Сана патша та хисепленĕ. Ялйыш сана, ав, еплерех хисеплет.

Кĕркури çамрăксенчен ăслăрах, тарăн шухăшлать, пурăнса курнă çыншăн пурнăçăн нумай енĕ паллă.

— Çын хисепĕ вăл çын сывă чух кăна вырăнлă, — тет аслашшĕ. — Вилнĕ çыншăн пурпĕрех: пулнă-ши уншăн çав хисеп, çук-ши?

— Кĕркури тете, эсĕ Кушкă чапĕ, сана халăх нихăçан та манас çук, — чĕререн каларĕ Матви Иванĕ.

— Чĕрене кăтăклакан сăмахсем, тĕлĕрме пулăшакан сăмахсем, анчах кăвакарнă çын вĕсемпе улталанмасть.

— Ырă ятăн ĕмĕрĕ вăрăм, тет, ман атте.

— Эпĕ, Пысăк Иван, тарăхнипе çапла каларăм-çке, суккăр пурăнатăп, тата хамăр Ивана ăсататăп, пĕлме çук, ĕмĕрлĕхе мар-ши, ятарласах пиллеме килтĕм, — хуйхине кăтартрĕ Кĕркури. — Хамăр Иван, итле, — терĕ мăнукне.

— Итлетĕп, асатте! — Иван аслашшĕ аллинчен тытрĕ.

— Кукăр çулпа çӳресрен, ултавпа çӳрес ĕçрен хăраса тăр: тӳрлĕхсĕр курнă усă, ултавпа тупнă телей — тĕреклĕ мар, вăл вăраха пымасть. Ваттисем çапла вĕрентнĕ. Нимĕнле чечек те ытти курăк хушшинче ырă ӳсеймест. Вăл тăван чечексемпе çеç ăмăртланса ӳсет. Ан ман тăванусене. Ан ман тăван халăхна. Тымару татăлсан, хăрса ларăн.

Мушкеев сасси илтĕнчĕ: Кĕркурие чĕнет. Ваньăшăн пыл каснă вăл. Мĕнле савăта шăнăçтармалла-ши?

Матви Иванĕпе Наçтаç хăйсен хуйхи çинчен каласа пĕлтерчĕç, ваттисем килĕшесшĕн мар, мĕн тумалла-ши?

Иван ахăлтатса кулса ячĕ. Канаш пачĕ: вăрла та кай. Вăрттăнла туя ваттисем шухăшласа кăларнă.

Матви Иванĕ кăмăлĕ уçăлчĕ. Çакăн çинчен вăл шухăшламан та иккен. Тусне ыталаса тав турĕ.

— Чипер пурăнăр, ачам-пăчамсем, телейлĕ пулăр, аминь! — пуп сассипе каласа пилленĕ пек хăтланчĕ ван.

Ахăлтатса кулса ячĕç.

Наçтаç шăллĕне чĕререн шеллет, пĕрре те ярасси илмест ăна хулана. Темĕнле пурăнмалла унта? Ашă имĕç курас çук: кӳптĕрмине те, пашалуне те, пӳремечне те. Нивушлĕ килте пурăнасси килмест вара Иванăн?

— Иванăн хăйĕн çулĕ. Пĕлме çук, телей чĕнмест-ши ăна? — тусĕ майлă пулчĕ Матви Иванĕ.

Наçтаç килĕшмерĕ, ун шухăшĕпе, хресчен хулара телей тупас çук.

Пыл касма кайнисем таврăкчĕç. Чей ĕçме вырнаçрĕç. Сывлăша ыр шăршă сарăлчĕ. Сăмах тĕрлĕ ыйтусем çинчен пырать. Тырă тухăçĕ кăçал чиперех пулнă. Мăкаçи кĕлечĕсен пӳлмисем лăк-тулли. Хресченсене ирĕке кăлармалла, теççĕ. Утелни хирĕсене валеçсе ярасчĕ. Киштек улпучĕн хресченĕсем ĕçе тухма пăрахнă, теççĕ.

Калаçнă вăхăтра вăхăт иртни сисĕнмест. Ивана çула майлама вăхăт çитрĕ.

— Чи пирвай, вырăс халăхĕ йăлипе, пурсăмăр та ларар, — терĕ Гаврил. — Ваньăна ăсататпăр-çке. Чĕмпĕре ăсататпăр. Тĕнче хĕрринех!

— Чĕмпĕр тĕнче хĕрри мар-ха вăл, Гаврил Иванчă, — килĕшмерĕ Пахомов. — Вăрçă вăхăтĕнче эпĕ таçта та пулнă, анчах тĕнче хĕррине курман. Тыткăна лекнĕ хранцуссем каланă тăрăх, вĕсем тата аякран килнĕ, унта та тĕнче хĕррине курман. Пур-ши вăл тĕнче хĕрри?

— Пирĕн вĕреннĕ çын пур, çав калĕ, — Иван еннелле пăхрĕ Гаврил.

— Пирĕн тĕнчен вĕçĕ-хĕрри çук, вăл çап-çаврака кавăн пек! — терĕ Иван.

Мушкеев ахăлтатса кулса ячĕ: Иван сăмахĕсем шӳтле туйăнчĕç. Çĕр кавăн пек пулсан, çынсем лашасăрах çӳремелле: ăçталла каятăн — унта анаталла. Çук, çĕр вăл — пашалу.

— Турă анчах пĕлет, — ассăн сывларĕ Кĕркури.

Пурте ура çине тăчĕç. Çул сăмахне Гаврил пуçларĕ:

— Эсĕ, Ваня, пире ан ман. Эпир — вырăссем, эсĕ — Кушкă чăвашĕ, анчах темшĕн сана эпир пурсăмăр та юратрăмăр. Мĕнле чĕлхепе калаçсан та, çын чĕри пĕрех-тĕр çав. Хамăртан уйăрас килмест сана, Ваня!

Иван чĕререн тав турĕ. Вăл никама та манас çук, нихăçан та, нихăçан та!

Шăнкăравсем янăраса çитрĕç. Лав чарăнни илтĕнчĕ. Баратынский килчĕ. Хура ряса тăхăннă, кăкăрĕ çинче пысăк кĕмĕл хĕрес. Пурне те пиллерĕ, ырă ир сунчĕ.

— Аван-и, Григорий Пахомыч? — алă пачĕ Пахомова.

— Чиперех-ха. Хăвăр мĕнле, Алексей Иваныч?

— Турă пулăшнипе сывлăхсем пыраççĕ-ха, анчах канăçлăх сук, — тарăхнине палăртрĕ Баратынский. — Акă, ачасене мишавай шкулне леçмелле.

— Саншăн вăл телей, пачăшкă, Чĕмпĕре кайса куратăн, тата хысна укçипе, — тĕртрĕ Гаврил.

Баратынский хирĕçмерĕ, кулса илчĕ, килĕшрĕ:

— Тĕрĕс каларăн, Гаврил Иваныч. Пире тĕртсе каламасн, эпир кăмпалансах каймалла... Ну, юрĕ, калаçни çитĕ, майлашăр, — асăрхаттарчĕ вăл. — Един свят, един господь, Иисус Христос, во славу бога отца, аминь! Иван Яковлев, майлан. Кĕтсе тăма вăхăт çук. Шурăмпуç килет. Паян Чĕмпĕре çитмелле. Çывăх çул мар, çитмĕл çухрăма яхăн. Григорий Пахомыч, халăх йăлипе мăнукна пилле.

— Эпĕ ăна пиллерĕм, Алексей Иваныч.

— Турра ан мантăр! — терĕ Баратынский.

— Илтетĕн-и, Иван? — лăпкăн ыйтрĕ Пахомов.

— Илтетĕп, асатте, — Иван аслашшĕне чун хавалĕпе ыталарĕ.

Семен Рубцов чупса çитрĕ, хыпăнса ӳкнĕ, Ваньăна ясатма килнĕ пулать.

— Ăсат, ăсат, ывăлăм, — хирĕç мар пулчĕ пуп.

— Ваня, сан умăнта çылăхлă эпĕ, каçар, — тархасларĕ Семен Рубцов.

— Ун çинчен калаçмасан та пымалла.. Хут ярса тăр, Сема.

— Çырăп, çырăп. Ваня, ху çырса тăр тата, — хĕпĕртерĕ Семен Рубцов.

— Тăвансем, уйрăласси йывăр вăл, анчах мĕн тăвăн, уйрăлма тиеет, — татах асăрхаттарчĕ Баратынский. — Ачасене паян мишавайсен шкулне çитермелле. Сывпуллашăр та, вĕçтерер часрах.

Матви Иванĕ Иван япалисене лав чарăннă еннелле леçрĕ. Пахомов мăнукне ыталарĕ, уйрăлма питĕ хĕн ăна. Пуçĕнче тĕрлĕ шухăшсем çунаççĕ-тĕр. Ивана та уйрăлма питĕ хĕн, Кушка урăх таврăнассăн туйăнмасть ăна, куççулĕ шапăртатса анчĕ. Аслашшĕ чĕтрекен сассипе çапла каларĕ:

— Сыв пул, Иван, ан ман пире!

— Сыв пул, шăллăм, ан ман пире! — Ивана ыталарĕ Наçтаç.

— Ну, тусăм, ан ман пире. Çĕнĕ халапсем нумайтарах пухма тăрăш. Канаш панăшăн тавтапуç! — Наçтаç еннелле пăхса илчĕ Матви Иванĕ.

Мушкеев Ивана тăванесемпе сывпуллашма чăрмантармарĕ, унтан ăна ыталаса çапла каларĕ:

— Ваня, эсĕ маншăн тăван ывăл пекех. Сыв пул. Ан ман пире. Телейлĕ пул, Кушкă ачи!

Иван пуринпе те сывпуллашрĕ. Шăпăртатса юхать куççулĕ. Баратынский хыçĕнчен ĕсĕкле-ĕсĕкле утрĕ вăл. Унччен те пулмарĕ — Пăркка сиксе тухрĕ. Сурпанĕ саланса кайнă.

— Ха-ха-ха! Çул памастăп сана, Иван! Çул памастăп! — çухăрать вăл. — Аслаçушăн тавăратăп. Маншăн пулмасан, уншăн та ан пултăр! Мур шăтăкне анса кай! Тьху, тьху, тьху! — сурать Пăркка тухатса.

Ĕненет-ши çав хĕрарăм тухатăва? Кам пĕлет! Çынсен сехрине хăпартни те ун чĕрине лăплантарать пулĕ.

— Ха-ха-ха! — ирĕксĕррĕн кулать Пăркка Кĕркури умĕнче. — Сана та мар, мана та мар!

— Брысь, тухатмăш! — хăваларĕ Пăрккана Мушкеев. Леш, лăпчăнса, йывăçсем хушшинче çухалчĕ.

Ямшăк шăхăрса ячĕ, шăнкăравсем янăрани, ураписем кăлтăртатнă сасă ирхи тӳлек сывлăшра ерипен сӳнчĕ.

Нумайччен тăчĕç вырăнтан сикмесĕр ăсатакансем, нумайччен аллисемпе сулларĕç. Юта тухса кайрĕ Иван. Çуначĕ ӳссе çитĕнмесĕрех йăвинчен тухса ӳкнĕ чĕпĕ пулмĕ-ши?!

— Ачан пуласси пысăк! — ĕнентерсе каларĕ Мушкеев.

— Çын вăл юрласа пĕтмен юрă, вĕçĕ мĕнле пуласси курăнмасть! — терĕ Пахомов, суккăр куçĕнчен йăрăлтатса анакан куççульне типĕтсе.

Тĕнче çынсен чĕрине явăнакан йывăр шухăшсене пăхмасть. Уçă хĕвел тап-таса тӳпене тухрĕ. Ыйхăран вăраннă кайăксем сиксе кайса юрлаççĕ...

  
   Юлашки сăмах


   Геройсемпе уйрăлма питĕ шел. Эпĕ вĕсене, пуçăмра чĕртсе, хăйсен иртнĕ пурнăçĕсем çинчен каласа партартăм. Ĕçленĕ май туслашрăм та вĕсемпе. Питĕ кăмăллă пулчĕ тусăмсемпе шăкăлтатса калаçма, çав вăхăтрах хурлăхлă та: вĕсенчен нумайăшĕ эпĕ ача чухнех çут тĕнчерен кайрĕç, тĕп геройĕ эпĕ çирĕм çиччĕре чухне вилчĕ.

Ĕçленĕ вăхăтра пуçăмра ӳкĕнӳ шухăшĕсем вылянчĕç: питĕ кая юлса çырма тытăнтăм-çке. Кушкă çинчен ĕлĕкрех пĕлнисем-илтнисем нумайăшĕ тухса та ӳкнĕччĕ пуçран. Маларах, иртнĕ пурăнăçа пĕлекен çынсем сывă чухне, эпĕ писатель пулăп тесе шутламан, писателе тухсан, нумай вăхăт çак ĕçе тытăнма хăяймасăр пурăнтăм: ытла ответлă япала вăл.

Унтан вара çапла шутларăм: манăн Кушкă çинчен, Иван Яковлевич ача чухнехи пурнăçĕ çинчен мĕн пĕлнине каласа хăвармаллах. Эпĕ сахал пĕлмен-çке! Эпĕ — Кушкă çынни, Иван Яковлевичăн ялти тантăшĕсем, тăванĕсем, тусĕсем хушшинче ӳснĕ-çке! Пирĕн ратнери ваттисем — Иван тантăшĕсем, Игнатий Иванов пирĕн йысна пулнă, унăн тăлăха юлнă ывăлĕ Мефодий пирĕн килте ӳснĕ, Яковлев шкулĕнче учитĕле вĕренсе тухнă. Эпĕ Матви Иванне те лайăх пĕлнĕ, унăн мăнукĕ, Санькка, манăн тантăшчĕ, эпир иксĕмĕр вĕсен хуртсен лаççинче Иван Матвеевичăн халапĕсене те итлекеленĕ.

Манăн мăшăрăн ашшĕ Пахомсен йăхĕнчен. Пирвайхи империализм вăрçинче, мăн кукаçей пекех, «полный георгиевский кавалер» пулнă, Яковлев çемйинче çывăх çын шутланнă.

Ачаранпах эпĕ Иван Яковлевича чĕререн хисепленĕ, ваттисем ун çинчен мĕн-мĕн калаçнине тăнланă. Ăна Кушкă çыннисем чун-чĕререн хисепленĕ, юратнă, тав тунă.

Повеçре эпĕ чăн пулса иртнĕ ĕçсем çинчен çырса кăтартма тăрăшрăм. Мана хам курни-илтни, Кушкă çыннисемпе çĕршывне пĕлни питĕ пулăшрĕ, тата архив докуменчĕсем усăллă пулчĕç.

Çакăнпа уйрăлатпăр, юратнă геройсем. Эпĕ сирĕн кунçулăрăн пĕр пайне çынсене кăшт кăтартса панăшăн ан çилленĕр. Эсир пысăк чыса тивĕçлĕ, анчах нимĕн тума та çук, сирĕн çинчен нумай япала кăтартса параймарăм пулĕ. Уншăн каçарăр. Сирĕнпе, хăшĕ-пĕринпе, тепĕр кĕнекере тĕл пулăпăр-ха.

  